
	ХЭЭР ТАЛ

	 

	“Улсын Хэвлэлийн Газар” 1983 онд Улаанбаатар хотноо эрхлэн хэвлүүлсэн “А. П. Чехов, Түүвэр зохиол” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	(Орчуулсан Р. Гүрбазар)

	Нэгэн аяллын түүх

	 

	I

	 

	Одоо цагт Орос нутагт зөвхөн худалдаачдын хэрэг хөтлөгч, тууварчид, баян биш санваартан нар сууж явдаг, нумгүй, хуучны ерийн нэг морин тэрэг Z мужийн N хошууны хотоос долоодугаар сарын нэгэн өглөө шуудангийн их замд гарчээ. Хөдлөх бүрд тэрэг чахран хяхтнаад, тэрэгний ард хүлсэн хувин тэр чимээг давтаж, энэ шуугиан, бас тэрэгний их биед хадсан арьс ширийг харваас тэрэг даанч хуучран салж унамаар болжээ гэлтэй.

	Сахлаа хусаж, сүрлэн бүрх өмссөн, худалдаачин гэхээс илүү түшмэл гэлтэй нүдэндээ шилтэй худалдаачин Иван Иваныч Кузьмичов, урт хормойтой саарал өнгийн олсон даавуу дээл, өргөн хүрээтэй бортого малгай өмсөж, өнгийн даавуугаар оёсон бүс бүсэлсэн, урт үстэй намхан өвгөн, N хотын сүмийн хамба Сирийн Христофор хоёр тэргэнд суужээ. Худалдаачин ямар нэгэн юм хичээнгүйлэн бодож явах ба нойроо сэргээхийн тул толгойгоо үе үе сэгсрэн ажил төрөлд гөлийж дассан хүйтэн төрх, саяхан гэр орныхонтойгоо салах ёс гүйцэтгэн дориун балгасан хүний баяр баясгалан хоёрын хямрал түүний царайд илэрнэ. Хамба лам ус гүйлгэнэсэн нүдээр орчлон дэлхийг гайхан харж нүүр дүүрэн инээмсэглэхэд нь бортого малгайны нь хүрээ хүртэл өртөх шиг болно. Түүний царай улайж даарсан байдалтай үзэгдэнэ. Кузьмичов, Христофор хоёр энэ удаа ноос худалдаалахаар яваа ажээ. Тэр хоёр гэр орны хүмүүстэй салах ёс гүйцэтгэн цөцгийтэй зөөлөн талх идэж хэдийгээр өглөө эрт байсан ч гэсэн дарс зооглоцгоожээ... Хоёулын сэтгэл их тэнэгэр байлаа.

	Морин тэргэнд энэ хоёр хүн, омголон хос хээр морио зогсоо зайгүй ташуурдан яваа дэлбэгч Денискагаас гадна наранд борлож, нулимсанд норсон царайтай ес орчим насны нэгэн хүү сууж явлаа. Энэ бол Кузьмичовын зээ Егорушка юм. Тэр хүү нагац ахын зөвшөөрөл, Христофорын нигүүлслээр хаана ч юм сургуульд орох гэж яваа ажээ. Коллегийн нарийн бичгийн даргын1 бэлэвсэн гэргий, Кузьмичовын төрсөн дүү, хүүгийн ээж Ольга Ивановна боловсролтой хүмүүс, сайхан орчныг эрхэмлэхийн учир Егорушкаг авч явж сургуульд оруулахыг ноос худалдахаар явах гэж байгаа ахаасаа мөргөн гуйжээ. Тэгээд одоо жаал хүү хаашаа явах гэж байгаагаа үл ойлгон дэлбэгчийн суудал дээр Денискатай зэрэгцэн суугаад уначихгүйн тулд түүний тохойноос зуурч гал дээр буцалж байгаа данхтай цай шиг бөндгөнөж яваа нь энэ. Морин тэрэг хурдлан довтолж явахад түүний улаан цамц ар нуруун дээрээ цүлхийж, тогосын өд хатгасан улаачны шинэ малгай нь ар шил рүү үе үе унжиж ирнэ. Жаал хүү өөрийгөө дээд зэргийн зол заяагүй хүн хэмээн уйлмаар санагдана.

	Морин тэрэг гяндангийн хажуугаар өнгөрөхөд өндөр цагаан ханын дэргэдүүр алхлах манаач, торлосон бяцхан гэгээвч, дээвэр дээр гялалзах загалмайг Егорушка хараад долоо хоногийн өмнө Казанийн эх дагинын өдөр ээжтэйгээ хамт үнэн алдарт шашны баяраар шоронгийн сүмд очиж байснаа дурсан санажээ. Түүнээс өмнө улаан өндөгний баяраар2 жаал хүү тогооч Людмила, Дениска хоёрын хамт шоронд очиж чихэртэй цагаан талх, өндөг, бялуу, үхрийн шарсан мах авчирч өгөхөд хоригдлууд баярлан загалмайлж, бүр нэг нь өөрөө хийсэн тугалган чагтан товч Егорушкад бэлэглэж билээ.

	Жаал хүү таних газруудаа сайн ажиглах гэсэн боловч гайтай морин тэрэг хажуугаар нь давхин өнгөрч бүх юм ард хоцорчээ. Шоронгийн цаана утаа тортог болсон төмрийн дархны газрууд, тэдгээрийн цаад талд чулуун хашаа бүхий тохитой харагдах мод, ногоонд умбасан оршуулгын газар үзэгдэнэ. Хашаа дотроос интоорын ногоон модон дотор нуугдсан цагаан загалмай, хөшөөнүүд, алсаас цагаан толбо болон харагдана. Интоорын мод цэцэглэх үеэр энэ цагаан толбууд интоорын цэцэгтэй холилдон хутгалдаад цагаан тэнгис шиг болдгийг Егорушка дурсан санав. Интоор жимс болох үеэр цагаан хөшөө, загалмайнууд цус шиг хүрэн улаан өнгөөр бүрхэгддэг билээ. Хашааны цаана интоорын модон дотор Егорушкагийн эцэг, эмээ ээж Зинаида Даниловна хоёр өдөр шөнөгүй нойрсож байдаг сан. Эмээ ээжийг нас барахад түүнийг нарийхан урт авсанд хийж нүдийг аниулахгүй хэмээн тавтын хоёр мөнгө зовхинд нь хавчуулсан билээ. Нас барах хүртлээ эмээ ээж нь тэнхлүүн байж зах дээрээс намуу цэцгийн үр түрхсэн зөөлөн цагаан талх авчирсаар байж билээ. Одоо болоход нойрссоор, нойрссоор байна...

	Оршуулгын газрын тэртээд тоосгоны үйлдвэрийн утаа манарна. Газарт наалдсан урт зэгсэн дээврийн дороос өтгөн хар утаа дээш алгуурхан олгойдно. Үйлдвэр, оршуулгын газар дээгүүр тэнгэр бараантаж агаарт гарсан утааны сүүдэр хээр тал, зам дээгүүр мөлхөнө. Дээврийн дэргэдэх утаан дотор улаан тоосонд даруулсан хүн, адуу мал бужигналдана.

	Үйлдвэрийн цаана хотын зах болж тал хээртэй залгана. Егорушка хот руу сүүлчийн удаа эргэж хараад Денискагийн тохойд нүүрээ нааж гашуунаар уйлахад:

	— Орилохгүй байж чаддаггүй шүү! Нус нулимсаа гоожуулсан эрх амьтан! Явмааргүй байвал хоцрооч дээ. Чамайг албадаагүй! гэж Кузьмичов хэлбэл:

	— Егор хүү минь, зүгээр, зүгээр... Бурханд залбир... Муу юманд биш сайн юманд явж байна. Эрдэм ном бол гэрэл гэгээ, эрдэм номгүй бол таг сохор гэж ярьдаг шүү дээ. Энэ чинь үнэн шүү гэж Христофор дуржигнан өгүүлэв.

	— Буцмаар байна уу? гэж Кузьмичовын асуухад

	— Буц... буцмаар байна гэж Егорушка нулимсаа залгин байж хариуллаа.

	— Хол газар шал дэмий явж байгаа болохоор буцах нь буцах вий.

	— Зүгээр, зүгээр, хүү минь... Бурханд залбир... Ломоносов мөн загасчидтай ингэж гарсан хэр нь бүх Европын хэмжээний хүн болсон шүү дээ. Итгэлтэйгээр олж авсан оюун ухааны мэдлэг бурханд аригтайгаар үр шимээ өгнө. Мөргөл залбиралд юу гэсэн байдаг билээ? Бүхнийг бүтээгчид алдар нэр, эцэг эхэд баяр баясгалан, сүм хийд, улс оронд ашиг тусыг... гэж. Ийм байгаа юм гэж Христофор үргэлжлүүлэн хэлэхэд:

	— Ашиг тус янз янз байдаг. Зарим хүн арав, хорин жил суралцаад таг сохор байх юм гэж Кузьмичов хямдхан навчин тамхи соронгуут өгүүлэв.

	— Тийм ч байдаг л даа.

	— Шинжлэх ухаан зарим хүнд ашигтай байхад заримынх нь ухаан санааг будилаантуулдаг юм. Дүү хүүхэн маань юм мэдэхгүй бүсгүй хүн, юм болгоныг сайн сайхан болгох гэж чармайхдаа Егорушкаг эрдэм номтой болгох гэж хүсэж байгаа юм. Гэтэл би өөрийн ажлын дагуу Егорушкаг үүрдийн зол жаргалтай болгож чадна гэдгийг ухаарахгүй юм. Хэрэв бүгдээрээ эрдэм номын мөр хөөгөөд явчихвал худалдаа наймаа хийх, талх тариа тарих хүнгүй болно гэсэндээ би танд үүнийг тайлбарлаж байгаа ухаантай юм. Тэгвэл бүгд өлбөрч үхнэ шүү дээ.

	— Хэрэв бүгдээрээ худалдаа наймаа хийж, талх тариа тариад байх юм бол эрдэм номыг ухаарах хүнгүй болно шүү дээ.

	Тэр хоёр хоёулаа үнэмшмээр, чамбай юм хэллээ гэж бодон хоёулаа царайгаа ноцтой болгон зэрэг зэрэг ханиалгав. Дениска тэдний яриаг чагнасан боловч юу ч ойлгосонгүй, дэмий толгой сэгсрээд өндийнгүүт морьдоо ташуурдлаа. Хэн ч дуугарсангүй.

	Энэ үед аялагчдын нүдний өмнө энд тэндээ намхан толгод бүхий нүд алдам уудам тал цэлийж байлаа. Эдгээр толгод нэг нэгийнхээ шилийг харж замын баруун талаас эхлэн тэнгэрийн савсалганд тулж хөхөлбөр ягаан өнгөтэй алсын алсад далд орох гүдгэртэй нийлжээ. Хэчнээн явавч энэ тал хээр хаанаас эхлэн хаана дуусаж байгааг мэдэх арга алга... Нар хотын тэртээгээс ар нуруунаас нам тайвнаар мандан гарч ээж эхлэв. Эхлээд газар тэнгэр нийлсэн тэртээ урд байгаа булш болон холоос харахад гараараа даллаж буй өчүүхэн хүнтэй адилхан тээрмийн хавиар өргөн хурц шар туяа татаж хэдхэн хормын дараа тэр туяа ойртон ирж баруун талаар мөлхөн толгодод туслаа. Егорушкагийн нуруунд туссан нарны туяа ар нуруугаар дамжин тэрэг, моринд тусахуй түүнийг угтсан гэрэл гэгээнд уудам тал дахь өглөөний бүдэг сүүдэр гэнэт алга болж шүүдэр гялалзлаа.

	Халуун наранд хүрэнтэн борлосон, халсан хөх тариа, лууль, сүүний өвс, олс тэргүүтэн халуунд шарлан өнгө алдаж байснаа одоо шүүдэрт угаагдан наранд ээлгэн дахин цэцэглэхээр сэргэжээ. Зам дээгүүр болжмор шувуу баясгалантайяа жиргэн нисэж өвсөн дунд зурам шогшрон дорно зүгт холын холд заараг шувуу дуугарна. Морин тэрэгнээс цочсон ятуун сүрэг дэрхийн нисэж толгодын зүг одлоо. Дэвхрэг, хүрэлзгэнэ, хийл нэрт тэмээлзгэнэ өвсөн дотор нуугдаад өөрсдийн нэгэн хэмийн чахранги ая барьж авай.

	Гэвч хэдхэн хувийн дараа шүүдэр хатаж агаар хуурайшаад хөөрхий тал нутаг долоодугаар сарын гансралт байдалдаа оржээ. Өвс тэргүүнээ гудайлган бүх юм гунигтай боллоо. Наранд шарагдан, өнгөрсөн шөнийн сүүдэр шигээ хүрэнтэж ногоорох толгод алсаас хөхөлбөр ягаан өнгөтэй үзэгдэн тал хөндийд алсын манан татаж ой мод, өндөр уулгүй тал хээр нутагт дээрээс хөмөрсөн тэнгэр дэндүү цэлмэг санагдана. Энэ бүхэн хязгааргүй гунигтай ажээ...

	Юунаа их бүгчим, гансралтай вэ? Морин тэрэг хурдлан довтлох авч Егорушка ганцхан тэнгэр, тал хөндий, толгодыг... харах бөлгөө. Өвсөн доторх ая дуу чимээгүй болжээ. Болжморууд нисэн одож ятуу шувуу үзэгдэхгүй болжээ. Өнгөө алдсан ногоон дээгүүр өөр хоорондоо дэндүү адилхан учраас тал хээрийг улам бүр нэгэн хэмийн болгосон турлиах шувууд хийх юмгүй цөхрөнгөө баран нисэцгээнэ.

	Элээ далавчаараа жигд дэвэн бараг газарт шүргэж алдан нисэж амьдралын гуниг гансралын тухай бодсон мэт агаарт гэнэт тогтсоноо далавчаа дэлгэн тал нутаг дээгүүр сум адил харван нисэх нь юу түүнд хэрэгтэй, яах гэж нисэж яваа нь үл мэдэгдэнэ. Алсад тээрмийн сэнс эргэлдэх ажээ...

	Шарилжин дотор цагаан гавал яс юм уу, чулуу гялалзан бас саарал өнгийн хүн чулуу юм уу, дээд мөчир дээрээ цэнхэр ялтас бүхий хатсан туйван зэрвэсхийн тодорч зурам зам дээгүүр хөндөлдөн давхилдана. Нүдэнд дахиад л шарилж, толгод, турлиах жирэлзэнэ...

	Харин бурхны өршөөлөөр өвс ачсан тэрэг өмнөөс айсуй. Дээр нь нэгэн жаал бүсгүй суужээ. Аагим халуунд тамир алдсан нойрмог тэр бүсгүй толгойгоо өргөн өмнөөсөө яваа хүмүүсийг харав. Дениска алмайран түүнийг харж морьд хошуугаа өвсөнд шургуулахад морин тэрэг чахарсаар ачаатай тэргэнд шүргэн алдан зөрж туужуу шиг өргөсөрхөг түрүү Христофорын бортого малгайг хатгавал Дениска:

	— Пэндгэр минь, хүн дайрах нь! Үхэр хэдгэнэд хатгуулчихсан юм шиг хошуу амны нь татваганаж байгааг хараач! гэж хашхирав.

	Бүсгүй нойрмог байдлаар инээмсэглэснээ уруулаа хөдөлгөөд дахин хэвтээд өглөө... Нэгэн толгой дээр өнчин улиангар үзэгдэнэ. Түүнийг яах гэж энд тарьсныг бурхан тэнгэр л мэдэх биз. Түүний гоолиг шулуун бие, ногоон өмсгөлөөс хараа салгахын аргагүй ажээ. Энэ гоо цэмцгэр мод энд аз жаргалтай байдаг гэж үү? Зуны аагим халуун наранд шарагдан өвлийн дүн хүйтэн, цасан шуурганд жигнүүлж намрын аймшигт шөнийн гүн харанхуйд зүг чиггүй, уурсан хүүгэх салхины исгэрэлтээс өөр юу ч үл сонсон үргэлж гав ганцаар зогсоно ажгуу... Улиангарын цаанаас толгойн оройгоос зам хүртэл улаан буудайн тариалангийн зурвас тод шар хивс лугаа адил цэлийнэ.

	Толгой дээрээс буудайг хэдийнээ хурааж бухал болгосон байхад бэлд нь дөнгөж хадаж эхэлж байна... Зургаан хадланч зэрэгцэн зогсоод хадуураар ширвэхэд хадуур нь нэгэн хэмээр исгэрэн соньхон авиа үүсгэнэ. Бухал боож байгаа эмэгтэйчүүдийн хөдөлгөөн, хадланчдын царай зүс, хадуурын гялалзаж байгааг үзэхүл аагим халуун ид төөнөн шарж байгаа нь илт. Хэлээ унжуулсан хар нохой тэндээс морин тэргийг угтан хуцах янзтай давхисан боловч «Чамайг хуцвал уу...» гэсэн янзтай өөрийг нь сүрдүүлсэн Денискагийн ташуурыг харж замын дунд зогсов. Нэгэн эмэгтэй өндийн, чилсэн ууц нуруугаа хоёр гараар барьж Егорушкагийн улаан даавуу цамцыг харан өнгөрүүллээ. Тэр бүсгүйд улаан өнгө таалагдсан уу эсвэл хүүхдүүдээ дурсан санасан уу, ямар ч атугай хөдөлгөөнгүй зогссоор, хойноос нь харсаар байлаа...

	Улаан буудайн тариалан өнгөрч наранд гандсан тал хөндий, шарагдсан толгод, халсан тэнгэр үргэлжилж элээ шувуу эргэлдсээр байна. Алсад гараа далласан өчүүхэн хүнтэй адилхан тээрэм сэнсээ эргэлдүүлсээр харагдах нь бүр дургүй хүргэнэ. Тэр тээрэмд хэзээ ч хүршгүй, тэр морин тэрэгнээс зугтан зайлсаар байгаа юм шиг ажээ.

	Христофор, Кузьмичов хоёр үг үл хэлэлцэн Дениска гууглан морьдоо ташуурдсаар явна. Егорушка нэгэнт уйлахаа байж эргэн тойрныг хайхрамжгүй харна. Аагим халуун, тал нутгийн гунигт байдал түүнийг ядраажээ. Аль хэдийнээс ингэж бөндгөнөн явж байсан юм шиг, нар аль хэдийнээ нуруунаас нь шарж байсан юм шиг түүнд санагдана. Арван бээр яваагүй байхад «Амрах болжээ!» гэж түүнд бодогдоно. Нагац ахынх нь царайнаас баяр баясгалан арилан арилсаар зөвхөн ажил төрөлд гөлийн дассан хүйтэн төрх үлджээ. Сахлаа хусаж нүдний шил зүүсэн, хамар, шанаа нь тоосонд даруулсан түүний царайг тэр хүйтэн төрх харгис догшин болгожээ. Христофор ламтан ямар нэгэн сайн сайхан, баяр баясгалантай зүйлийг чимээгүйхэн бодож аятайхан инээмсэглэл түүний царайг мэлмэрүүлжээ. Аагим халуунаас түүний тархинд сайн сайхан, баяр баясгалантай бодол төржээ гэлтэй...

	— Дениска, ачаагаа бид өнөөдөр гүйцэх болов уу? гэж Кузьмичовыг асуухад Дениска тэнгэр өөд харангуут босож морьдоо ташуурдсанаа:

	— Бурхны ивээлээр шөнө гүйцэх биз... гэж хариулав.

	Нохой хуцах сонсогдон яг отолтоос ухасхийн гарч ирэв үү гэлтэй тал газрын зургаан том нохой ууртай догшин хуцаж морин тэрэгний өмнөөс дайрав. Сэгсийсэн аалзан хошуутай, уурлан догширсондоо нүд нь улаанаараа эргэлдсэн ер бишийн ууртай тэдгээр ноход морин тэргийг хүрээлэн авч бие биеэсээ өрсөн аймшигтай чимээ үүсгэх нь морьд, морин тэрэг, хүмүүсийг тас татан хаяхад бэлэн ажээ... Гоочилж, ташуурдах дуртай Дениска далим гарсанд баярлан бах нь ханасан царайгаар бөхийн нохдыг ороолгож гарлаа. Ноход гааран архиралдсаар, морьд авч давхив. Егорушка суудалдаа тогтож ядан нохдын нүд, шүдийг хараад хэрвээ унавал түүнийг агшин зуур хэдэн хэсэг тас татах нь гэж мэдэвч айсангүй, харин Дениска шиг бах нь ханаж, гартаа ташуур байгаагүйд харамсжээ.

	Морин тэрэг хонин сүрэгтэй зэрэгцэн ирэхэд Кузьмичов:

	— Зогс! гэж хашхирвал Дениска бүх биеэрээ гэдийж морьдын амыг татахад морин тэрэг зогслоо. Кузьмичов хоньчин руу харан:

	— Наашаа яваад ир! Хараал идсэн нохдоо тат! гэж хашхирвал уранхай хувцас, дулаан малгай өмссөн, хөл нүцгэн, бохир уут эгэлдрэглэсэн, дэгээ бүхий урт мод барьсан өвгөн хоньчин малгайгаа аван нохдоо хорьж морин тэргэнд ойртон ирсэн нь аль дивангарын амьтан гэлтэй. Мөн тийм нэг хүн хонины нөгөө захад зогсоод аялан явагсдыг хайхрамжгүй харна

	— Энэ хэний хонь вэ? гэж Кузьмичовын асуухад:

	— Варламовынх! гэж өвгөн чанга хариуллаа.

	— Варломовынх! гэж хонины нөгөө захад зогсож байсан хоньчин давтан хэлэв.

	— Варламов үүгээр өчигдөр явж өнгөрсөн үү?

	— Үгүй. Түүний хэрэг хөтлөгч л явж өнгөрсөн, яг үнэн...

	— Явъя.

	Морин тэрэг цааш одоход хоньчид, ноходтойгоо хоцорчээ. Егорушка хөхөлбөр ягаан өнгөөр үелзэх алс тэртээг дуртай дургүй харна. Сэнсээрээ даллаж байгаа тээрэм ойртож байгаа юм шиг түүнд санагдаж эхэлжээ. Тэр тээрэм улам улам том болж хоёр сэнсийг нь тод харж болох болжээ. Нэг сэнсийг зүйж засан, нөгөөг саяхан шинэ модоор хийсэн нь наранд том дааварлан харагдана.

	Морин тэрэг чигээрээ явж байхад, яагаад ч юм бэ, тээрэм зүүн тийш холдоод байгаа юм шиг ажээ. Цааш явсаар тээрэм зүүн тийш алсалсаар авч нүдэнд харагдсан хэвээр.

	— Болтвагийнхан сайхан тээрэм барьжээ гэж Дениска хэллээ.

	— Тэдний гацаа харагдахгүй л байна.

	— Тэр жалгын цаана бий.

	Удсангүй Болтавагийн айл гацаа үзэгдсэн боловч тээрэм хойшоо явсангүй, хоцорсон ч үгүй, Егорушка руу харж тос дааварласан сэнсээрээ далласаар байлаа. Мөн сүрхий ид шидтэн ээ?

	 


II

	 

	Үд дундын үед морин тэрэг замаасаа баруун тийш хазайн хэд алхуулаад зогслоо. Намуухан шожигнох авиаг Егорушка сонсож нүүрт нь чийглэг хилэн хүргэх мэт ямар нэгэн өөр агаарыг мэдэрлээ. Эв хавгүй том том чулуугаар байгалийн дархалсан толгойгоос хэн нэгэн ачит хүний хийсэн цууран хоолойгоор ус жижиг дуслаар дусалж байлаа. Наранд гялалзах тунгалаг сайхан усан дусал газарт чимээгүй буун хүчит ширүүн урсгал аятай дорно зүгт түргэн урсан одох ажээ. Толгойгоос холгүй нэгэн нарийн горхи тогтоол уснаа цутгаж халуун гэрэл, ангасан хөрс түүнийг шуналтайяа уусган авч чадлыг нь барах ажээ. Жаахан цаашлаад тэр горхи өөр шигээ нэгэн тийм горхитой нийлдэг бололтой. Юу гэвэл толгойгоос цааш урсгалын дагуу зуугаад алхам газар сэвсгэр өтгөн хагд өвс ургаад морин тэрэг дөхөн очих үед гурван сараалжин шувуу нисэн одсон билээ.

	Аяны хүмүүс горхины дэргэд амарч мориндоо өвс өгөхөөр буулаа. Морин тэрэг, тэрэгнээс буулгасан морьдын тармаг сүүдэрт Кузьмичов, Христофор, Егорушка гурав эсгий дэвсэж суугаад үдэлж эхлэв. Аагим халуунаас Христофорын толгойг манаруулсан сайн сайхан, баяр баясгалантай бодол ус ууж шарсан өндөг идсэний дараа гадагшилж Егорушкаг эелдэг харж юм зажлангуут:

	— Хүү минь, би өөрөө суралцаж байсан юм аа. Намайг бүр бага байхад бурхан надад ухаан санаа заяаж, яг чам шиг насан дээрээ бусдад дуурайл болдоггүй ч гэсэн ухаж ойлгохоороо эцэг, эх, багш нараа тайвшруулдаг байсан юм. Арван таван нас хүрээгүй байхдаа би оросоор ярьж бичдэг шигээ латинаар ярьж шүлэг зохиодог болсон юм. Би Христофор хамбын очир баригч байснаа санаж байна. Хүндэт эзэн Ерөөлт Александр Павловичийн нэрийн өдөр мөргөлийн дараагаар тэр шүтээндээ заларч байхдаа над руу элэгсэг дотноор харж «Puer bone quam appellaris»3 гэж асуусныг одоо би санаж байна. Би «Christophorus sum»4 гэж хэлбэл тэр бас «Exgo connominatisumus» буюу бид аминдай байна шүү дээ... гэж хэлсэн юм. Дараа нь латинаар «Чи хэний хүүхэд вэ?» гэж асуухад би бас латинаар Хунгийн суурины тахилч Сирийн хүү гэж хариулсан юм. Миний ингэж яаран тодруулж хэлсэнд тэр ерөөлт хүн намайг адислаад «Би энэ хүүхдийг орхихгүй гэж эцэгт чинь бичнэ гэдгийг чи мэдэж аваарай» гэсэн юм. Латинаар ярилцахыг сонссон шүтээнд байсан санваартан лам нар бас багагүй гайхалдан хүн бүр магтан сэтгэл хангалуун байгаагаа надад илэрхийлж билээ. Хүү минь, би зулай нимгэн байхаасаа латин, грек, франц хэлээр ном уншиж гүн ухаан, математик, иргэний түүх, бүх ухааныг мэддэг байлаа. Бурхан тэнгэр надад гайхалтай оюун ухаан хайрласан юм. Юмыг хоёр, гурав уншаад цээжилчихнэ. Багш нар, ачтан хүмүүс маань гайхаж намайг эрдэм номын хүн, сүм хийдийг гэгээрүүлэгч болно гэж боддог байсан юм. Би ч гэсэн өөрөө Киевт очиж эрдэм номоо үргэлжлүүлнэ гэж бодож байсан боловч эцэг, эх маань зөвшөөрөөгүй юм. «Чамайг үргэлж эрдэм номын мөр хөөж явахыг чинь бид яаж хүлээх юм бэ?» гэж эцэг маань хэлдэг байлаа. Би ийм үг сонсоод эрдэм номоо орхиж эндээ үлдсэн юм. Мэдээжээр би эрдэмтэн болоогүй ч гэсэн эцэг эхийнхээ үгээс зөрсөнгүй, тэдний ахмад насыг тайвшруулж нэр хүндтэй хөдөөлүүлсээн. Хишиг мөргөлийг шүтсэнийх хөөрхий!

	— Та мэддэг бүхнээ мартаа байлгүй гэж Кузьмичов өгүүлэв.

	— Яаж мартахгүй байх билээ? Ная хүрчихлээ! Гүн ухаан, яруу өгүүлэхүй зүйлээс аар саар юм санавч математик, хэлнүүдээс юу ч үлдсэнгүй гэж Христофор хэлээд нүдээ онийлгон бодолхийлснээ: — Амьд амьтан гэгч юу вэ? Өөрийнхөөсөө өөр юм шаарддаггүй өвөрмөц юм чинь амьд амьтан шүү дээ гэж тэр нам дуугаар хэлэв.

	— Оюун ухааны тэжээл! Матери бол махбодыг тэжээдэг бол оюун ухааны тэжээл сэтгэлээ тэжээдэг нь үнэн шүү гэв.

	— Эрдэм ном эрдэм номоороо л биз, харин би Варламовыг гүйцэхгүй бол эрдэм ном чинь л тэр болно доо гэж Кузьмичов шүүрс алдав.

	— Хүн чинь зүү биш болохоор олдоно оо. Тэр энүүхэн хавиар л эргэлдэнэ.

	Хөвд дээгүүр танил гурван сараалжин шувуу нисэцгээж тэдний, час хийсэн дуунд горхиноос хөөгдсөний түгшүүр харамсал сонсогдоно. Морьд өвсөө намбатайхан зажилж тургилна. Эздийнхээ идэж байгаа өргөст хэмх, бялуу, өндөгт хайхрамжгүй байхыг хичээн морьдын гэдэс, нуруунд шавсан хөх түрүү, ялааг үргээж зайлуулахад Дениска бүх анхаарлаа хандуулжээ. Тэр хоолойноосоо өвөрмөц дууг хорхой хүрсэн байдалтай гаргаж хороож буй амьтдаа алдчихаад өөрөө харамсан дуу алдаж үхлээс зайлж амжсан зол заяатан бүхнийг нүдээрээ үзнэ. Кузьмичов цадсанаа мэдэгдэх гэж уртаар амьсгаа аваад:

	— Дениска, чи хаана байна вэ? Юм ид гэж хэлэв.

	Дениска хулчийсхийн эсгийний дэргэд хүрч ирээд «шарлаг» гэж нэрлэдэг таван том шар өргөст хэмх (жижиг, шинэвтрээс тэр авч зүрхэлсэнгүй), харласан хагархай хоёр өндөг авснаа гар дундуур нь татаад авах вий гэж айж цэнэсээр бялуунд хуруугаа хүргэхэд Кузьмичов түүнийг яаруулан:

	— Ав ав гэхэд нь Дениска бялуу авч хажуу тийш очиж нуруугаа морин тэрэг рүү харуулан сууж дуу чимээ гарган зажлахад морьд түүн рүү эргэн сэжигтэй нь аргагүй харна.

	Хоол идэж цадсан Кузьмичов тэргэн дээрээс ууттай ямар нэгэн юм аваад Егорушкад:

	— Би унтлаа, миний дэрэн доороос энэ ууттай юмыг хүн авчих вий, чи сайн харж байгаарай гэж хэллээ.

	Христофорыг жанч, бүс, дээлээ тайлахад Егорушка түүнийг хараад учиргүй их гайхжээ. Санваартнуудыг өмд өмсдөг гэж тэр хүү огт мэддэггүй байжээ. Гэтэл Христофор урт түрийтэй гутлын түрий рүү шуумгийг нь чихсэн жинхэнэ зотон даавуу өмд, тоодгор алаг хүрэм өмсдөг байжээ. Түүнийг харж байснаа Егорушка, хэргэмд нь хэрхэвч таараагүй хувцастай, урт үс, сахалтай, энэ хүн Робинзон Крузотой их адилхан юм гэж бодлоо. Христофор, Кузьмичов хоёр хувцсаа тайлаад тэрэгний сүүдэрт бие биеэ харан хэвтээд нүдээ аньжээ. Дениска идэж дуусаад ээвэр газар очиж дээш харж нүдээ аньснаа:

	— Морьдыг хүн аваад явчих вий, харж байгаарай гэж хэлэнгүүт унтаад өгчээ.

	Нам гүм болж зөвхөн морьд тургилан өвс хазалж, хүмүүсийн хурхирах сонсогдоно. Хаа нэгэн газар заараг шувуу дуугаран, уригдаагүй зочид явсан эсэхийг үзэх гэж нисэн ирж буй гурван сараалжин шувууд часхийн горхины ус шоржигнох сонсогдовч энэ бүх авиа нам гүмийг эвдсэнгүй, нойрмог агаарыг сэрээсэн ч үгүй, харин байгаль ертөнцийг зүүрмэглүүлэх ажээ.

	Хоол идсэний дараа аагим халуун Егорушкаг улам амь тэмцүүлж хөвд рүү гүйж очоод эргэн тойрныг ажиглан харвал аанай л үд хүртэл харсан тэгш тал, толгод, тэнгэр, хөхөлбөр ягаан алс тэртээ харагдах ажээ. Харин толгод ойрхон болж бүр хойно хоцорсон тээрэм л харагдсангүй. Горхи урсан, толгойн цаана түүнээс арай өндөр толгой үзэгдэн түүн дээр тав зургаан хашаа бүхий жижиг суурин харагдавч, байшингуудын дэргэдүүр хүн амьтан, мод, сүүдэр үл үзэгдэн халуун агаарт суурин багтран хатсан юм шиг болжээ. Хийх юмаа олж ядсан Егорушка өвсөн дотроос хийлч нэртэй нэгэн тэмээлзгэнэ барьж аваад гартаа барин чихэндээ ойртуулбал яг хийлээр хөгжимдөж байгаа юм шиг авиа гарлаа. Түүний дууг сонсож ханасан Егорушка сэрүүцэхээр хөвд рүү нисэж ирсэн шар эрвээхэйнүүдтэй хөөцөлдсөөр морин тэрэгний дэргэд хүрээд ирснээ өөрөө ч анзаарсангүй. Нагац ах, Христофор хоёр бөх гэгчийн унтсан нь морьд амарч гүйцэхээс нааш сэрэхээргүй хоёр гурван цаг лав унтах бололтой... Энэ хугацааг яаж өнгөрөөж, халуунаас хаашаа зайлах юм билээ? Бэрх хэрэг... Хоолойгоор урсаж байгаа усыг Егорушка амаараа тосоход амаад хүйтэн оргин цуур үнэртэнэ. Жаал хүү эхлээд дуртай гэгч ууж байснаа сүүлдээ хүч гарган хүйтэн ус амаар дамжин бүх биед тархаж цамцаа усаар норгох хүртэл уужээ. Егорушка дараа нь морин тэрэг рүү очиж унтаж буй хүмүүсийг харлаа. Нагац ахын царайд мөнөөхөн ажил хэргийн хүйтэн төрх хэвээр ажээ. Өөрийн ажилд хэт хөтлөгдсөн хүн энэ ажээ. Кузьмичов бол зүүдэндээ ч, сүм дотор мөргөлийн дуу дуулан мөргөж байхдаа ч өөрийн ажлыг бодон ганц хором ч мартаж чаддаггүй хүн, одоо ч гэсэн боолттой ноос, ачаа хөсөг, үнэ өртөг, Варламовыг зүүдэлж байгаа бололтой. Христофор бол уян хөнгөн сэтгэлтэй, инээд хүргэсэн хүн, тэр бээр толгойг хорт могойн адил ороож орхих ийм ажилтай хэзээ ч зууралдаж байсангүй. Бүх насаараа түүний хийж явсан өдий төдий ажлаас уул ажил нь биш, харин аливаа явууллагад заавал байдаг үймээн бужигнаан, хүн хартай хэлэлцэн ярилцах нь илүү таатай байдаг ажээ. Одоогийн энэ аяллаар ч гэсэн түүнд ноос, Варламов, үнэ өртгийг сонирхохоосоо алсын аялал, аян замын яриа хөөрөө, тэргэн дор унтах, аяллын үеийн хоол унд сонин байжээ... Одоо ч гэсэн түүний царайг ажихад Кузьмичовын санаанд огт орохооргүй Христофор гэгээн латин хэлээр хэлэлцэх яриа хөөрөө, тогооны хүн, цөцгийтэй зөөлөн талх л зүүдэлж байгаа биз гэлтэй ажээ.

	Унтаж буй хүмүүс рүү Егорушкаг харж байх үед гэнэт намуухан дууны ая сонсогдов. Нэлээд алсад эмэгтэй хүн дуулах авч чухам хаана аль зүгт болохыг мэдэхийн арга алга. Намуухан, сунжруу, гуниг төрүүлэм, уйлж байгаатай төстэй, арай ядан сонсогдож байгаа тэр дуу баруун талаас, эсвэл зүүн талаас бас тал нутаг дээгүүр эргэлдэн яваа үл үзэгдэх амьтан дуулж байна уу гэмээр хээрээс, эсвэл газар дороос сонсогдож байлаа. Егорушка эргэж харсан боловч тэр гайхалтай дуу хаанаас сонсогдож байгааг мэдэж чадсангүй. Дараа нь жаал хүү чагнан чагнасаар байтал энэ дууг өвс дуулж байгаа юм шиг санагджээ. Тэр дуулаач, өөрөө үхэж байгаа боловч нар ингэж хайр найргүй шарж байгаа нь өөрт нь ямар ч буруу байхгүй гэж гомдоллон хэн нэгэнд итгүүлэхийг хичээн хэрэв энэ аагим халуун, аймшигт ган гачиг байгаагүй сэн бол одоо цэл залуугаараа байгаа болохоор гоё сайхан байх байсан, тэгээд амьдрахыг тун их хүсэж байгаагаа итгүүлж буруугүй ч гэсэн өөрөө их зовуурилан уйтгарлаж байгаа учир хэн нэгэн хүнээс уучлал гуйн залбирна...

	Егорушка тэр дууг сонсож байтал тэр уйтгартай, сунжруу дуунаас болж агаар улам ч бүгчим халуун, улам ч хөдөлгөөнгүй болчих шиг санагджээ... Егорушка тэр дууг дарах гэж өөрөө дуу аялан газар дэвсэлж хөвд рүү гүйж очоод ийш тийш харж байгаад хэн дуулж байгааг олж харжээ. Суурины захын байшингийн дэргэд мөргөлийн богино хувцас өмссөн хөх дэглий шиг урт шилбэтэй бүсгүй зогсоод ямар нэгэн юм цацаж харагдана. Түүний шигшүүрээс довын уруу цагаан тоос аажимхан бууна. Чухам тэр бүсгүй дуулж байсан нь одоо ил боллоо. Түүнээс тохой хэр зайд ганцхан цамц өмссөн толгой нүцгэн жаал хөдөлгөөнгүй зогсож байна. Дуунд сэтгэл уярсан аятай тэр жаал өчүүхэн ч үл хөдлөн доош харах нь Егорушкагийн улаан даавуу цамцыг харсан болов уу.

	Дуу намдлаа. Егорушка морин тэрэг рүү гэлдэрснээ хийх юмаа олж ядахдаа усны дуслаар дахиад тоглож гарлаа.

	Сунжруу дуу дахиад сонсогдсон нь довын цаанах суурины мөнөөхөн урт шилбэт хүүхэн дуулж байгаа ажээ. Егорушкагийн гуниг гэнэт арилж ирэхэд хоолойг орхин дээш харвал үнэхээр санаандгүй юм болж бас жаахан айжээ. Мөнөөхөн бүсгүйн дэргэд зогсож байсан нарийхан хөлтэй, цүндгэр гэдэстэй, ганцхан цамц өмссөн бяцхан жаал түүний толгойн харалдаа эв хавгүй үхэр чулууны нэг дээр зогсож байжээ. Нөгөө ертөнцийнхнийг үзсэн шиг тэр хүү айж, гайхсан байдлаар нүдээ үл цавчин амаа ангайлгасаар Егорушкагийн улаан цамц, морин тэрэг хоёр луу ээлжлэн ширтэнэ. Цамцны улаан өнгө түүний дурыг булаан морин тэрэг, түүний дор унтаж байгаа хүмүүс сонирхлыг нь татжээ. Тааламжтай улаан өнгө, сониуч зан хоёр түүнийг сууринаас нааш ирүүлснийг тэр өөрөө анзаарсангүй, тэгээд одоо өөрийн зориг зүрхтэйг гайхаж байгаа бололтой. Егорушка, жаал хүү хоёр бие биеэ удтал дуугүй харж жаахан эвгүйрхжээ. Нэлээд дуугүй байсны эцэст Егорушка:

	— Чамайг хэн гэдэг вэ? гэж асуувал үл таних жаалын хацар улам цүлхийн чулуунд нуруугаараа шахан нүдээ бүлтийлгэн уруулаа хөдөлгөж ядан:

	— Тит гэж сөөнгө дуугаар хариулжээ.

	Хүүхдүүд дахиад юу ч дуугарсангүй. Нууц Тит маань чив чимээгүй байснаа Егорушкагаас хараа үл салган өрөөсөн хөлөө өргөн өсгийгөөр гишгэх газар эрсээр дээш нэг чулуун дээр гараад Егорушкаг араасаа цохиод авах болов уу гэж айсан байдлаар ширтсэн хэвээр дээш өгссөөр довын цаагуур далд орлоо.

	Егорушка жаал хүүг нүдээр үдээд өвдгөө тэврэн толгойгоо бөхийлгөв... Халуун наран түүний ар шил, нурууг шарна. Гунигт дуу үе үе тасалдан бүгчим агаарт дахиад сонсогдон горхи нэгэн хэмээр шожигнож морьд өвс иднэ. Цаг яг зогсчихсон юм шиг болж өглөөнөөс хойш бүр зуун жил өнгөрсөн мэт санагдана... Егорушка морин тэрэг, морьдыг толгод шиг нам гүм болгож нэгэн байрандаа чулуужиж үлдэхийг тэнгэр бурхан хүсээгүй байгаа?

	Егорушка толгойгоо өргөн сульдсан нүдээр эгц урагшаа харвал саяхан болтол огт хөдөлгөөнгүй байсан хөхөлбөр ягаан туяа алс тэртээ тэнгэртэй нийлж улам холдсон байлаа... Өвс, хөвдийг тэр алс тэртээ өөр лүүгээ татан Егорушка холдон холдсоор буй тэр алс тэртээ рүү ер бишийн хурдан гүйж байгаа юм шиг ажээ.

	Эхлээд Дениска сэржээ. Тэр ухасхийн өндийж мөрөө маажин:

	— Тэрслүү чөтгөрийг үхэл аваачдаг болоосой! хэмээн үглэхийг үзэхүл түүнийг ямар нэгэн амьтан хазжээ.

	Дениска горхи руу очин ус ууж, нүүр гараа удаан гэгч угаав. Түүний тургилт, усны цалгиан хоёр Егорушкаг сэргээж Денискаг гантиг чулуутай адил болгосон нүүрээс нь гоожиж буй том том усан дусал, мөн тийм сэвхнүүдийг жаал хүү хараад:

	— Мөд явах уу? гэж асуувал Дениска нар эрт байгааг харж:

	— Мөд явах ёстой гэж хариулан цамцны хормойгоор нүүрээ арчиж царайгаа ноцтой болгон өрөөсөн хөл дээрээ догонцож:

	— Хоёулаа хөвд рүү уралдаж очъё гэж хэлжээ.

	Егорушка аагим халуунд шарагдан нойрмог байсан хэр нь түүний хойноос гүйжээ. Дениска хорь орчим настай, дэлбэгчийн ажилтай, бас авгай авах гэж байгаа боловч хүүхэд зангаа орхиогүй могойгоор оролдон, тагтаатай хөөцөлдөж, шагай тоглон, хөөцөлдөж гүйх их дуртай, хүүхдийн тоглоом, маргаанд дандаа оролцож явдаг ажээ. Эзнийхээ эзгүй юм уу унтсан хойгуур тэр нэг хөл дээрээ догонцон гүйх, чулуу нүүлгэх ажилд орно. Жижиг хүүхдүүдтэй хамт түүний баяр хөөр болон тоглож байгааг харсан хүн бүр «Ийм л мангуу эр дээ!» гэж тэсгэлгүй дуу алддаг билээ. Өөрсөдтэй нь том болсон дэлбэгч тоглож байгаад хүүхдүүд үл гайхан зодоон гарахгүй бол тоглож л бай гэцгээнэ. Үүнтэй адилхан өөрсөдтэй нь жинхэнэ том нохой ирж тоглоход гөлөгнүүд яадаг ч үгүй шүү дээ.

	Егорушкагаас түрүүлсэндээ Дениска сэтгэл хангалуун байгаа бололтой, ингэж ганц хөл дээрээ догонцон хэчнээн хол ч явж чадна гэсэн байртай нүдээ ирмээд зам хүртэл уралдан гүйж амрахгүйгээр морин тэрэг дээрээ буцаж хүрье гэж Егорушкагаас гуйсан боловч амьсгаадан аахилан ядарсан болохоор хүү зөвшөөрсөнгүй.

	Кузьмичовын загнах юм уу мод далайж сүрдүүлэхэд гаргадаг ноцтой царай гарган шашны номын ёс алдагсад зэм хүлээхдээ айж балмагдан ямар байдаг вэ яг тийм царайгаар Дениска өрөөсөн өвдөг дээрээ сөхрөн сууж нэгэн юм ширтэн гараа хавсарч барьсан чигээр аяархан өргөж байснаа гэнэт гэдсээрээ унаад өвс рүү алгадан:

	— Бариад авсан даа! гэж баяр хөөртэй өгүүлэн босонгуут Егорушкад том дэвхрэг үзүүлэв.

	Егорушка, Дениска хоёр дэвхрэгийн ногоон нурууг хуруугаар илэн сахалд нь хүрэхэд түүнд таатай байгаа бололтой. Дараа нь Дениска цус сорсон том ялаа барьж аваад дэвхрэгт ойртуулахад Денискатай хэзээний танил юм шиг дэвхрэг нүүрийн гивлүүртэй төстэй том хошуугаараа хайхрамжгүй байдлаар ялааны гэдэснээс зулгаав. Дэвхрэгийг тавихад далавчны ягаан өнгийн дотор талыг гялалзуулан өвсөн дунд буугаад дуугарч эхэллээ. Ялааг тавихад гэдэсгүй болсон тэр далавчаа дэлгэн морьд руу нисэн оджээ.

	Морин тэрэгний тэндээс уртаар шүүрс алдсан нь Кузьмичов сэрж байгаа нь тэр ажээ. Тэр бээр толгойгоо түргэн өндийлгөн алс тэртээг харсан нь Егорушка, Дениска хоёрын хажуугаар өнгөрсөн хайхрамжгүй тэр харцад ноос, Варламов хоёрыг бодож байгаа! бодол илэрнэ. 

	— Христофор гуай босох цаг болсон шүү. Унтаад байвал ажил хэрэг сүйд болно. Дениска, морио хөллө! гэж сандрангуй өгүүлэв.

	Христофор лам унтсан шигээ инээмсэглэн сэржээ. Түүний царай нойртоо үрчийсэн нь бүр жижиг болсон юм шиг байлаа. Лам нүүр гараа угааж, хир даг болсон Библи хөлгөн судрын нэг ном5 яаралгүй гаргаж ирээд наран мандах зүгт хандан уншиж загалмайлж эхлэв.

	— Христофор ламтан гуай, явах болжээ. Морьд бэлэн болоод байхад та чинь... гэж Кузьмичов зэмлэнгүй өгүүлэхэд:

	— Одоохон, одоохон... Кафизмыг6 унших хэрэгтэй шүү дээ. Өнөөдөр үүнийг уншаагүй байгаа юм гэж Христофор лам бувтнав.

	— Кафизмаа дараа болно биз.

	— Иван Иванович минь, өдөр бүр үүнийг унших ёстой юм...

	— Бурхан тэнгэр шийтгээгүй биз дээ.

	Христофор лам наран мандах зүг рүү харан мөч хэртэй уруулаа хөдөлгөн шивнэхэд Кузьмичов түүнийг бараг үзэн ядах байдлаар харж мөрөө тэсгэлгүй хавчина. Христофор лам дуудлага бүрийн төгсгөлд агаар гүнзгий сорон бусдыгаа загалмайлуулах санаатай зориуд чангаар загалмайлан:

	— Бурхны өршөөл! гэж гурван удаа өгүүлнэ.

	Лам арайхийж инээмсэглэн тэнгэр өөд харснаа номоо далд хийж Fini7 гэж хэлжээ.

	Нэгэн хормын дараа морин тэрэг замд гарсан нь урагшлах биш буцаад явж байгаа юм шиг санагдан аян замын хүмүүс ч үдээс өмнө харснаа харж явлаа. Толгод хөхөлбөр ягаан алс холд шингэж зах хязгаар үл харагдана. Шарилж, чулуу, хадлан хадсан зурвас газрууд жирэлзэн өнгөрч мөнөөхөн турлиах, элээнүүд далавчаа дэлгэн тал нутгийн дээгүүр нисэцгээнэ. Аагим халуун, нам гүмийн дунд агаар гөлийж орхиод дуулгаваргүй байгаль орчин хүртэл нам гүмд хөшиж гүйцжээ... Салхи, сэргэлэн сайхан дуу авиа, үүлний аль аль нь ч сураггүй ажээ.

	Тэгээд нар баруунаа таших үед бүх тэвчээрийг алдуулж ядраасан тал нутаг, толгод, агаар тэнгэр дарлалд тэсвэрлэсэнгүй, тэр дарлалыг өөрөөсөө авч хаяхыг оролдоно. Толгодын тэртээгээс үнсэн саарал хурган үүл гэнэт үзэгдэн би бэлэн байна шүү гэх аятай тал нутагтай харгалдан барайна. Гэнэт хөдөлгөөнгүй агаарт нэгэн юм урагдах мэт салхи хүчтэй шуугин исгэрч тал дундуур дуу чимээ гарган сүүгэв. Тэрхэн зуур өвс, ноднингийн лууль шуугин хийсэж зам дээгүүр мушгирсан тоос дэгдэн сүрэл, тэмээлзгэнэ, өдийг талаар дүүрэн хийсгэж бараан өнгөөр хуйлран эрчилсээр агаарт гарч нарыг булингартууллаа. Хамхуул өвс бүдрэн бүдэрч дэгдсээр тал дундуур хөндлөн гулд дүүлэн дэгдэж тэдгээрийн нэг нь хуй салхинд өртөж шувуу шиг эргэлдэн эргэлдсээр тэнгэрт гарч бараан толбо болон үзэгдэж байснаа алга боллоо. Түүний хойноос бас нэг, гурав дахь нь хийснэ. Агаарт хоёр хамхуул мөргөлдөн ноцолдож байгаа юм шиг хоорондоо зууралдахыг Егорушка харлаа.

	Замын хажуугаас тоодог сүр сар нисэн далавч сүүлээ жирэлзүүлнэ. Нарны гэрэлд тэр шувуу загас барьдаг халбаган дэгээ юм уу тогтоол усны удган эрвээхэйтэй адил харагдаж усан дээгүүр нисэж явахдаа далавч, сахал хоёр нийлсэн нь түүний сахал урдаас, араас, хажуугаас ургаа юу гэмээр ажээ... Тэр тоодог өөрийн эрээн алаг өнгөнд зугаацаж эгц дээш дүүлэн гарснаа агаарт дэгдсэн тоосноос айсан бололтой хажуу тийш ниссэн нь удтал харагдсаар байлаа...

	Хуй салхинд түгшсэн тарианы түнжүүр юу болсныг үл ойлгон өвсөн дотроос нисэн гарч ирээд бусад шувуутай адил салхи сөрөн ниссэнгүй, харин салхины дагуу ниссэн нь түүний өд сөрвийж бие нь эр тахианы дайтай том болсныг харвал ууртай, бараа сүртэй ажээ. Ганцхан тал нутагт бүх насаа өнгөрүүлж тал нутгийн эмх замбараагүй үймээнд дассан турлиахууд өвсөн дээгүүр тайван гэгчийн эргэлдэж юуг ч үл анхааран өөрийн бүдүүн хошуугаар хатсан газрыг хайхрамжгүй тоншино.

	Толгодын тэртээ аянга нижигнэж сэрүү татлаа. Дениска хөгжилтэй исгэрэн морьдоо ташуурдана. Христофор лам, Кузьмичов хоёр малгайгаа барьсаар толгодыг харж явна... Бороо орвол хэчнээн сайхан байх бол!

	Өчүүхэн л чармайлт гаргавал тал нутаг ялж дийлмээр байлаа. Гэвч үл үзэгдэгч айхавтар хүчит салхи, агаар хоёрыг зад атгаж тоосыг дарсан нь юу ч болоогүй юм шиг нам жим болжээ. Үүл арилж, наранд шарагдсан толгод уруу царайлан агаар дуулгавартай гэгч нь дүнсийж ганцхан түгшүүртэй хэвээр байгаа заараг шувууд хувь тавиландаа гомдон гунигтай дуугарах ажгуу...

	Удалгүй үдэш боллоо...

	 


III

	 

	Үдшийн бүрэнхийд зэвэрсэн төмөр дээвэртэй, харанхуй цонх бүхий бага шиг дан байшин үзэгдсэн нь буурчийн газар ажээ. Тэр байшингийн гадуур ямар ч хашаагүй, юугаар ч хашиж хамгаалаагүй тэр байшин талын дунд ганцаар торойно. Байшингаас зайдуухан бургасан хашаа бүхий интоорын муухан цэцэрлэг бараантаж цонхны дор тэргүүнээ унжуулсан наран цэцэг үзэгдэнэ. Цэцэрлэг дотор туулай айлгах гэж жижиг тээрэм босгожээ. Байшингийн хавьд үзэгдэж сонсогдох юм юу ч байсангүй.

	Дээвэртэй үүдний довжооны дэргэд морин тэрэг зогсонгуут эрэгтэй, эмэгтэй хоёр хүний баярлах дуун байшин дотор сонсогдон байшингийн хаалга чахран дуугарч морин тэрэгний дэргэд хойд хормой, гараа савчсан туранхай өндөр хүн агшин зуур хүрэлцэн ирсэн нь буурчийн газрын эзэн Мойсей Мойсеич байжээ. Тэр хүн цонхигор цагаан царайтай, тас хар сахалтай хижээл эр байлаа. Тэр эр урт хормойтой, хорчгор мөрөнд нь өлгүүрт өлгөсөн юм шиг халхганах, хуучирсан дээл өмссөн нь түүний баяр хөөр болох юм юм уу, айж сандрах бүрд дээлийн хойд хормой далавч аятай дэрвэх ажээ. Мойсей Мойсеич урт дээлээс гадна цайвар өнгийн, задгай тавьсан өмд, асар том бясаа шиг шар өнгийн хантааз өмсжээ.

	Ирсэн зочдыг Мойсей Мойсеич танимагц эхлээд сэтгэл хөдөлсөндөө алмайрсан авч дараа нь гараа алдлан дуу алдан морин тэрэг рүү харах нь түүний хувьд таатай төдийгүй дэндүү сайхан санагдсан мэтээр инээмсэглэн цонхигор царайгаа үрчийлгэн бөгцийж:

	— Бурхан өршөөг! гэж нарийхан дуугаар үглэн амьсгаадаж нааш цааш гүйсэн нь зорчин явагсдыг морин тэрэгнээс буухад саад болно. Тэгээд:

	— Өнөөдөр би их азтай байна! Иван Иваныч гуай, Христофор ламтан гуай, одоо би яана аа! Ийм хөөрхөн банди бас явж байдаг! Би чинь хөшсөн юм шиг нэг байрандаа зогсоод зочны өрөө рүү зочдоо урьдаггүй минь юу билээ? Орцгоохыг мэхийн гуйя! юмаа надад бариулаач... Бурхан өршөөг! гэж үглэнэ.

	Ирсэн хүмүүсийг морин тэрэгнээс буухад Мойсей Мойсеич туслан наана цаана болж байснаа гэнэт эргэн харж усанд живж аврал эрсэн хүний бухимдсан зэрлэг дуугаар:

	— Соломон, Соломон! гэж хашхирахад байшин дотор:

	— Соломон, Соломон! гэх эмэгтэй хүний дуу сонсогдов.

	Үүд чахран босгон дээр намхан нуруутай, залуу жүүд үзэгдсэн нь хатуу, буржгар шар үсэн дотроо халзан орсон, монхордуу хамартай хүн байлаа. Тэр хүн ардаа дугуй хормойтой, богино ханцуйтай хуучирсан пиджак, богинодсон өмд өмссөн нь өд нь зулгарсан шувуу шиг намхан тоодгор харагдана. Энэ бол Мойсей Мойсеичийн дүү Соломон ажээ. Тэр мэндэлсэн ч үгүй, дуугүй хачин мушилзан морин тэргэнд ойртож ирэхэд:

	— Иван Иваныч, Христофор ламтан хоёр ирсэн шүү! гэж түүнийг итгэхгүй байх вий гэсэн аялгаар түүнд Мойсей Мойсеич хэлээд, — Ийм эрхэм хүмүүс ирдэг нь гайхалтай хэрэг шүү! Соломон чи юмыг нь аваач! Зочид маань орцгоож хайрла! гэв.

	Хэдэн хормын дараа Кузьмичов, Христофор лам, Егорушка нар харанхуй том өрөөнд хуучин царсан ширээний дэргэд сууж байлаа. Энэ том өрөөнд цоорхой хулдаасан бүрээстэй буйдан, гурван сандлаас өөр тавилга байгаагүй болохоор тэр ширээ бараг ганцаараа байгаа юм шиг ажээ. Тэгээд ч сандлуудыг сандал гэхийн арга алга. Тэдгээр сандал хэмээгч нь өнгө алдсан хулдаасан бүрээстэй, түшлэг нь гэдрэгээ суусныг үзэхүл хүүхдийн чаргатай адил болсон тавилгархуу юм байжээ. Энэ эв дүйгүй түшлэгийг гэдийлгэхдээ мужаан юу бодож байсныг ойлгохын аргагүй боловч энд мужаан буруугүй, харин ч хүч тэнхээгээ гайхуулах гэсэн нэг зорчигч сандлын түшлэгийг гэдийлгэчхээд засах гэж оролдон улам гэдийлгээ болов уу гэмээр санагдана. Өрөө их харанхуй ажээ. Өрөөний хана сааралтан адар нь хиртэн тортог сууж, шаланд ангархай гарч ойлгогдохын аргагүй (мөнөөхөн хүчтэн өсгийгөөрөө гаргасан болов уу гэмээр) хонхорхойнууд гарсан байх ба өрөөнд арван хэдэн дэн асаавч гэрэл гэгээ орохооргүй юм шиг ажээ. Хана, туурга, цонхны аль алинд чимэглэл гэхээр юм байсангүй. Тэгэхдээ нэг хананд хоёр толгойт бүргэдийн зураг бүхий ямар нэгэн дүрэм модон жааз дотор байрлуулж бас өөр нэгэн тийм жаазанд «Хүний хайхрамжгүй зан» гэсэн бичиг бүхий ямар нэгэн сийлбэр хийжээ. Цагийн эрхэнд тэр сийлбэр бүр бүдгэрч ялааны баас болсон болохоор хүн юунд хайхрамжгүй зантай байдгийг ойлгохын аргагүй байлаа. Өрөөнд хөгцөрсөн, ямар нэгэн исгэлэн юм үнэртэж байлаа.

	Мойсей Мойсеич зочдыг өрөөнд оруулаад бөхийж нахилзсаар гараа үрчин хооронд нь хавсарч баяр хөөр болон шүүрс алдсаар байсан нь ер бишийн эелдэг хүндэтгэл илэрхийлэх гэсэн санаа ажээ.

	— Манай хөсөг үүгээр хэзээ өнгөрсөн бэ? гэж Кузьмичов асуув.

	— Иван Иваныч гуай, нэг хэсэг нь өнөө өглөө өнгөрсөн, нөгөө хэсэг нь энд үдэлж амраад орой хөдөлсөн.

	— Үүгээр Варламов өнгөрсөн үү?

	— Үгүй, Иван Иваныч гуай. Өчигдөр өглөө түүний хэрэг хөтлөгч Григорий Егорыч өнгөрөхдөө хэлснээр бол одоо тэр хүн молоканы8 сууринд байх ёстой.

	— Сайн байна. Тэгвэл одоо бид ачаа хөсгөө гүйцэж дараа нь молоканыханд очно.

	— Иван Иваныч минь, тэнгэр бурхан замыг чинь тэтгэг! Шөнө болсон хойно та нар хаашаа явах нь вэ? Эрүүл мэндээ бодож оройн хоол идээд, унтаж бурхны өршөөлөөр маргааш өглөөгүүр хэн л бол хэнийгээ гүйцнэ биз! гэж Мойсей Мойсеич гараа алдлан байж өгүүлэв.

	— Цаг алга, цаг алга... Мойсей Мойсеич минь, уучлаарай, дараа хэзээ нэг цагт тухалъя. Одоо амжихгүй. Арван таван минут хэртэй суугаад явъя, молоканыханд хоноглож болно.

	— Арван таван минут гэнэ үү! Иван Иваныч гуай, та бурхнаас айгаач! Таны малгайг нууж үүдээ цоожлоход хүргэх нь! Ядахдаа зууш зооглож цай уугаач! гэж Мойсей Мойсеич чарлав.

	— Цай, ёотон ч яамай гэж Кузьмичов өгүүлбэл Мойсей Мойсеич толгой унжуулан хэн нэгэн хүнийг цохиод авах вий гэсэн шиг алгаараа нүүрээ халхлан өрөвдмөөр инээмсэглэж:

	— Иван Иваныч гуай! Христофор ламтан гуай! Цай зооглож соёрхооч! Манайд цай ууж болохооргүй тийм муу хүн гэж үү би! Иван Иваныч гуай! гэж гуйхад Христофор лам өрөвч сэтгэл гарган,

	— Яах вэ цай ууж болох юм. Энэ чинь нэг их саад болохгүй гэвэл:

	— За яах вэ гэж Кузьмичов зөвшөөрлөө.

	Мойсей Мойсеич ухасхийж баяр хөөр болон дуу алдаад дөнгөж сая хүйтэн уснаас бүлээн усанд дэвхрэн орсон аятай биеэ хураагаад үүд рүү гүйж Соломоныг анх дуудсан бухимдангуй зэрлэг дуугаар,

	— Роза, Роза! Халуун тогоо авчир! гэж хашхирчээ.

	Хувийн дараа үүд онгойн Соломон том тосгуур барьсаар орж ирээд тосгуураа ширээн дээр тавьж, ёжтой байдлаар хажуу тийш харан түрүүчийнх шигээ хачин инээмсэглэв. Дэнгийн гэрэлд одоо түүний инээмсэглэлийг ажиж болох байлаа. Түүний инээмсэглэл олон янзын санаа илэрхийлэх авч аргагүй зэвүүцсэн байдал илэрхий ажээ. Тэр ямар нэгэн тэнэг, инээдэмтэй юм бодон хэн нэгнийг тэвчиж үл ядан зэвүүцэж хор шарыг малтан шоолж хөхрөхийг хүлээн ямар нэгэн юманд баяр хөөр болж байгаа юм шиг харагдана. Түүний унжуу хамар, бэлцгэр уруул, бүлтгэр нүд хөхрөн инээх хүлд хөтлөгдсөн юм шиг байлаа. Кузьмичов түүний царай руу харж доогтой инээснээ:

	— Соломон чи энэ зун жүүд нарыг төлөөлөн манай хотын яармагт яагаад очсонгүй вэ? гэж асуулаа.

	Хоёр жилийн өмнө хотын яармагийн нэг сэхээвчинд Соломон жүүд нарын ахуй байдлыг ярьж их амжилт олж байсныг Егорушка сайн санаж байлаа. Энэ тухай түүнд сануулсан нь ямар ч сэтгэгдэл төрүүлсэнгүй, тэр асуултад хариулсангүй гадагш гарснаа халуун тогоо барьсаар орж ирлээ.

	Соломон ширээн дээр хийх юмаа гүйцээгээд хажуу тийш очиж гараа элгэн дээрээ зөрүүлэн нэг хөлөө урагш тавин Христофор лам руу шоолонгуй харж зогслоо. Түүний төрх байдал инээдэмтэй, зэвүүцмээр байсан хэр нь үнэхээр өрөвдмөөр харагдана. Учир нь түүний төрх байдал дээрэнгүй болохын хэрээр богинодсон өмд, тоодгор пиджак, инээд хүргэсэн хамар, зулмалсан шувуу шиг хэлбэр галбир улам тодорсоор байлаа.

	Нөгөө өрөөнөөс Мойсей Мойсеич мухар сандал авчран ширээнээс зайдуухан суугаад:

	— Тавтай цайлаарай, ёотонтой цай шүү. Эрүүл мэндийнхээ төлөө зооглоцгоо. Та нар манайхаар огт үзэгдэхгүй юм. Христофор ламтныг би таван жил барааг нь харсангүй. Энэ нүдэнд дулаахан банди хэний хүүхэд болохыг хэн ч надад хэлэхгүй юм уу? гэж Егорушка руу харан асуувал:

	— Энэ манай дүү Ольга Ивановнагийн хүү гэж Кузьмичов хариулав.

	— Энэ жаал хаашаа явж байгаа юм бэ?

	— Сургуульд орох юм. Бид үүнийг сургуульд оруулах гэж авч яваа юм.

	Мойсей Мойсеич хүндэтгэл илэрхийлэн царайдаа гайхсанаа илчилж толгойгоо эргүүлэн халуун тогоо руу хуруугаараа чичлэн:

	— Энэ чинь их сайн хэрэг, их сайн хэрэг! Гимназ төгсгөсний дараа бидний хэн нь ч малгай авч хүндлэх ноён болно. Чамайг ухаалаг, баян, дээгүүр зантай хүн болоход ээж чинь баярлах болно. Энэ чинь сайн хэрэг! гэж хэлээд дуугүй болж өвдгөө илснээ долгонцог маягаар:

	— Христофор ламтан гуай, намайг та өршөөгөөрэй, харин таныг худалдаачинтай нийлж талх тариа борлуулж явна гэж хамбатанд захиа бичнэ шүү. Христофор лам мөнгөгүй болчхоод худалдаа наймаа хийж ноос зарж явна гэж тамгатай цаасан дээр бичнэ шүү гэвэл:

	— Өтөлсөн хойноо ийм юмаар хөөцөлдөх болсоон. Би чинь ламаас худалдаачин болсоон. Одоо чинь гэртээ мөргөл хийгээд сууж байх болсон боловч морин тэргээр давхиж явна даа... Үймээн бужигнаан гэдэг чинь энэ! гэж Христофор лам инээмсэглэн хэлэв.

	— Тэгвэл их мөнгөтэй болно доо!

	— Мөн хэлэв ээ! Хувь ногдохоос мөнгө бишээ. Бараа нь хүргэн Михайлынх болохоос минийх биш.

	— Яагаад тэр чинь өөрөө явдаггүй юм бэ?

	— Яагаад гэвэл... Уруул дээрх эхийн сүү нь хатаагүй байгаа юм. Ноос худалдаж авахыг авсан, харин худалдахад ухаан хүрэхгүй, хүүхдээрээ байгаа юм. Өөрийн бүх мөнгөө үрэн таран хийгээд мөнгө олох гэж ийш тийш давхисан боловч хэн түүнд мөнгөө дэмий өгөх билээ. Жил тойрон бадарчилснаа над руу ирж «Аав минь, ноосыг зарж надад тус болооч! Энэ ажлыг би даанч мэдэхгүй юм» гэх нь тэр. Урьд нь аавгүй болоод байсан бол одоо аавгүй болохоо байж гэнээ. Худалдаж авахдаа асуугаагүй атлаа болохоо байхлаар аав гэдэг байна. Аав нь тэгээд яах билээ? Хэрэв Иван Иваныч байгаагүй бол аав нь юу ч хийж чадахгүй шүү дээ. Тэд ингэж л ажил уддаг улс. 

	Мойсей Мойсеич шүүрс алдан:

	— Тийм ээ, хүүхдүүд ажил их уддаг юм. Надад зургаан хүүхэд байна. Нэгийг сургана, нөгөөг эмчлүүлнэ, гурав дахийг тэвэрч өсгөнө, тэгээд том болсон хойноо хэчнээн их ажил уддаг гээч. Зөвхөн одоо ийм байгаа бишээ. Ариун сударт9 Иаков гэгээн олон нялх хүүхэдтэй байхдаа уйлдаг байсан бол тэднийг том болсон хойно бүр ч их уйлсан гэж бичээстэй бий гэж ярилаа.

	— Тийм ээ... гэж Христофор лам зөвшөөрөөд, — Миний хувьд тэнгэр бурханд муу санах юм байхгүй. Бусад хүн шиг би насны туйлд хүрсэн хүн... Охидоо сайн хүмүүстэй суулгасан, хөвүүдээ хүн болгосон, хийдгийгээ хийж гүйцсэн чөлөөтэй хүн болохоор толгой хандсан зүгтээ явж байж болох болжээ. Авгайтайгаа хоёулаа амар төвшин амь зууж, идэж уучхаад амарч байна. Ач нараар бахархан бурханд залбирч суухаас өөр хийх юм алга. Өөхөнд хучсан бөөр шиг жаргаж суугаа надад хэн юу хийж явааг мэдэх гэсний ч хэрэг алга. Төрснөөс хойш зовлон гай тохиолдсонгүй. Хэрэв «Чамд юу хэрэгтэй байна вэ? Юу хүсэж байна вэ?» гэж хааныг асуувал надад юу ч хэрэггүй гэнэ. Бурхан тэнгэрийн өршөөлөөр би юмаар дутаагүй. Бүх хот даяар над шиг жаргалтай хүн байхгүй. Харин нүгэл бишгүй байна аа. Ганц бурхан тэнгэр л нүгэлгүй гэдэг. Энэ үнэн биз дээ гэж ярьжээ.

	— Зөв байлгүй яах вэ.

	— Шүдгүй болж хөгширснөөс ууц нуруу хөшдөг болжээ. Амарч л баймаар... Бие ядаж тамир тэнхээгүй болжээ. Арга ч үгүй биз, дориун ч насаллаа. Ная гараад байна. Үүрд мөнх байх биш, юм ёсоороо байх ёстой.

	Христофор лам гэнэт ямар нэгэн юм санасан бололтой балгасан цайгаа тургиж, инээснээсээ болж ханиалгав. Мойсей Мойсеич ёсыг бодож бас инээмсэглээд ханиалгалаа. Христофор лам гараар савчаад

	— Наргианы юм! Манайд том хүү Гаврила маань зочлон ирлээ. Тэр Чернигов мужид эмнэлгийн талаар албан хаадаг юм... Сайн хэрэг... Тэгээд ч түүнд «Амармаар байна... Чи эмч болохоор эцгээ эмчил!» гэж хэлбэл миний хувцсыг тайлуулж энд тэнд тоншин, чагнаж янз бүрээр оролдон гэдэс гүзээ нухалснаа «Ааваа, таныг шахсан агаараар эмчлэх ёстой юм байна» гэж хэлдэг байгаа гэж яриад нүднээс нулимс гартал татганан хөхрөөд босож хоёр гараараа савчин, — «Чиний тэр шахсан агаар ч яамай байна аа!» гэж би түүнд хэлсэн юм. Тэр шахсан агаар ч үнэхээр яамай байна аа гэж инээсээр өгүүлэв.

	Мойсей Мойсеич бас босож гэдсээ бариад гэрийн хав хуцах мэт жингэнэсэн дуугаар хөхөрлөө. Христофор лам ч хөхөрсөөр

	— Тэр шахсан агаар ч үнэхээр яамай байна аа гэж давтан хэллээ. Мойсей Мойсеич бүр чанга хөхрөн хөл дээрээ арай ядан тогтож:

	— Ээ бурхан минь... Та болиоч... Элэг хөшчихлөө! гэж гиншлээ.

	Тэр ингэж хөхрөн ярьж байхдаа ч Соломоныг сэжигтэй байдлаар үе үе харсаар байлаа. Түүний харц, инээж байгааг үзэхүл ноцтой жигшин үзэх байдалтай байсан нь түүний зулмалсан мэт галбирт огт зохицоогүй, тэгээд ч тэр эрийн төрх байдал ёстой жигшсэн царай нь эрхэм зочдыг инээлгэх гэсэн юм шиг Егорушкад санагдаж байлаа.

	Кузьмичов чив чимээгүй суун тав, зургаан аяга цай ууснаа өмнөх ширээг цэвэрлэн зайчлаад өдөр тэргэн доогуур унтахдаа дэрлэж байсан уутыг авч боодлыг тайлан сэгсэрвэл уутнаас бөөн бөөн үнэт цаас ширээн дээр асгарав.

	— Христофор лам гуай, жаахан завтай дээрээ тоолъё гэж Кузьмичов хэлэв.

	Мөнгийг харснаа Мойсей Мойсеич аягүйрхэн бусдын нууцыг мэдэхийг хүсдэггүй ёс мэдэх хүний байдлаар босож гараараа тэнцүүлж ядан өлмийгөөрөө алхлан өрөөнөөс гарчээ. Соломон байрандаа үлдэв.

	— Хэчнээн рублиэр толгойлсон юм бэ? гэж Хрисфор ламыг асуухад:

	— Тавин ширхгээр... Гурван рублийнх ер... Хорин тавт, зуун рублийнхийг мянга мянгаар багцалсан юм. Варламовт та долоон мянга найман зууг тоолж ялга, би Гусевичийнхийг тоолъё. Алдаж тоолуузай гэж Кузьмичов хэлжээ.

	Ширээн дээр хэвтэж байгаа шиг ийм их бөөн мөнгийг Егорушка амьдралдаа огт үзээгүй билээ. Их мөнгө байгаа бололтой, учир нь Варламовт өгөхөөр Христофор ламын тасалж авсан долоон мянга найман зууг бүх мөнгөтэй харьцуулахад тун бага санагджээ. Өөр үед бол ийм их мөнгө Егорушкаг гайхалд оруулж ийм их мөнгөөр зөөлөн талх, шийр, намуу цэцгийн үнэрт боов хэчнээнийг худалдан авч болохыг бодож гарах байсан биз, харин одоо бол тэрхүү мөнгийг хайхрамжгүй харж бөөн мөнгөн дотроос гарч буй ялзарсан алим, керосин тосны муухай үнэрийг л мэдэрч суулаа. Морин тэргэн дээр сэгсрүүлэн агсагдаж зүдрээд нойр нь хүрч байлаа. Түүний толгой аяндаа унжин нүд анилдаж санаа бодол нь ээдэрсэн утас шиг болжээ. Болдог сон бол толгойгоо ширээн дээр тухтайхан тавьж дэн, мөнгө тоолж буй хуруу гарыг харахгүйн тул нүдээ анин нойрмог, ядарсан санаа бодлоо нам болгомоор байлаа. Нойрмоглохгүйг хичээх тусам дэнгийн гэрэл, аяга, хуруу гар хоёр харагдан халуун тогоо ганхан ялзарсан алимын муухай үнэр улам ч хүчтэй ханхлах шиг болно. Христофор лам инээмсэглэн

	— Мөнгө өө гэж, бөөн гай! Одоо манай Михайло унтаад би түүнд ийм бөөн мөнгө аваачна гэж зүүдэлж байгаа биз хэмээн шүүрс алдвал:

	— Танай Михайло Тимофеич юм мэддэггүй хүн, буруу юм л барьж авсныг та ойлгож байгаа. Миний хэлснээр надад ноосоо та өгчхөөд буцаад явбал дээр байсан юм. Тэгсэн бол би таныг хүндэтгэхийн учир өөрийн үнэ дээр нь тус бүр тавин мөнгө нэмж өгөх байсан юм... гэж Кузьмичов хэлжээ.

	— Үгүй, Иван Иваныч минь, анхаарал тавьж байгаад танд би талархаж байна... Хэрэв миний дураар болдог бол би энэ тухай ярихын ч хэрэггүй байсан, энэ чинь миний юм биш гэдгийг та мэдэж байгаа шүү дээ... гэж Христофор лам шүүрс алдан өгүүлэв.

	Мойсей Мойсеич өлмий дээрээ гишгэсээр орж ирэв. Ёсыг бодож овоолоостой мөнгө рүү харахгүйг хичээн тэр хүн Егорушка руу очин цамцны араас чангаан нам дуугаар:

	— Банди минь явъя, би чамд аймшигт ууртай баавгай үзүүлье гэлээ.

	Нойрмог Егорушка босож Мойсей Мойсеичийн хойноос залхуутайгаар сажлан бага шиг өрөөнд орсон нь том өрөөнд үнэртэж байснаас илүү хөгцөрсөн исгэлэн үнэр түүний амьсгааг тагласан нь чухам энэ үнэр эндээс бусад өрөөнд тардаг бололтой. Өрөөний тэн хагасыг өөх тос болсон хөнжлөөр бүтээсэн том ор эзэлсэн байх ба нөгөө хэсэгт шүүгээ, бас хатуулж цардсан банзлаас эхлээд хүүхдийн өмд, мөрөвч, татуурга хүртэл элдэв төрлийн бөс даавуу овоорсон ажээ. Шүүгээн дээр өөхөн дэн асна.

	Үзүүлэхээр амласан баавгайн оронд үсээ задгай тавьсан хар толбон хээтэй улаан өнгийн үслэг даавуун даашинз өмссөн, том, дэндүү бүдүүн жүүд авгайг Егорушка үзлээ. Тэр авгай ор, шүүгээ хоёрын нарийхан зайд арай ядан эргэж шүд нь өвдсөн юм шиг сунжирсан дуу гаргаж Егорушкаг хармагц ярвайн уртаар шүүрс алдаж Егорушкаг харж амжихаас өмнө зөгийн бал түрхсэн хэрчим талх ам руу нь барьж:

	— Хүү минь, идээрэй! Чи энд ээжгүй байгаа болохоор чамд хэн ч идэх юм өгөхгүй, ид ид гэж хэлжээ.

	Гэртээ өдөр бүр мөсөн чихэр, намуу цэцгийн үнэрт боов идэж байсан болохоор зөгийн бал Егорушкад төдийлөн аятай байгаагүй хэр нь лав, зөгийн далавч энд тэнд наалдсан балтай талхыг идэж эхлэв.

	— Хүү минь, чи хаашаа явж байгаа юм бэ? гэж жүүд авгай асуухад:

	— Суралцахаар гэж Егорушка хариулав.

	— Эхээсээ хэдүүлээ вэ?

	— Би ганцаараа, өөр хэн ч байхгүй.

	— Аяа! Хөөрхий ээж хэчнээн санаж уйлах бол! Хойтон бид бас Наумыгаа сургуульд оруулна гэж жүүд авгай нүдээ эргэлдүүлэн шүүрс алдахад Мойсей Мойсеичийн цонхигор царайны арьс эвгүй таталдан

	— Наум минь, Наум минь, даанч бие муутай даа гэв.

	Өөх тос болсон хөнжил хөдлөн дороос нь нарийхан хүзүүтэй буржгар толгой үзэгдэн хоёр хар нүд гялалзан Егорушкаг ширтжээ. Мойсей Мойсеич, жүүд авгай хоёр шүүрс алдсаар шүүгээний дэргэд очиж жүүд хэлээрээ ярилцаж гарлаа. Мойсей Мойсеич нам паргиа дуугаар ярьж түүний жүүд хэлээр ярих нь «гал-гал- гал-гал» гэх авиа тасралтгүй гарч байхад түүний авгай цацагт харуулын дуурхуу өнгөөр хариулах нь «ту-ту-ту-ту» гэх авиа гарч байгаа юм шиг ажээ. Тэднийг хоорондоо зөвлөлдөж байх зуур өөх тос болсон хөнжил дороос нарийхан хүзүүтэй өөр нэг буржгар толгой, гурав дахь, дөрөв дэх нь цухуйв. Хэрэв Егорушка зөгнөн бодох их чадвартай байсан бол хөнжил дор зуун толгойт аварга могой хэвтэж байгаа гэж бодож болмоор байжээ. Мойсей Мойсеичийг «гал-гал-гал- гал» гэж асууж байхад жүүд авгай түүнд «ту-ту-ту- ту» гэж хариулсаар байв.

	Жүүд авгай шүүгээ уудлан ямар нэгэн ногоон даавуу задлан зүрхэн хэлбэртэй том шар боов гаргаж ирснээр зөвлөгөөн дуусаж:

	— Хүү минь, май, чи энд ээжгүй байгаа болохоор чамд хэн ч идэх юм өгөхгүй гэж хэлэн боовоо Егорушкад өгчээ.

	Егорушка боовыг халаасандаа хийж тэднийхний амьсгалж сурсан хөгцөрсөн исгэлэн үнэрт амьсгалахын аргагүй болж үүдний зүг зүтгэн том өрөөнд буцаж ирэнгүүт буйдан дээр тухтай гэгчийн сууж аваад санаа бодолдоо ч саад хийсэнгүй.

	Кузьмичов мөнгөө дөнгөж сая тоолж дуусаад уутанд нь буцаан хийж байлаа. Тэр бээр мөнгөө төдийлөн хүндлэхгүй, мөнгө биш харин ямар нэгэн цаас новш шиг хааш яаш үзэн хиртэй уут руу чихэх ажээ. Христофор лам Соломонтой ярилцана. Лам эвшээлгэснээ аман дээрээ загалмайлж:

	— За цэцэн Соломон10 минь ажил хэрэг ямар шүү байна даа? гэж асуувал цаадах нь ямар нэгэн гэмт хэрэгт өөрийг нь хардсан юм шиг ёжтой харж:

	— Энэ чинь та ямар хэргийн тухай ярьж байна вэ? гаж Соломон асуулаа.

	— Ерөнхийдөө... Чи юу хийж байна даа?

	— Би юу хийх билээ? Хүний л хийдгийг хийж явна... Намайг зарц болохыг та харж байна. Би ахын зарц, ах зорчигчдын зарц, зорчигчид Варламовын зарц, харин би арван саяын бэлтэй байсан бол Варламов миний зарц байх байсан гэж Соломон мөрөө хавчин өгүүлэв.

	— Яагаад тэр хүн чиний зарц байх байсан гэж?

	— Яагаад гэнэ ээ? Учир нь ганц нэг мөнгөний төлөө тэнүүлч жүүдийн гарыг долоодоггүй, нэг ч ноён, нэг ч саятан байхгүй. Одоо бол би тэнүүлч, ядуу жүүд хүн, хүн бүхэн намайг нохой мэт үзнэ. Хэрэв би мөнгөтэй байсан бол Мойсей та нарын өмнө сүүлээ шарвалзуулдаг шиг Варламов миний өмнө тэгэх байсан.

	Христофор лам, Кузьмичов хоёр бие биеэ харав. Тэр хоёрын хэн нь ч Соломоны хэлснийг ухаарсангүй. Тэгээд Кузьмичов түүнийг ширүүн муухай харж:

	— Тэнэг минь, чи өөрийгөө юунд Варламовтой жишнэ вэ? гэж асуувал Соломон өөртэйгөө ярьж байгаа хүмүүсийг шоолон харж:

	— Би өөрийгөө очиж очиж Варламовтой жиших тийм тэнэг хүн бишээ. Варламов хэдийгээр орос хүн ч гэсэн санаа бодлоороо яг тэнүүлч жүүд мөн. Тэр чинь мөнгө, мөлжих хоёрын төлөө амьд яваа бол би мөнгөө пийшинд шатаасан хүн. Намайг явж байхад хүн надаас айж малгайгаа авч байхгүйн тул надад мөнгө, газар, хонь огт хэрэггүй. Ингэхээр би та нарын Варламовоос илүү ухаалаг, хүнтэй илүү төстэй болж байгаа хэрэг! гэж хариуллаа.

	Жаахан байзнасны дараа Соломоны үзэн ядах санаанаасаа болж сөөнгө бүдэг дуугаар жүүд нарын тухай яаран ярьж байгааг Егорушка нойрон дундаа сонсжээ. Эхлээд тэр оросоор зөв ярьж байснаа дараа нь жүүд нарын ахуй байдлыг өгүүлэгчийн аяст орж жүүд аялгыг хэтрүүлэн хэзээ нэгэн цагт сүүдрэвчид ярьж байсан шигээ урсгаж гарчээ.

	Түүний яриаг Христофор лам таслан:

	— Байзнаарай, хэрэв чиний шүтлэг чинь чамд таалагддаггүй юм бол түүнийгээ өөрчлөөч. Ингэж шоолж инээх чинь нүгэл болно. Өөрийн шүтлэгийг дорд үзсэн хүн бол хамгийн адгийн хүн байгаа юм гэж хэлэхэд яриаг нь Соломон бүдүүлгээр таслан:

	— Та юу ч ойлгохгүй байна. Би өөр юмны тухай ярьж байхад та хадуураад явчих юм... гэв.

	Христофор лам шүүрс алдаж:

	— Чиний тэнэг болох чинь одоо харагдаж байна. Чадахынхаа хэрээр би чамд сургаж байхад чи уурлаж байна. Би чамд ахмад хүний ёсоор намуухан ярьж байхад чи цацагт хяруул шиг орилоод байх юм. Үнэхээр хачин хүн байна... гэж хэллээ.

	Мойсей Мойсеич орж ирээд сэтгэл түгшсэн байдлаар Соломон, бас зочдыг харж царайны нь арьс дахин татганав. Егорушка толгойгоо сэгсрэн эргэн тойрныг хараад царай нь өөр лүү нь ташуу үзэгдэн унжуу хамрын сүүдэр нь зүүн хацрыг сүүдэрлэсэн агшинд Соломоны царайг зэрвэсхийн харжээ. Тэр сүүдэртэй холилдсон жигшсэн байрын инээмсэглэл, шоолонгуй байдлаар гялалзаж буй нүд, дээрэнгүй төрх, түүний зуламлуулсан мэт галбир Егорушкагийн нүднээ давхраатан үзэгдсэн нь түүнийг алиа шогч хүн биш, харин заримдаа зүүдэнд ордог албин чөтгөртэй адил болгожээ.

	— Мойсей Мойсеич минь, танай энэ албинтсан хүн байна. Та түүнийг нэг юманд оруулах юм уу, авгай аваад өгчихвөл зүгээр байх. Хүн төрлөө алджээ... гэж Христофор лам инээмсэглэн хэлбэл Кузьмичов эгдүүцэн хөмсгөө зангидав. Мойсей Мойсеич дүүгээ, бас зочдыг сэтгэл түгшсэн, сониуч байдлаар дахин хараад:

	— Соломон, чи эндээс гар! гэж ширүүн хэлж бас жүүд хэлээр ямар нэгэн юм нэмж дуугарвал Соломон огцом тасхийтэл инээснээ гарчээ.

	— Юу болоо вэ? гэж Мойсей Мойсеич Христофор ламаас эмээсэн байдлаар асуувал:

	— Бүдүүлэг зантай, өөрийнхөө тухай их юм мэддэг хүн байна гэж Кузьмичов хариулав. Мойсей Мойсеич эгдүүцэн гараар дохиод:

	— Тиймийг би мэднэ ээ. Бурхан минь! Бурхан минь! Та нар уужим сэтгэл гаргаж өршөөгөөрэй, бүү уурлаарай. Энэ ийм л хүн байгаа юм. Бурхан минь, бурхан минь! Энэ миний төрсөн дүү, гай зовлонгоос өөр юм түүнээс харалтгүй. Энэ чинь... гэж үглээд хуруугаа дух хавьдаа аваачиж мушгируулснаа:

	— Өөрийн ухаангүй... дүүрсэн хүн байгаа юм. Үүнийг яахыгаа би мэдэхгүй байна. Хэнийг ч хайхрахгүй, хэнийг ч хүндлэхгүй, хэнээс ч айдаггүй... Хүн бүгдийг шоолж дэмий юм чалчин хүн бүхнийг чичлэн зэмлэнэ. Варламовыг нэг ирэхэд Соломон дэмийрч байж бид хоёр хоёулаа ташуурдуулсанд та нар итгэхгүй байх... Намайг яалаа гэж тэр билээ? Би буруутан гэж үү? Бурхан тэнгэр түүний оюун ухааныг зайлуулсан болохоор бурхны таалал биз, тэгэхэд би буруутан гэж үү? хэмээн үргэлжлүүлэн бувтнана.

	Арваад хувь болсон боловч Мойсей Мойсеич шүүрс алдан аяархан бувтнасаар байлаа.

	— Шөнө болоход тэр унтахгүй юм бодоод л байна. Юу боддогийг бурхан л мэдэх байх. Шөнө түүний дэргэд очиход уурлан хөхөрч гарна. Тэр надад ч дургүй хүн байгаа юм... Юу ч түүнд хэрэггүй. Аав өөд болохдоо бид хоёрт тус бүрд зургаан мянган рубль үлдээсэн. Би буурчийн газар худалдан авч гэрлээд хүүхдүүдтэй болсон, харин энэ маань өөрт ногдсон мөнгийг пийшинд хийгээд галдчихсан. Хэчнээн харамсалтай юм болсон гэж санана! Юунд шатаана билээ? Өөрт нь хэрэггүй бол надад өгнө биз. Юунд шатаана билээ?

	Гэнэт үүд чахран хэн нэгэн хүний алхаанаас шал доргилоо. Егорушка руу зөөлөн салхи үлээж ямар нэгэн хар шувуу түүний нүүрэн дээгүүр далавчаар дэвэн хажуугаар нисэн өнгөрөх шиг болжээ. Егорушка нүдээ нээлээ... Нагац ах нь уутаа бариад аянд гарахад бэлэн болж түүний дэргэд зогсоно. Христофор лам өргөн хүрээтэй бортгон малгайгаа барьж өөрийнх нь царайд огт зохиогүй зөөлөн ч биш, уярсан ч биш. хөндий хүйтэн байдлаар инээдгээрээ инээн мэхийнэ. Харин Мойсей Мойсеичийн бие хэдэн хэсэг болон хугарсан юм шиг тасраад явчихгүйг байдгаараа хичээн тэнцэж ядан байна. Ганцхан Соломон юу ч болоогүй юм шиг буланд гараа элгэндээ зөрүүлэн барьж зогсоод урьдынх шигээ жигшсэн байдлаар инээнэ. Кузьмичов, Христофор лам хоёрын аль алиныг Мойсей Мойсеич үл анзааран ганцхан хамаг биеэ тасраад сарничих вий хэмээн эмээж тэнцэж ядан ярвайн инээмсэглэсээр:

	— Эрхэмсэг хатагтай минь, өршөөгөөрэй, манайх бохир байна. Бид ердийн улс шүү дээ, эрхэмсэг хатагтай минь! гэж гиншинэ.

	Егорушка нүдээ арчлаа. Өрөөний дунд хар даашинз, сүрлэн бүрх өмссөн залуу, гоо сайхан, махлаг бүсгүй зогсож байсан нь үнэхээр эрхэмсэг хатагтай ажээ. Түүний царайг харж амжихаасаа өмнө Егорушка өдөр толгой дээр ганцаараа зогсож харагдсан гуалиг улиангарыг яагаад ч юм бэ, дурсан санажээ.

	— Өнөөдөр үүгээр Варламов өнгөрсөн үү? гэсэн эмэгтэй хүний дуу гарахад:

	— Үгүй, эрхэм хатагтай минь! гэж Мойсей Мойсеич хариулав.

	— Хэрэв та маргааш түүнтэй уулзвал манайхаар түр ороод гараарай гэж хэлээрэй.

	Огт санамсаргүй байтал гэнэт хар хилэн хөмсөг, том хар нүд, хацар дээрээ хонхорхойтой эмэгтэй хүний танхил хацрыг Егорушка бүр дэргэдээ үзлээ. Түүнээс нарны гэрэл шиг цацарсан инээмсэглэл бүр нүүрт тулан тодорч ямар нэгэн тансаг үнэр ханхална.

	— Ямар сайхан хүүхэд вэ! Хэний хүү вэ? Бурхан минь, нойрсож байна. Булцгар хөөрхөн хонгор минь... гэж хатагтай хэлж Егорушкагийн хоёр хацрыг үнсэхэд хүү унтаж байгаа гэж бодон нүдээ анилаа. Үүд чахран хэн нэгэн хүн орж гарч яаран алхлах чимээ сонсогдоно.

	— Егорушка, Егорушка, босоорой, явъя гэж хоёр хүн аяархан шивнэв.

	Бодвол Дениска бололтой хэн нэгэн хүн Егорушкаг хөл дээр нь босгон гараас хөтлөв. Замдаа тэр нүдээ дутуухан нээвэл өөрийг нь үнссэн, хар даашинзтай гоо бүсгүйг дахин үзлээ. Тэр бээр өрөөний дунд зогсоод Егорушкаг гарч явааг харж инээмсэглэн нөхөрсөг байдлаар түүн рүү толгой дохижээ. Үүд рүү очиж явахдаа Егорушка тогоон хэлбэртэй бүрх, салангид түрийтэй гутал өмссөн чийрэг, хүрэн царайтай эрийг харсан нь хатагтайг дагалдан яваа хүн ажээ. Гадаа:

	— Дррр! гэх чимээ сонсогдоно.

	Егорушка байшингийн босгоны дэргэд хоёр хар морь хөллөсөн шинэ ганган сүйхийг харлаа. Дэлбэгчийн суудал дээр дүрэмт хувцас өмсөж урт ташуур барьсан зарц суужээ. Явж байгаа хүмүүсийг үдэхээр ганц Соломон гарч ирлээ. Түүний царайд инээж хөхрөх гэсэн хүслэн тодорч зочдыг шоолон бахаа ханатал хөхрөхийн тул тэдний явахыг тэсгэлгүй хүлээж байсан бололтой ажээ.

	Христофор лам морин тэргэнд суухдаа:

	— Гүнгийн хатан Драницкая гэж шивнэхэд:

	— Тийм ээ, гүнгийн хатан Драницкая гэж Кузьмичов мөн шивнэжээ.

	Гүнгийн хатан ирсэн нь их сүрхий сэтгэгдэл төрүүлсэн бололтой. Учир нь Дениска хүртэл шивнэн ярьсны дараа морин тэрэг хагас мод хэртэй явж буурчийн газар бүр холд хоцрон зөвхөн бүдэг гэрэл үзэгдэж байхад л сая морьдоо ташуурдан гууглаж билээ.

	 


IV

	 

	Өөрийнх нь тухай ингэж дандаа ярьж Соломоны үзэн яддаг, энэ гоо хатанд хүртэл хэрэгтэй тэр үлгэрийн хүн Варламов гэгч хэн бэ? Денискатай зэрэгцэн урд суудал дээр суусан нойрмог Егорушка чухам энэ хүний тухай бодож явлаа. Тэр хүнийг хүү огт үзээгүй боловч түүний тухай дандаа сонсож байсан болохоор тэр хүнийг нэг бус удаа төсөөлөн боддог байжээ. Варламов хэдэн түмэн десятин газартай, бум орчим хоньтой, их ч мөнгөтэй хүн гэдгийг мэднэ. Тэр дандаа «энд тэндгүй явж байдаг», түүнийг үргэлж эрэн сурч байдгаас өөр түүнийг хэрхэн амьдарч, юу эрхэлдгийг хүү огт мэдэхгүй билээ.

	Егорушка гэртээ байхдаа хатан Драницкаягийн тухай олон юм сонссон билээ. Хатан бас л хэдэн түмэн десятин газар, өдий төдий хонь, морин заводтой, их мөнгөтэй боловч энд тэнд «явж байдаггүй» баян эдлэн газартаа амьдардаг, ажил явдлын эрхээр хатныд нэг бус удаа очиж байсан Иван Иваныч ба таньдаг хүмүүс тэр эдлэн газрын тухай жигтэйхэн сонин юм ярьдаг байжээ. Тухайлбал, Польшийн бүх хаадын хөрөг өлгөөстэй байдаг хатны зочдын өрөөнд хадан хясааны хэлбэртэй том цаг байдаг нь хадан хясаан дээр алмаас эрдэнээр хийсэн нүд бүхий хойд хоёр хөл дээрээ боссон алтан морь унасан алтан хүн цаг цохих бүрд сэлмээр хоёр тийшээ цавчдаг, жилд хоёр удаа хатан наадам хийж бүх мужийн тайж, түшмэдийг урьдаг. Варламов хүртэл түүнд очдог, мөнгөөр хийсэн халуун тогооноос зочид цай уудаг, ер бишийн хоол (жишээ нь өвөл, зулын хорин тавнаар бөөрөлзгөнө, зэтгэнэ өгдөг) идэж өдөржин шөнөжин тоглож байдаг, хөгжмийн аяар бүждэг... гээд зөндөө юм ярьдаг байжээ.

	Хатны царай, инээмсэглэлийг дурсан санасан Егорушка «Хэчнээн гоо үзэсгэлэнтэй билээ!» гэж бодно.

	Кузьмичов бас хатны тухай бодсон бололтой, учир нь морин тэрэг хоёр мод газар явсны дараа:

	— Энэ Казимир Михайлыч хатныг дориун тонож байна шүү. Гурав дахь жилдээ би тэр хатнаас ноос худалдан авч байгааг та санаж байгаа биз дээ. Зөвхөн миний худалдан авснаас гурван мянга гаруйг хожсон гэж хэлэхэд Христофор лам:

	— Ляхаас11 өөр юу хүлээх вэ дээ гэжээ.

	— Тэр хатан бас зовлонтой хүн аж. Түүнийг залуу, тэнэг хүн гэлцдэг. Салхи толгойд нь шүглэчхээд явж байдаг байх л даа.

	Яагаад ч юм бэ, Егорушка зөвхөн Варламов, хатан хоёрын тухай, ялангуяа хатныг бодоод баймаар байжээ. Түүний нойрмог тархи жирийн зүйл огт бодож чадахгүй болж өөрөөс нь хүч шаардахгүй аяндаа толгойд орж ирсэн үлгэр домог, зөгнөл тархин дотор манарч толгойгоо сайн сэгсрээд орхивол ул мөргүй арилахаар байжээ. Тэгээд ч эргэн тойрны зүйлс жирийн юм бодуулмааргүй байлаа. Баруун талаар үл үзэгдэх аймшигтай юмыг халхалсан мэт толгод харанхуйлж зүүн талаар тэнгэр газрын савсалганаас дээш тэнгэр өөрөө хүрэн улаан өнгөөр туяарсан хаа нэгэн газар түймэр гарсан уу, сар гарах гэж байна уу гэдгийн аль алийг мэдэх аргагүй ажээ. Алс тэртээ, нүднээ үзэгдэх авч өдрийнх шигээ ялдам сайхан хөхөлбөр ягаан өнгөө алдаж үдшийн бүрийд бүрхэгдэж орхиод бүх тал газар Мойсей Мойсеичийн хөнжилд байгаа хүүхдүүд шиг харанхуй мананд умбажээ.

	Долоодугаар сарын үдэш, шөнийн цагаар тарианы түнжүүр, бөднө шувууд үл дуугаран ойд, жалгад хөхөө донгодохгүй, цэцгийн үнэр ханхлахгүй ч тал нутаг сайхан хэвээр, тэнд амьдрал үргэлжилсээр ажээ. Наран дөнгөж жаргамагц газар дэлхийг манан бүрхэж өдрийн уйтгар замхран тал нутаг бүх энгээрээ зөөлөн сайхан амьсгалах ажээ. Өвс ногоо өөрийн хагдарснаа харанхуйд үзэхгүй болохоор өдрийнх шигээ биш баясгалантай цовоогоор час часхийн дуугарч байна уу гэлтэй ажээ. Тас няс хийх, исгэрэх, тор тор хийх, тал нутгийн хүнгэнэсэн баргил дуу, цангинасан ая эд бүхэн нэгэн хэмийн нүргэлгэ болж хутгалдаад түүний аялгуунд дурсан санаж уйтгарлан явахад нэн таатай ажгуу. Нэгэн аясаар тас няс хийх авиа өлгийн дуу шиг аяндаа бүүвэйлж аргагүй зүүрмэглүүлнэ. Тэгэвч хаа нэгэн газраас унтаагүй шувууны огцом цочир буюу түгшүүртэй хашхиралт, эсвэл гайхан «а-а!» гэж дуугарахын нэгэн адил тодорхойгүй авиа сонсогдмогц нойрмоглон аньсан зовхи аяндаа нээгдэнэ. Бут мод ургасан жалгын дэргэдүүр явж байхад тал нутгийнхны уйтгартай гэж нэрлэдэг шувуу хэн нэгэн хүнд «Унтлаа! Унтлаа! Унтлаа!» хэмээн дуугарах юм уу хөхөрч эсвэл хийрхэн уйлж байгаа юм шиг шар шувууны зэвүүн дуу гарах нь ч бий. Тэд энэ тэгш талд хэн рүү ингэж хашхирч хэн тэдний хашхирахыг сонсож байгааг зөвхөн бурхан мэдэх боловч тэдний энэ хашхирах дуунд уй гуниг, гомдол, их байдааг... Өвс, хатсан ногоо, хожуу ургасан цэцэг үнэртэх авч тэр нь амттайхан, нялуун, ялдам зөөлөн ажээ.

	Манан дунд юм бүхэн бүрэлзэвч өнгө, дүрсийг нь тоймлон ялгах аргагүй, яг байдаг төрхөөрөө үл дүрслэгдэнэ. Явж байхад урд талд яг замын хажууд ямар нэгэн юм бариад хөдөлгөөнгүй зогсож юм хүлээх гэлэн хүн шиг бараа харагдав... Энэ чинь дээрэмчин биш биз? Ойртон ойртсоор морин тэрэгтэй зэрэгцэн ирэхийг үзэхүл хүн биш, өнчин бут юм уу, үхэр чулуу байдгийг та харах болно. Ямар нэгэн юм хүлээж байгаа юм шиг толгодын орой дээр хөдөлгөөнгүй зогсох ийм дүрүүд булшны цаана нуугдаж байх юм уу, шарилж дундаас цухуйж байх нь хүнтэй төсөөтэй үзэгдэн сэжиг төрүүлнэ.

	Саран мандаж ирэхэд шөнө цайвар бараан боллоо. Агаар цэлмэг, дулаан, тогтуухан, юм бүгд тов тодорхой, замын хажуугийн шарилжийн ишийг хүртэл ялган харж болмоор ажээ. Алсад гавал яс, чулуу үзэгдэнэ. Гэлэнтэй төсөөтэй сэжигт дүрүүд шөнийн гэрэл гэгээнд улам ч бараантан, улам ч уруу дүнсгэр болжээ. Нэгэн хэмийн час часхийх авиа дунд намуун агаарыг сочоон ямар нэгэн амьтны гайхсан маягийн «а-а!» гэх дуун, унтаагүй, өөдөө сөөргөө тэнэх шувууд хашхирах сонсогдоно. Тэнгэрт үүл нүүхийн адил тэгш тал дундуур өргөн сүүдэр мөлхөж алс тэртээг хэрэв анхааран ажваас бие биетэйгээ давхарлаж манантсан сонин дүрс жирэлзэнэ... Нэг л айдас хүрмээр ажээ. Үүл ч үгүй, толбо ч үгүй, оддын дунд зүүрмэглэх цайвар ногоовтор тэнгэр өөд харвал дулаан агаар яагаад хөдөлгөөнгүй байдаг, байгаль дэлхий яагаад хөдлөхөөс айн сонор соргог байгааг мэднэ. Байгаль дэлхий ганц хормын төдийд ч амьдралгүй болохоос айж эмээжээ. Шөнийн цагаар сарны гэрэл тэнгис, тал нутагт гийх үед тэнгэрийн хязгааргүй уужим гүнийг мэдэж болно. Тэнгэр жигтэйхэн сайхан, эелдэг, уйтгартайяа ширтэж өөр лүүгээ даллан дуудаж түүний эелдэг байдалд толгой эргэнэ.

	Явсаар л байна... Замд хуучин булш юм уу, хэзээ, хэн босгосныг зөвхөн бурхан л мэдэх хүн чулуу дайралдаж шөнийн шувууд газар дэлхий дээгүүрээ чимээгүй нисэн тал нутгийн домог, уулзаж учирсан хүмүүсийн яриа хөөрөө, тал нутгийн харуус эмгэний ярьсан үлгэр, өөрөө үзэж оюун ухаанаараа ойлгож мэдсэн тэр бүхэн ухаан санаанд аандаа бууж ирэх ажээ. Чухам тэгэхэд шавж хорхойны час часхийх дуун, сэжиг төрүүлсэн дүрс, булшнууд, цэлмэг тэнгэр, сарны гэрэл, шөнийн шувуудын нисэлт, энэ бүх үзэж сонсож буй юм болгонд гоо сайхны баяр цэнгэл, залуу зандан нас, хүч тэнхээ, амьдрахыг мөрөөдсөн хүсэл тодорч эхэлнэ. Оюун санаа сүрлэг сайхан эх орноо дуулж шөнийн шувуудтай хамт тал нутаг дээгүүрээ нисмээр санагдана. Тал нутаг гав ганцаараа, түүний баялаг зориг урамшлыг хэн ч магтан дуулсангүй, хэнд ч хэрэггүй талаар мөхөж сөнөж байна гэж ухаарсан юм шиг гоо сайхны баяр цэнгэл, зол жаргал дунд бас түгшүүр гуниг үүсэн баяр баясгалантай дуу авианы цаанаас «Дууч минь дээ, дууч минь дээ!» гэсэн тал нутгийн гансарсан, итгэл муутай дуун сонсогдоно.

	— Дррр! Их сайн байна. Пантелей минь, бүх юм ёсоороо биз?

	— Бурхан тэнгэр өршөөж байна, Иван Иваныч гуай.

	— Та нар Варламовтай тааралдав уу?

	— Үгүй тааралдсангүй.

	Егорушка сэрж нүдээ нээлээ. Морин тэрэг зогсож байлаа. Баруун талд нэлээн цаана ачаа хөсөг үргэлжилж хажуугаар нь хүмүүс хөлхөлдөнө. Ноосны том том баглаа ачсан тэрэгнүүд дүнхийгээд их өндөр юм шиг байхад хөллөсөн морьд нь богинохон хөлтэй жижиг харагдана.

	— Тэгэхлээр бид молоканууд руу явж байх шив. Варламовыг тэнд хоноглож байгаа гэж жүүд хэлсэн. За баяртай дүү нар минь. Бурхан өршөөх болтугай! гэж Кузьмичовыг өндөр дуугаар өгүүлбэл:

	— Баяртай, Иван Иваныч гуай! гэж хэд хэдэн хүн хариулав.

	— Аа, манай хүүхдийг та нар аваад явахгүй юү? Бидэнтэй ийшээ тийшээ энэ хүүхэд дэмий явахын хэрэггүй биз дээ. Пантелей чи өөрийн тэргэн дээр суулгачих, тэгээд явж байг, би гүйцээд очно биз. Егор чи тийшээ оч! гэж Кузьмичов цовоо дуугаар хэлэхэд Егорушка суудлаас буувал хэд хэдэн гар түүнийг тосон өндөрт өргөж шүүдэрт норсон ямар нэгэн зөөлөн юман дээр суулгасан нь түүнд тэнгэр ойрхон, газар хол болсон юм шиг болжээ. Дениска бүр дороос:

	— Пальтогоо аваарай! гэж хашхирав.

	Дороос шидсэн боодолтой юм, пальто хоёр Егорушкагийн дэргэд унав. Егорушка юу ч бодолгүй, гомдсон ч үгүй боолттой юмаа дэрлэн пальтогоо нөмрөөд шүүдрээс жихүүцэн тэрийж хэвтээд санаа амран инээмсэглэжээ. «Унтъя, унтъя...» гэж тэр бодно.

	— Мондиуд минь түүнийг битгий нухчхаарай! гэж Денискагийн хэлэх нь тэр дороос сонсогдоно.

	— За баяртай, бурхан өршөөх болтугай! Би та нарт найдаж байна гэж Кузьмичов хашхирав.

	— Санаа зовсны хэрэггүй, Иван Иваныч гуай!

	Дениска морьдоо шамдуулбал морин тэрэг чахран замаараа биш, хажуу тийш одоход ачаа хөсөг унтчихсан юм шиг хэдэн минут чимээгүй болж зөвхөн тэрэгний ард уясан хувингийн хангир жингэр хийх дуу холдон холдсоор байлаа. Гэтэл хөсгийн өмнө 

	— Кирюха, хөдлөөрэй! гэж хэн нэгэн хүн хашхирахад түүчээ тэрэг, дараа нь бусад тэрэг чахран хөдөллөө. Дээр нь хэвтэж яваа ачаатай тэрэг шигээ Егорушка өөрөө бас чахран ганхаж яваа юм шиг санагдана. Ачаатай тэрэг хөдлөхөд ачааны татлагаас сайн гэгч барьж аваад санаа амран инээмсэглэж халаасанд буй боовоо засан гэртээ орон дээрээ унтаж байгаа юм шиг зүүрмэглэж эхэллээ.

	Түүнийг сэрэхэд наран мандсан байлаа. Булш түүнийг халхалсан хэр нь дэлхий ертөнцийг гэрлээрээ нөмөрч авахыг чармайн зүг бүрд илчээ цацруулан тэнгэр газрын савсалгыг алтан өнгөөр гийгүүлжээ. Наран өчигдөр үдэш ар талд жаргаад өнөөдөр болоход бүр зүүн тийшээ харагдаж байгаа болохоор наран байраа өөрчилсөн юм шиг Егорушкад санагджээ... Тийм ээ, эргэн тойрны газар өчигдрийнхөөс өөр болжээ. Толгод огт үзэгдэхгүй болж хаашаа ч харсан хүрэнтсэн уйтгарт тал хөндий зах хязгааргүй юм шиг цэлийнэ. Хааяа намхан булш үзэгдэн өчигдрийн турлиахууд нисэж, бүр тэртээ өмнө сүмийн гонх, ямар нэгэн тосгоны байшин цайрна. Украйнчууд хишиг өдөр гэртээ талх жигнэн хоол чанаж суугаа нь бүх яндангаар хөхөмдөг битүү утаа гарч тосгон дээгүүр манарч байгаагаас илэрхий. Байшингийн хоорондуур сүмийн цаана гол цэнхэртэн түүнээс цааш алс тэртээ газар манан дунд үргэлжилнэ. Юм бүхэн өчигдрийнхтэй төсгүй болжээ. Замын оронд ямар нэгэн ер бишийн өргөн том юм тал дундуур зурайсан нь ердийн зам шиг тоосонд дарагдсан боловч хэдэн арван тохой өргөн саарал зурвас ажээ. Өргөн тавиунаараа тэр зурвас Егорушкад гайхал төрүүлэн үлгэр домгийн юм бодуулна. Үүгээр хэн явдаг вэ? Ийм өргөн тал хэнд хэрэгтэй вэ? Жигтэйхэн ойлгогдохооргүй ажээ. Үнэн хэрэгтээ Илья Муромец, Соловей Разбойник12 хоёр шиг их алхаатай асар том хүмүүс орос нутгаас өөр зүгт явж одоогүй, морьд нь үхээгүй юм уу гэж бодож болмоор ажээ. Егорушка зам руу хараад зураг юм уу, Ариун номд гардаг шиг зэрэгцэн давхиж яваа зургаан их жууз тэргийг дүрслэн боджээ. Тэдгээр жуузанд зургаа, зургаан омголон догшин хүлэг хөллөсөн нь тэрэгний их дугуйнууд тэнгэрт хүртэл тоос босгож зөвхөн үлгэр домогт гарах буюу зүүдэнд орж болох тийм хүмүүс морьдыг жолооджээ. Хэрэв эдгээр дүрс үнэн бодитой байсан сан бол энэ тал нутаг, зам харгуйтай яг дүйх байсан биз.

	Замын зүүн биеэр хоёр утас татсан утасны шон үргэлжилнэ. Тэдгээр мод намдан намдсаар байшин, ногооны цаагуур далд орсноо хөхөлбөр ягаан алс тэртээд дахин үзэгдэх нь газарт хатгасан харандаархуу нарийхан мод адил харагдана. Утсан дээр суусан харцага, тарамтат, хэрээнүүд урагшилж яваа ачаа хөсгийг хайхрамжгүй харна.

	Егорушка хамгийн сүүлчийн ачаан дээр хэвтэж яваа болохоор бүх ачаа хөсгийг харж болох ажээ. Ачаа хөсөгт хорь орчим тэрэг явж нэг хөтчид гурван тэрэг ногджээ. Егорушкагийн сууж яваа тэрэгний дэргэдүүр Христофор лам шиг намхан, туранхай боловч наран салхинд борлосон, догшин бодлогошронгуй царайтай, буурал сахалтай өвгөн алхана. Энэ өвгөн чухамдаа догшин, бодлогошронгуй хүн биш боловч ноцтой зүйлийг дандаа ганцаараа бодож зуршсан хүмүүсийнх шиг түүний улайсан зовхи, унжуу хамар өвгөний царайд ширүүн төрх оруулжээ. Христофор лам шиг өвгөн өргөн хүрээтэй бортого малгай өмссөн байх боловч тэр нь ноёдынх шиг биш, харин бортого малгай гэхээс тас хөндлөн хяргасан шовгор шиг хүрэн эсгий малгай ажээ. Өвгөн хөл нүцгэн яваа нь өвлийн хүйтэнд ачаа хөсөг бараадан нэг биш удаа даарч хөрж явснаас олсон дадал бололтой. Тэр бээр явдал дундаа өвдгөө алгадан хөлөөрөө дэвслэх ажээ. Егорушкаг сэрснийг өвгөн ажаад их хүйтэнд даарсан юм шиг бэгцийн

	— Залуу сэрчхэж! Иван Иванычийн хүү юм биз дээ? гэж хэлэв.

	— Үгүй, зээ нь.

	— Иван Иванычийн үү? Би гутлаа тайлчхаад хөл нүцгэн таваргаж явна. Миний хөл өвчтэй болохоор гуталгүй явахад чөлөөтэй байдаг юм... Гуталгүй явахад чөлөөтэй байдаг юм даа... Зээ нь гэнэ ээ? Тэр сайн хүн байгаа юм. Бурхны ивээлээр энх тунх байг дээ... Иван Иванычийн тухай би... Молканууд руу явсан... Бурхан өршөөг!

	Их хүйтэн байгаа юм шиг өвгөн амаа ангайлгалгүй үгээ цувруулан ингэж ярилаа. Өвгөн уруулын гийгүүлэгчийг муу дуудаж тэдгээрийг хэлэхдээ уруул нь хөшчихсөн мэт ээрнэ. Егорушкатай ярьж байхдаа өвгөн нэг ч удаа инээсэнгүй, ширүүн юм шиг санагдана.

	Хоёр тэрэгний цаана урт шар пальто, саравчтай малгай, түрийг эргүүлсэн савхин гутал өмсөж ташуур барьсан хүн явсан нь дөчөөд насны эр байлаа. Түүнийг эргэж харахад үзэхүл армаг тармаг ямаан сахалтай, баруун нүдний дор нүхэдсэн бундуутай хүн ажээ. Эв хавгүй бундуунаас гадна тэр хүн хэний ч нүднээ шууд тусах өөр нэгэн онцгой тэмдэгтэй ажээ. Зүүн гартаа ташуур барьсан тэр хүн баруун гараараа дохиж явах нь үзэгдэж найрал дууг удирдаж байгаа юм шиг ажээ. Заримдаа тэр ташуураа сугандаа хавчуулж хамар дороо ямар нэгэн юм үглэн хоёр гараараа дохино.

	Дараагийн хөтөч нь өндөр цэх биетэй, их шувтан мөртэй боловч банз шиг тэгш нуруутай хүн ажээ. Тэр хүн аяны марш хийж яваа аятай тун цэх шулуун явах ба гар нь мод шиг унжин хүүхдийн тоглоомын цэрэг шиг аль болохоор том алхахыг хичээн өвдгөө үл нугалан модон юм шиг алхана. Өвгөн, бундуутай хүн хоёрыг хоёр алхаж байхад энэ хүн дөнгөж ганц алхах нь түүнийг их удаан явж байгаа юм шиг харагдуулна. Тэр хүн нүүрээ даавуугаар боож гэлэн хүний шовгор малгайрхуу юм толгой дээрээ тавьж түмэн нөхөөс болсон украйны богино хантааз, доош унжсан цэнхэр шалбуур өмд өмсөн улавч хөлдөө углажээ.

	Түүнээс цаана яваа хүмүүсийг Егорушка ялгаж харсангүй, элэглэж хэвтээд боодлын нүх ухан хийх юмаа олж ядан ноосоор утас нийтгэж гарчээ. Дор алхаж явсан өвгөн харах царай шигээ тийм ч их ширүүн хүн биш ажээ. Тэр нэг яривал зогсохыг үл мэднэ.

	— Чи хаашаа явж байгаа юм бэ? гэж өвгөн газарт тавхайгаараа алгадангуутаа асуувал:

	— Суралцахаар гэж Егорушка хариулав.

	— Суралцахаар гэнэ ээ?.. Бурхан тэнгэр болгоох болтугай. Нэг ухаан зүгээр, хоёр ухаан бүр сайн. Зарим хүнд бурхан ганц ухааныг, нөгөө заримд нь хоёрыг, бас гурвыг заяах нь бий. Гурван ухаан, энэ чинь үнэн шүү. Нэг нь эхийн заяасан ухаан, нөгөөх нь эрдэм ном, гурав дахь нь сайн амьдралаас бий болно. За хүү минь, хэрэв хүн гурван ухаантай болбол их сайн, тийм хүн амьдарсан ч, үхсэн ч амархан. Үхнэ ээ гэдэг... бүгдээрээ үхэх тавилантай. Өвгөн духаа маажин улайсан нүдээр дээшээ Егорушка өөд харж:

	— Славянсербскийн нэг ноён Максим Николаич ноднин хүүгээ бас авч явж сургуульд оруулсан. Тэр ном судартаа ямар байгааг мэдэхгүй, уул нь зүгээр л хүү билээ... Бурхны ивээлээр энх тунх байх болтугай... Тэгээд хүүгээ авч явж сургуульд оруулсан... Славянсербскийд ном эрдэм сургах тийм сургууль байхгүй юм байх. ...Тэр хот уул нь зүгээр... Ердийн сургууль бий нь ч бий, гэхдээ их эрдэмд сургах тийм сургууль байхгүй, тэр үнэн. Чамайг хэн гэдэг вэ? гэж үргэлжлүүлэв.

	— Егорушка.

	— Егорий байна... Ариун зовлонт ялан дийлэгч, Ялгуусан Егорийн өдөр дөрвөн сарын арван дөрвөнд болдог. Намайг Пантелей, Пантелей Захаров Холдов гэдэг... Биднийг Холдовынхон гэдэг... Би Курск мужийн Тимагийн хүн. Тийм газрын нэрийг сонссон байж магадгүй. Миний ах дүү нар борчуул, хотод гар урлал эрхэлдэг. Би хөдөөгийн хүн болсон юм. Зургаа, долоон жилийн өмнө би нутагтаа очиж үзсэн. Хотоор ч, тосгоноор ч явсан. Тимад ч очсон. Тэгэхэд бурхны ивээлээр бүгд энх тунх байсан, одоо ямар байгааг бүү мэд. Магадгүй зарим нь нас барсан байж болох юм... Бүгдээрээ хөгширсөн, надаас ах ч хүн бий болохоор үхэх ойртжээ. Үхэх ч яах вэ, үхэж болно, ганцхан л гэмшилгүй үхвэл сайн сан. Увайгүй үхлээс муу юм байхгүй. Увайгүй үхэл чинь нохдыг л баярлуулна. Хэрэв гэм зэмтэй үхлийг хүсвэл бурхны оронд очих тавилан чамд олдохгүй. Варвара гэгээнд сайн залбир, тэр чинь тус болно... Тийм ч учраас хүн бүр гэм зэмээ наманчлахын тулд залбирдаг ёс бурхан, тэнгэрт тогтсон юм.

	Егорушка түүний хэлснийг сонсож байгааг үл анзааран Пантелей бувтнасаар л байлаа. Өвгөн дуугаа өндөр нам болголгүй хамар дороо ноомой байдлаар яривч богино хугацаанд их зүйл ярьж амжина. Түүний ярьсан бүхэн өөр хоорондоо холбоогүй өөр өөр юм байснаас гадна Егорушкад даанч сонирхолгүй ажээ. Юу ч дуугаралгүй өнгөрөөсөн шөнийн дараа өвгөн одоо өглөөгүүр ухаан санаагаа ёсоороо байна уу хэмээн шалгаж үзэх гэж бодсон байж магадгүй. Тэр гэм зэмийн тухай ярьж гүйцээд Славяносербскийн Максим Николаевичийн тухай:

	— Тийм ээ, тэр хүүхдийг авч явсан... Энэ үнэн шүү...гээд ярьж гарлаа.

	Бүр өмнө явсан нэг хөтөч байраасаа ухасхийн хажуу тийш гүйж очоод газрыг ташуураар балбалаа. Гуч орчим настай, өргөн мөртэй, чацархаг, буржгар шар үстэй тэр хүн их бяр тэнхээтэй, эрүүл чийрэг бололтой. Мөр, ташуурын хөдөлгөөн, их шуналтай балбаж байгааг үзэхүл тэр хүн ямар нэгэн амьд амьтан цохиж байгаа бололтой. Намхан биетэй, шантгар хамартай, хууз хар сахалтай, хантааз, задгай унжуулсан цамц өмссөн өөр нэг хөтөч түүн рүү гүйж очоод:

	— Ах дүү нар минь, Дымов могой алж байна гэж их дуугаар инээн хашхирав.

	Зарим хүний ухааныг дуу, инээдээр нь бас мэдэж болдог билээ. Хар сахалт ч мөн тийм азтай эрийн нэгэн ажээ. Түүний дуу хоолой, инээхээс үзэхүл усан тэнэг эр ажгуу. Шар үст Дымов балбаж дуусаад газраас ташуураа өргөн хөтөч нар луу дээстэй адил юмыг инээмсэглэн шидлээ.

	— Энэ чинь хоргүй могой байна шүү дээ гэж хэн нэг нь хашхирав.

	Модон хүн шиг алхаж явсан гонзгой царайтай хүн үхсэн могой руу түргэн түргэн алхаж очоод түүн рүү харснаа бэрээ шиг урт гараа алдалж уйланхай дуу гарган:

	— Новш чинь, яах гэж хоргүй могой ална вэ? Хараал идмэр минь, энэ чамайг яасан юм бэ? Хоргүй могой алдаг байна шүү! Чамайг ингэвэл яах вэ? гэж бархирав.

	— Хоргүй могой алж болохгүй гэдэг чинь үнэн үг... болохгүй. Хортой амьтан биш шүү дээ. Энэ чинь могой хэлбэртэй ч гэсэн гэм зэмгүй, номхон амьтан байгаа юм... Хүнд дуртай... гэж Пантелей намуухнаар бувтнав.

	Дымов, хар сахалт хоёр санаа зовсон бололтой чанга хөхрөөд хүмүүсийн хойноос залхуутайгаар гэлдэрлээ. Сүүлчийн тэрэг үхсэн могойтой зэрэгцэн ирэхэд могойн дэргэд зогсож асан гонзгой царайтай эр Пантелей руу эргэн харж уйланхай дуугаар:

	— Өвөө, могойг тэр яалаа гэж алсан юм бэ? гэж асуув.

	Егорушка нүдийг нь сайн ажвал сүүмийсэн онигор царай нь эрүүл бус үнсэн өнгөтэй цаанаа л нэг доожоогүй, эрүү нь улайн хавагнасан нэгэн байв.

	— Өвөө, могойг тэр яалаа гэж алж байгаа юм бэ? гэж Пантелейтэй зэрэгцэн алхангуутаа дахин асуув.

	— Тэнэг хүний гар загатнаад тэр биз. Хоргүй могойг цохиж болохгүй гэдэг үнэн үг ээ. Дымов бол гарт тааралдсан бүхнийг алж байдаг арчаагүй амьтан байгаа юм. Кирюха ч бас хорьсонгүй. Хорих ёстой байсан юм. Гэтэл тэр ха-ха-ха, хо-хо-хо гээд өнгөрөх нь тэр. Вася чи битгий уурла. Уурлаад яах вэ. Нэгэнт алчихжээ. Одоо яая гэхэв. Дымовыг саваагүйтэж байхад Кирюха тэнэглээд л... Юм мэдэхгүй, тэнэг амьтад. Емельян бол болохгүй юманд хэзээ ч гар хүрэхгүй. Энэ үнэн шүү... Тэр чинь юм мэддэг хүн, цаадуул нь тэнэг... Тэр гар хүрэхгүй... гэж хариуллаа.

	Шар пальто өмссөн, нүхэдсэн бундуутай, үл үзэгдэх найрал дуу удирдаж явдаг хөтөч нэрээ сонсоод зогсон хүлээж байснаа, Пантелей Вася хоёрыг гүйцэн ирэхэд нь зэрэгцэн алхаж:

	— Юун тухай ярьж явна вэ? гэж сөөнгө дуугаар асуув.

	— Вася унтууцаад байна. Би түүнийг битгий уурла гэж үгээ барж явна. Миний энэ өвдөж байгаа хөлийг үү! Хишиг өдөр болох гээд загатнаад байна гэж Пантелей өгүүлбэл:

	— Явдалдаа болоод тэр биз дээ гэж Вася хэлэв.

	— Үгүй, үгүй, явдлаас биш. Явж байхад гайгүй атлаа хэвтэх юм уу, наранд ээчихвэл гол тастах шахна. Явж л байвал санаа амар байдаг юм.

	Пантелей, Вася хоёрын дунд шар пальтотой Емельян ороод нөгөө хоёр нь дуулж эхлэх гэж байгаа юм шиг гараар дохисноо буулган горьдлого нь тасарсан байдалтай ганганав.

	— Миний хоолой дуу гарахаа больжээ. Бөөн гай! Бид Мариновскийн хурим дээр «Бурхан өршөөг» дуулж байна гэж шөнөжин, бас өглөөгүүр нүдэнд харагдах шиг болж байгаа атлаа чадахгүй юм. Толгойд ч, энүүхэнд байгаа мөртөө дуулж чадахгүй юм. Дуу гарахгүй болжээ гэж тэр өгүүлэн ямар нэгэн юм бодож дуугүй болсноо:

	— Арван тавтайгаас дуулж эхэлсэн. Луганы л бүх үйлдвэрт над шиг хоолойтой хүн байгаагүй, гурав дахь жил нь Донын усанд орсноос хойш нэг ч аятайхан дуугарч чадахаа байсан. Хоолойгоо дааруулчихжээ. Дуу хоолойгүй болсон би чинь гаргүй болсон ажилчин шиг боллоо гэхэд:

	— Тэр үнэн гэж Пантелей зөвшөөрөв.

	— Би чинь дүүрсэн гэдгээ бүрэн ойлгосон юм.

	Энэ үеэр Вася Егорушкаг санаандгүй харж нүд нь жартайн улам онийжээ.

	— Нэг танхилхан амьтан бидэнтэй хамт явж байна гээч! Ямар сүрхий жинчин бэ? Бидэнтэй нийлж ачаа хөсөг хөтлөн, ноос зөөж байна даа гэж ичсэн юм шиг тэр ханцуйгаар хамраа таглан өгүүлжээ.

	Эзний хүү жинчин хоёр нэг биед байна гэсэн бодол түүнд аятайхан, инээдэмтэй санагдсанаас чанга чанга инээж энэ санаагаа цааш үргэлжлүүлнэ. Емельян дээшээ Егорушка өөд зэрвэс харжээ. Тэр өөр юм бодож байсан учир хэрэв Вася байгаагүй сэн бол Егорушкаг анзаарах ч үгүй өнгөрөх байжээ. Тэгээд удсангүй гараараа дохиж хамт яваа хүмүүстээ шөнө түүний санаанд орсон хуримын «Бурхан өршөө» дууны сайхныг ярьж байгаад ташуураа сугандаа хавчуулан хоёр гараараа дохилно.

	Тосгоноос нэг мод зайтай газар ачаа хөсөг модон татуургатай худгийн дэргэд зогсоход хар сахалт Кирюха хувингаа худагт хийж хашлага дээр тэгнэн хэвтээд харанхуй нүх рүү сэгсгэр толгой, мөр, цээжнийхээ хагасыг оруулсанд газарт дөнгөж хүрч байгаа түүний богино хөлийг Егорушка харж байлаа. Худгийн ёроолд толгойны нь дүрс туссаныг Кирюха харж баярласандаа тэнэг мангар дуугаар инээхэд худгийн цуурай яг адил давтана. Түүний өндийснийг үзэхүл царай, хүзүү нь улаан даавуу шиг минчийсэн байлаа. Дымов хамгийн түрүүнд гүйж очин инээмсэглэсээр ус ууж байхдаа Кирюха руу байн байн харж ямар нэгэн инээдэмтэй юм ярьж байснаа эргэн харж бүх тал нутагт дуулдахаар хэдэн бүдүүлэг үг чангаар хашхирав. Тэдгээр үгсийн учрыг Егорушка ойлгоогүй боловч түүний бүр сайн мэдэх эвгүй үгс ажээ. Төрөл төрөгсөд, танил хүмүүсийн чимээгүйхэн жигшиж үздэг байсан тэр санааг хүү өөрөө яваандаа бас хуваалцах болж ийм сүрхий үгсийг зөвхөн согтуу хүмүүс, агсам авиртан хэлж болдог гэж бодож дасжээ. Тэгээд Егорушка урт хорхой алсныг санаж, Дымовын инээд ханиад болж байсныг сонсоод энэ хүнийг нэг л үзэн ядахад хүрчээ. Егорушка тэр үеэр ачаан дээрээс бууж худаг руу очиж явжээ. Дымов зориудаар юм шиг түүнийг хараад чанга чанга хөхрөн:

	— Ах дүү нар минь, урьд шөнө өвгөн хүү гаргачхаж гэж хашхирахад Кирюха бүдүүн дуугаар инээснээс болж ханиан бас өөр нэг жинчин инээжээ. Егорушкагийн царай минчийж, Дымовыг их хорлонтой хүн байна гэж нут боджээ.

	Буржгар шар толгойтой, малгай өмсөөгүй, цамцны энгэрийн товчийг товчлоогүй задгай яваа Дымов ер бишийн бяр тэнхээтэй, сайхан хүн шиг харагдан түүний хөдөлгөөн бүр өөрийгөө мэддэг хүч тэнхээтэй, саваагүй хүн болохыг нотолно. Тэр ташаа тулан мөрөө хөдөлгөн ханхалзаж бусдаас илүү чанга чанга инээн ярьж байх нь өрөөсөн гараараа жигтэйхэн хүнд юм өргөж бүгдэд гайхуулах гэж байгаа юм шиг үзэгдэнэ. Түүний сагсуу дээрэнгүй харц зам харгуй, ачаа хөсөг, агаар тэнгэр, ер нүдэнд өртөх бүхэн рүү шоолохоор эрж хайж байна уу гэлтэй. Тэр хэнээс ч үл айн, хэнээс ч үл ичиж зовон Егорушкагийн санаа бодлыг бүр ч үл хайхрах мэт дүртэй ажээ... Егорушкагийн хувьд гэвэл түүний шар толгой, цэвэр царай, бяр тэнхээг үзэн ядаж түүний инээдийг зэвүүрхэж хачирхан сонсож байхдаа хариугаа авахын тулд түүнд хамгийн адгийн хараалын үг хэлэх юм сан гэж бодож байлаа.

	Пантелей бас хувин руу очиж халааснаас ногоон өнгийн цөгцөн аяга гарган ирж даавуугаар арчаад хувингаас ус хутган уулаа. Тэр дахин ус хутган ууж аягаа даавуунд ороон буцааж халаасандаа хийлээ.

	— Өвөө, та яагаад цөгцнөөс ууж байгаа юм бэ? гэж Егорушкагийн гайхан асуухад:

	— Зарим хүн хувингаар, зарим нь цөгцөөр ууна. Хүн бүр юмыг өөрийнхөөрөө... Чи бол хувингаас ууж байна, рашаан болог гээд хүртэж орхи... гэж өвгөн булзааруулсан хариу өгөв.

	Гэнэт Вася энхрийлсэн аятай атлаа уйланхай дуугаар:

	— Хөөрхөн ч амьтан бол доо! гэж өгүүлэн нүд нь алсыг ширтэн инээмсэглэсэн нь Егорушкаг анх харсан шигээ тийм төрх байдалтай болжээ.

	— Чи юу харав аа? гэж Кирюха түүнээс асуув.

	— Гавар нуруугаараа хэвтээд гөлөг шиг тоглож байна.

	Бүгд тийш харж гаврыг олж харахыг хэчнээн хичээвч юу ч үзсэнгүй, ганцхан Вася булингарт саарал нүдээрээ ямар нэгэн юм харж гайхан биширнэ. Хожим Егорушкагийн мэдсэнээр тэр гайхам хурц хараатай ажээ. Хүрэнтсэн цөлөрхөг тал нутагт амьдрал дандаа оргилж байдгийг тэр үргэлж харж явдаг ажээ. Тэр бээр алс тэртээ рүү хармагц хүн амьтнаас зайдуухан амьдардаг үнэг, туулай, тоодог юм уу, өөр ямар нэгэн амьтныг заавал олж үзнэ. Тал нутгаар зорчин явагч хэн ч атугай зугтаж яваа туулай юм уу, нисэж яваа тоодгийг харах нь төвөггүй боловч, зэрлэг амьтдын юунаас ч үл нуугдан, ийш тийш сэрэмжлэн харалгүй ердийн амьдралаараа дэгдэж харайж явахыг хүн болгон харж чадахгүй, гэтэл Вася тоглож буй үнэг, савраараа нүүрээ угааж буй туулай, далавчаа засаж байгаа тоодог, «зуушаа» тоншиж буй шувууг харж чадна. Ийм хурц хараатайн ачаар хүн бүгдийн үзэж хардаг ертөнцөөс өөр хэн ч мэдэж чадамгүй сайхан ертөнцийг тэр харж чаддаг ажээ. Тийм юм харах бүрдээ атаархахгүй байж боломгүй тийм байдлаар Вася бахдан биширдэг юм.

	Ачаа хөсгийг аян замдаа гарахад сүмд мөргөлийн хонх жингэнэж байлаа. 

	 


V

	 

	Ачаа хөсөг тосгоноос зайдуухан голын эрэг дээр буужээ. Наран өчигдрийнх шигээ шарж агаар намуухнаар дүнсийнэ. Эрэг дээр хэдэн бургас байх ба тэдгээрийн сүүдэр газарт биш, усанд ямар ч үр ашиггүй тусжээ. Тэргэн доорх сүүдэр бүгчим, уйтгартай ажээ. Тэнгэр тэр чигээрээ усанд туссан болохоор улам цэнхэртэн цэлийж дур сэтгэлийг булаана.

	Егорушкагийн дөнгөж сая анзааран харсан урт цамцтай, бүс бүслээгүй, явахад нь далбаа адил дэрвэн хийсэх өргөн шалбуур өмд өмссөн арван найм хэрийн насны украйн гарлын хөтөч Степка хувцсаа түргэн тайлж доош эгц эрэг даган бууж усанд орлоо. Тэр хоёр гурав дахин шумбаснаа нуруугаараа усан дээр хэвтэж санаа амран нүдээ анилаа. Гижиг хүрсэн, хөндүүрлэсэн, эсвэл инээдэмтэй юм санасан мэт түүний царайд инээвхийлэл үрчлээ хоёр үе үе ээлжилнэ.

	Аагим халуунд хоргодох газаргүй болоход усанд шумбаж буй хүний гүнзгий амьсгаа авах, ус залгилах чимээ хүнд сайхан хөгжим шиг сэтгэгдэл төрүүлнэ. Дымов, Кирюха хоёр Степка руу харан хувцсаа түргэн тайлж чанга чанга хөхрөлдөн сэтгэл ханан бахдаж цувран усанд оров. Намуун дөлгөөн голд тургих, цалгилах, хашхиралдах авиа цуурайтлаа. Өөрийг нь живүүлэх гэж байгаа аятай Кирюха ханиалган бас инээж хашхирахад, Дымов түүний хөлөөс барьж авах гэж хичээн хойноос нь хөөн:

	— Бариарай, түүнийг бариарай! гэж хашхирна.

	Кирюха баяр хөөр болон хөхрөвч түүний царай нь газар дээр байдаг шигээ хэн нэгэн хүн түүний араас сэмхэн гэтэж цэв цэлмэг өдөр аянга ниргэх гэгчийн адил бариад авах вий гэсэн шиг дүйнгэ баргар байх ажээ. Егорушка бас хувцсаа тайлан эрэг даган буусангүй ухарч байгаад гүйж бүтэн хагас тохой эрэг дээрээс үсрэн агаарт хагас дугуйрч ус руу орон усны гүн рүү далд орсон боловч ёроолд нь хүрсэнгүй, ямар нэгэн аятайхан сэрүүн тэмтэрсэн хүч түүнийг тэврэн авах шиг болж дээш гаргахад тургин, хөөс гаргасаар усны мандал дээр ил гарч нүдээ нээвэл түүний нүүрийн хажуугаар голын уснаа нар тусч байлаа. Түүний нүднээ эхлээд нүд гялбуулсан оч, дараа нь солонго, бас хар толбо гарах шиг боллоо. Егорушка дахин яаран шумбаж усан дотор нүдээ нээвэл шөнийн сартай тэнгэртэй адилхан булингартай ногоон орчныг үзжээ. Дахиад мөнөөхөн хүч түүнийг усны ёроолд хүргэсэнгүй, бас сэрүүн орчинд удаасангүй дээш гаргаж ирэхэд зөвхөн цээж дотроо төдийгүй, цэнгэг агаарыг мэдрэхүйцээр бүх гэдсээрээ гүнээр амьсгаалжээ. Дараа нь уснаас авч болох бүхнийг авмаар санагдан жаал хүү цуцан цуцталаа нуруугаар хэвтэн тухалж, ус үсэргэн хөрвөөж гэдсээрээ, хажуугаар, нуруугаар хөвөн хөл дээрээ босож янз янз болж үзлээ. Голын нөгөө эрэгт өтгөн зэгс ургаж нарны гэрэлд алтлаг өнгөөр туяаран зэгсний гоо цэцэг ус руу тонгойжээ. Нэг газар зэгс чичрэн цэцэг нь бөхөлзөж тас няс хийснийг үзэхүл Степка Кирюха хоёр хавч намнаж явсан хэрэг байжээ.

	— Хавч! Ах дүү нар минь, хавч байгааг харав уу гэж Кирюха баяр хөөр болон хашхирч үнэхээр хавч үзүүллээ.

	Егорушка зэгс рүү сэлж очоод доош шумбан орж зэгсний үндэс тэмтрэн шингэн наалдамхай лаг шавар ухаж, хавч тааралдсан байж магадгүй ямар нэгэн хурц эвгүй юмыг тэмтэртэл нэгэн гар хөлөөс нь шүүрэн авч дээш гаргажээ. Егорушка хахаж цацан ханиаж нүдээ нээвэл өмнө нь нойтон царайтай, саваагүй эр Дымов инээж харагдлаа. Хүндээр амьсгаадан буй саваагүй эрийн нүдийг үзэхүл дахиад дүрсгүйтэх гэсэн бололтой ажээ. Тэр эр Егорушкагийн хөлөөс чанга зуурч хүзүүг нь барьж авах санаатай нөгөө гараа өргөхөд тэнхээтэй тэр эр өөрийг нь живүүлэх гэж байгаа аятай айж ус үсэргэн түүнээс мултраад:

	— Мангар минь, хамар дундуур чинь дэлсээд өгье гэж хэлсэн хэр нь үзэн ядах санааг эдгээр үгс илэрхийлж чадахгүй биз гэж бодон,

	— Өөдгүй амьтан! Шившигт амьтан! гэж нэмж хэлжээ.

	Дымов юу ч болоогүй юм шиг Егорушкаг үл анзааран Кирюха руу сэлж явахдаа:

	— Загас барья, загас барья гэж хашхирахад:

	— Тэгье, тэгье. Энд загас элбэг байх ёстой гэж Кирюха зөвшөөрчээ.

	— Степка, чи тосгонд очоод эрчүүдээс гувчуур гуйж ир!

	— Өгөхгүй ээ!

	— Өгнө өө, өгнө. Бид цөм адилхан тэнүүлчид болохоор бурхны нэр хэлээд гуй!

	— Энэ үнэн!

	Степка уснаас гарч хувцсаа түргэн өмсөөд өргөн шалбуур өмдөө халхалзуулан тосгон руу толгой нүцгэн гүйлээ. Дымовтай дайралдсанаас хойш Егорушкад усны тааламжтай сайхан байдал байхгүй болж тэр уснаас гарч хувцаслаж эхлэв. Пантелей, Вася хоёр эгц эрэг дээр хөлөө доош унжуулан сууж усанд орж байгаа хүмүүсийг харж байлаа. Емельян эргийн яг дэргэд өвдөгцөө усанд зогсоод унахгүйн тул нэг гараар ногооноос зуурч нөгөөгөөр биеэ илж байлаа. Түүний ясархаг дал, нүдний доорх бундуу, уснаас илэрхий айж бөгтийсөн зэрэг нь дүр төрхийг нь дэндүү инээдэмтэй болгожээ. Хэзээ нэгэн цагт Дон мөрөнд түүнийг дааруулж дуу хоолойгүй болгосон усыг тэр харааж зүхэхэд бэлтгэж байгаа юм шиг ус руу ууртай харж байгаа түүний царай ноцтой, ширүүн харагдана.

	— Та яагаад усанд орохгүй байгаа юм бэ? гэж Егорушка Васягаас асуувал:

	— Үгүй дээ... Дургүй байна гэж Вася хариулав.

	— Таны эрүү яагаад хавдаа вэ?

	— Өвдөөд л энэ. Би чүдэнзний үйлдвэрт ажиллаж байсан юм... Түүнээс болоод эрүү чинь хавдаж байна гэж эмч хэлсэн юм. Тэнд агаар их муухай. Надаас гадна гурван хүний эрүү хавдаж нэгнийх нь бугласан юм.

	Удсангүй Степка гувчуур аваад ирлээ. Дымов, Кирюха хоёр усанд удаан байснаас дарай хөхрөн чичирч байвч загас барих ажилд шууд оржээ. Эхлээд тэд зэгсний дагуу гүнзгий газраар явахад ус Дымовын хүзүүгээр татаж намхан Кирюкагийн толгой далд орох шахаж байв. Кирюха хахаж цацан хөөс гаргаж байхад Дымов өргөслөг үндсэнд тээглэн унаж гувчууртай орооцолдоход хоёул эргэлдэж хөрвөн бөөн шуугиан болсон нь загас барих ажил тэр хоёрт дүрсгүйтэх аян шалтаг болжээ.

	— Их гүнзгий байна, юу ч барихгүй нь гэж Кирюкагийн хяхтнахад гувчуурыг хэвийн байдалд оруулах гэж оролдож байсан Дымов:

	— Битгий угзар! Зүгээр барь! гэж хашхирна.

	— Тэнд та нар юу ч барихгүй! Маанагууд минь загас айлгачихлаа. Зүүн тийшээ болбол гүехэн болно гэж эрэг дээрээс Пантелей хашхирна.

	Гувчуур дээгүүр нэг удаа овоо том загас годхийхэд бүгд дуу алдан түүний алга болсон газар луу Дымов нударгаар цохиж царайд нь харамсал тодорно. Пантелей газар дэвслэн байж:

	— Аяа, бүтэлгүй юмнууд алдчихлаа! Явчихсан! гэж бархирна.

	Дымов, Кирюха хоёр жаахан зүүн тийш болж гүехэн газар очиж дориун олз оллоо. Тэд нар ачаа хөсгөөс гурван зуугаад алхам зайтай газар очиж гувчуурдана. Үл ярилцан ганц нэг алхаж зэгсний зүгт гүнзгий газар очихыг чармайн гувчуураа чирсээр түүн рүү загас хөөж оруулах гэж ус руу дэлдэн зэгсийг шажигнуулж байлаа. Зэгсний тэндээс тэд нөгөө эрэг рүү гувчуураа чангааж очсон боловч урам хугарч өвдгөө дээр өргөн зэгсний зүгт буцаж явлаа. Тэд ямар нэгэн юмны тухай ярилцавч юун тухай ярьж буй нь үл сонсогдоно. Нар тэдний нурууг шарж ялаа хазан тэдний бие хөхөлбөр ягаан өнгөө алдан хүрэн улаан болжээ. Хувин барьж ханцуйгаа сугандаа хүртэл шуугаад хормойгоо шүдээрээ зуусан Степка тэдний араас дагана. Загас барих бүрд тэр ямар нэгэн загасыг дээр өргөж наранд гялалзуулаад:

	— Сайхан амьтан байгаа биз? Ийм загас тав зургаа байна гэж хашхирна.

	Гувчуураа татах бүрийд Дымов, Кирюха, Степка гурав лаг шавар ухан ямар нэгэн юмыг гар дамжуулан сониучлан үзсэнээ хаяна.

	— Тэр чинь юу вэ? гэж эрэг дээрээс хашхирна.

	Степка ямар нэгэн юм хэлсэн боловч түүнийг ойлгох аргагүй байлаа. Харин тэр бээр уснаас гарч цамцаа буулгахаа мартан хоёр гараар хувингаа барьсаар хөсөг рүү гүйж ирээд:

	— Энэ дүүрэн болчихлоо, өөр хувин өгөөч! гэж амьсгаадан хашхирав.

	Егорушкаг хувин руу өнгийж харахад үнэхээр дүүрэн байв. Усан дотроос бага шиг цурхай эв хавгүй хошуугаа гаргаж түүний хажуугаар хавч, жараахайнууд язганана. Егорушка хувин руу гараа оруулж ёроолын усыг зайлбал цурхай хавчнуудын доогуур алга болоод оронд нь алгана, зэвэг загас хөвөн гарч иржээ. Вася бас хувин руу харахад түүний нүд гавар үзсэн шигээ эелдэг зөөлөн болжээ. Тэр бээр хувин дотроос ямар нэгэн юм авч амандаа хийж зажлахад шажигнана.

	— Ах дүү нар минь, Вася амьд жараахай идэж байна! Аяа! гэж Степка гайхаж хашхирна.

	— Энэ жараахай биш гэж Вася тайвнаар хариулаад үргэлжлүүлэн зажиллаа.

	Тэр бээр амнаасаа загасны сүүл гаргаж ирэн эелдгээр харснаа дахин амандаа хийлээ. Түүнийг зажилж байхад шүд нь шажигнана. Егорушкагийн өмнө хүн биш, харин хавдсан эрүүтэй, ер бишийн хурц хараа бүхий булингарт нүдтэй, загасны сүүл амаараа цухуйлган зажилж байгаа, эелдэг дүртэй Вася ямар нэгэн адгуустай адил санагдана.

	Түүний дэргэд байхад Егорушкад залхуутай санагдан бас загас барьж дууссан болохоор ачаа барааны дэргэдүүр жаал хүү эргэлдсэнээ уйдахдаа тосгон руу гэлдэрчээ.

	Удалгүй Егорушка олс үнэртсэн хэн нэгэн хүний нуруунд духаараа тулж сүм дотор зогсоод дуучдын байранд дуулж буй дууг сонсож байлаа. Мөргөл дуусах гэж байгаа ажээ. Егорушка сүмд дуулдаг дуунаас юу ч ойлгодоггүй болохоор түүнд хайхрамжгүй хандана. Жаал хүү дууг жаахан сонсож байснаа эвшээн хүмүүсийн ар шил, нурууг харж эхэллээ. Саяхан усанд орсноос нойтон байгаа нэг хүний шилийг хараад Емельян болохыг Егорушка танилаа. Тэр ар шилээ ердийнхөөс дээгүүр тэгшхэн, шанаагаа бас тэгшхэн засуулсан байх ба хоёр улаан чих нь далбис шиг дэлдийх нь байх ёстой байраасаа давж гажсан юм шиг ажээ. Егорушка түүний ар шил, чихийг харж байхдаа яагаад ч юм Емельян азгүй хүн байх гэж бодлоо. Жаал хүү түүний дохилт, сөөнгө дуу, усанд орж байхдаа их аймхай байсныг санаад өрөвдөх сэтгэл төрж ямар нэгэн эелдэг зөөлөн үг хэлмээр санагдан ханцуйнаас нь чангааж:

	— Би энд байна гэж хэллээ.

	Найрал дуунд цээл, аргил хоолойгоор дуулж байгаа дуучид, ялангуяа амьдралдаа анх удаа удирдаач хийж байгаа хүмүүс хүүхдийг зожиглон ширүүн харж заншсан байдаг ажээ. Хожим дуулахаа больсон ч гэсэн тийм хүмүүс энэ дадлаа орхидоггүй юм. Егорушка руу Емельян хялайн харж:

	— Сүм дотор зүггүйтэж болохгүй! гэж хэллээ.

	Дараа нь Егорушка зурмал бурхнаар дүүрсэн урд хананд дөхөн очоод, сонирхолтой хүмүүс харлаа. Баруун жигүүрт бусдын хамгийн өмнө нэг ноён, хатагтай хоёр зогсож байлаа. Тэдний арын хүмүүс сандал даган зогсжээ. Ноён шинэхэн индүүдсэн сайн даавуу костюм өмсөж ёслон буй цэргийн адил зогсон сахлаа хусан саарал болсон эрүүгээ дээш өргөжээ. Түүний босоо зах, хөхрөн үзэгдэх эрүү, бага зэргийн халзан магнай, таяг энэ бүхэн ихэмсэг байдлыг илтгэнэ. Хэт ихэмсэг болох гэж чармайснаас түүний хүзүү гүрдийж, толгой нь хэзээ хэзээгүй дээш тасраад явчих нь уу гэмээр эрүүгээ тийм их дээш өргөжээ. Цагаан торгон их алчуур нөмөрсөн хижээлдүү, махлаг хатагтай толгойгоо хажуу тийш гилжийлгэн хэн нэгэн хүнд саяхан юм өгчхөөд «Талархах гэж битгий сандар! Би түүнд чинь дургүй...» гэж хэлэхийг хүссэн мэт харна. Хивсний эргэн тойрон украйн хүмүүс шахцалдан зогсжээ.

	Егорушка зурмал бурхнаар дүүрсэн хана руу очиж тэндэх зурмал бурхдад уруулаа хүргэж эхлэв. Зурмал бурхан бүрийн өмнө жаал хүү газарт сөхрөн мөргөж босоогүй байхдаа хүмүүсийг эргэн хараад босож бурханд уруулаа хүргэнэ. Духаа хүйтэн шаланд хүргэх бүрд түүнд их тааламжтай байлаа. Лаа унтраах урт хямсаа барьсан манаач шүтээний гол өргөөнөөс гарч ирэхэд Егорушка газраас ухасхийн босож түүн рүү гүйж очоод:

	— Өглөг13 тараасан уу? гэж асуувал:

	— Үгүй үгүй, энд юу ч байхгүй гэж манаач уцаарлан өгүүлжээ.

	Үдийн мөргөл дуусжээ. Егорушка сүмээс яаралгүй гарч талбайгаар тэнүүчлэв. Энэхэн насандаа жаал хүү цөөнгүй тосгон, талбай, хүмүүсийг үзсэн болохоор одоо түүнтэй тааралдаж байгаа бүхэн Егорушкагийн сонирхлыг огт татсангүй. Хийх юмаа олж ядан ямар нэгэн юмаар цаг нөхцөөхийн тулд Егорушка үүдэн дээрээ улаан даавуу өлгөсөн мухлагт орлоо. Нэгэнд нь идэш уушны зүйл худалддаг, торхтой давирхай бүхий нөгөөгийн таазнаас хом дүүжилсэн гэрэл гэгээ муутай хоёр өрөөнөөс мухлаг бүрдэж, аль алинаас нь арьс шир, давирхайн аятайхан үнэр ханхална. Мухлагийн шалыг усалсан нь хээ угалзархуу, үл ойлгогдох янз бүрийн зураас гарсныг үзэхүл зөгнөл, хоосон бодолд автсан хүн усалсан бололтой. Өндөр ширээг гэдсээрээ тулсан тарган цатгалан, өргөн царайтай, дугуйрсан сахалтай, орос хүн болов уу гэмээр худалдагч лангууны цаана зогсоод ёотон хазлан цай ууж байхдаа балгах тоолондоо гүнзгий амьсгаа авна. Түүний царай хайхрамжгүй байдлыг бүрэн илтгэвч амьсгаа авах бүрд нь «Тэгж л байгаарай, би чамд үзүүлээд өгье» гэсэн санаа илэрнэ. Егорушка түүнд:

	— Нэг мөнгөний наран цэцгийн үр өгөөч! гэж хэллээ.

	Худалдагч хөмсөг өргөн лангууны цаанаас гарч ирээд нүүрийн тосны саваар хэмжин Егорушкагийн халаасанд нэг мөнгөний наран цэцгийн үр хийж өглөө. Егорушкад гармааргүй санагдан боовтой хайрцгийг удаан гэгчийн харж байгаад, удсанаас өнгө алдсан Вяземийн жижиг боов руу зааж:

	— Энэ боов ямар үнэтэй вэ? гэж асуув.

	— Хоёр нь нэг мөнгө.

	Өчигдөр жүүд авгайн өгсөн боовыг Егорушка халааснаас гарган:

	— Танайд ийм боов ямар үнэтэй вэ? гэж асуувал худалдагч боовыг авч тал талаас нь харснаа нэг хөмсгөө өргөн:

	— Ийм үү? гэж асууснаа нөгөө хөмсгөө өргөн бодолхийлж:

	— Хоёр ширхэг нь гурван мөнгө... гэж хариулжээ. Хоёулаа чимээгүй болсноо:

	— Чи хэний хүүхэд вэ? гэж худалдагч зэс данхнаас өөртөө цай аягалангуут асуув.

	— Иван Иванычийн зээ.

	— Иван Иваныч олон байдаг шүү дээ гэж худалдагч шүүрс алдан өгүүлж Егорушкагийн толгой дээгүүр үүд рүү харж дуугүй болсноо:

	— Цай уумаар байна уу? гэж асуухад Егорушка өглөөний цайгаа их санаж байсан боловч нэг их дуртай биш байдлаар:

	— За яах вэ... гэж зөвшөөрчээ.

	Худалдагч түүнд цай аягалан ёотонгийн хэлтэрхийтэй өгөхөд Егорушка эвхдэг сандал дээр сууж цай ууж эхэллээ. Чихэртэй фунт буйлс ямар үнэтэйг жаал хүү асуухыг хүсэн энэ тухай яриа эхлэнгүүт нэг худалдан авагч орж ирэхэд, эзэн аягаа хажуу тийш тавин ажилдаа оржээ. Орж ирсэн хүнийг худалдагч давирхай үнэртсэн өрөөнд аваачиж ямар нэгэн юм удаан ярилцлаа. Өөрийн гэсэн бодолтой, их зөрүүд болов уу гэмээр худалдан авагч үл зөвшөөрөх аятай толгой сэгсрэн үүд рүү ухрахад худалдагч түүнд ямар нэгэн юм үнэмшүүлэн ярьж том уутанд овьёос хийж эхэллээ.

	— Энэ чинь овьёос юм уу? Энэ чинь овьёос биш, бүр хэрэггүй шаар байна... Би Бондаренко руу явлаа гэж цөхөрсөн худалдан авагч хэлнэ.

	Егорушкаг гол руу буцаж ирэхэд эрэг дээр том түүдэг галаас утаа гарч байсан нь жинчид үдийн хоолоо хийж байсан хэрэг ажээ. Степка утаан дотор зогсоод эмтэрхий халбагаар тогоотойг хутгаж, нэлээд зайдуу утаанд нүд нь улайсан Кирюха, Вася хоёр загас цэвэрлэж сууна. Тэдний өмнө лаг шавар, замагт хучигдсан гувчуур хэвтэж байх ба дээр нь загас гялалзаж, хавч хөвөх нь үзэгдэнэ.

	Саяхан сүмээс буцаж ирсэн Емельян, Пантелейтай зэрэгцэн суугаад гараа даллан дөнгөж сонсогдохуйц сөөнгө дуугаар «Чамд дуулна...» гэж аялна. Дымов морьдын хажууд яваа харагдана.

	Кирюха, Вася хоёр загасаа цэвэрлэж дуусаад загас, амьд хавчнуудыг хувинд хийж усаар зайлаад бүгдийг буцалж буй ус руу хөнтөрлөө. Степка халбагаар хөөс хамж байхдаа:

	— Өөх хийх үү? гэж асуувал:

	— Яах юм бэ? Загас өөрийнхөө шөлийг гаргадаг юм гэж Кирюха хариуллаа.

	Гал дээрээс тогоог авахын өмнөхөн Степка ус руу гурван атга шар будаа, халбага давс хийсний дараа амтыг үзэж уруулаар тамшаалан халбагаа долоож сэтгэл хангалуун гэгчийн дуу гарсан нь хоол бэлэн болсны тэмдэг ажээ.

	Пантелейгаас бусад нь тогоо тойрон суугаад халбагадаж гарахад:

	— Хүүхдэд халбага өгөөч, бас юм идмээр байгаа шүү дээ гэж Пантелейн ширүүвтэр өгүүлэхэд:

	— Энэ чинь хөдөөгийн эрчүүдийн хоол шүү дээ гэж Кирюха дуу алдав.

	— Идмээр бол хөдөөгийн эрчүүдийнх тусмаа эрүүл мэндэд өлзийтэй байлгүй.

	Егорушкад халбага өгөхөд жаал хүү тогооны яг дэргэд зогсон нүх рүү харах мэт өнгийж зогсоогоороо идэж эхлэв. Хоолноос загасны үнэр ханхлан заримдаа шар будаан дотроос загасны хайрс гарна. Хавчийг халбагаар гаргаж болохгүй болохоор хоол идэж буй хүмүүс тэдгээрийг тогоон дотроос шууд гараараа гаргана. Энэ талаар бүр гаргуундаа гарсан Вася хоолон дотор гараа төдийгүй ханцуйгаа дүрэн шал ус болгожээ. Хоол Егорушкад их амттай санагдан мацаг барих өдөр ээжийн нь гэртээ чанадаг хавчны шөлийг түүнд санагдуулна. Пантелей зайдуухан суугаад талх зажилж байхад:

	— Өвөө, та яагаад хоол идэхгүй байна вэ? гэж Емельян түүнээс асуувал:

	— Би хавч иддэггүй ээ. Түүгээр чинь яах юм бэ! гэж өвгөн хэлээд сэжиглэн буруу харжээ.

	Хоолны үеэр ердийн яриа үүслээ. Тэдний яриагаар бол Егорушкагийн бүх шинэ танил хөгшин залуу, өөр өөр зан төрхтэй хэр нь тэднийг өөр хооронд нь адил болгосон нийтлэг нэг юмтай хүмүүс болохыг жаал хүү ойлгожээ. Тэд бүгдийн өнгөрсөн үе нь их сайхан, харин одоогийн амьдрал нь их доройтсон улс ажээ. Өөрсдийн туулж өнгөрүүлснээ бүгд сэтгэл хөөрөн ярьж одоогийн амьдралаа зэвүүцэх ажээ. Орос хүн дурсан санах дуртай хэр нь амь зуухдаа тааруухан ажээ. Егорушка үүнийг хараахан үл мэднэ. Хувь тавиландаа доромжлогдон гомдсон хүмүүс тогоо тойрон сууж байгаа юм байна гэдгийг хоол идэж дуусах хооронд Егорушка ойлгожээ. Урьд өмнө төмөр зам тавиагүй цагт ачаа бараа тээн Москва, Нижний хүртэл явж юунд зарахаа мэдэхгүй тийм их мөнгө олж байсан тухайгаа Пантелей ярьжээ. Тэр үед ямар сайн худалдаачид, ямар сайхан загас, яасан хямд юм байсан гэж санана! Одоо зам богиносоод худалдаачид харамч болж, хүмүүс ядууран, талхны үнэ тэнгэрт хадаж, бүх юм эцсээ хүртэл бутран жижгэрчээ. Емельян урьд өмнө Луганы үйлдвэрт дуучин байж, сайхан хоолойтой, нот сайн мэддэг байснаа одоо хөдөөгийн эр болоод өөрийг нь морьдтойгоо жинд явуулан олсон мөнгөний талыг өөртөө авдаг ахынхаа өглөгөөр амь зуудаг тухайгаа ярьжээ. Вася урьд өмнө чүдэнзний үйлдвэрт ажиллаж байжээ. Кирюха томчуулын дэлбэгч байхдаа тойрог даяар нэртэй гуравласан морьтон байжээ. Хөдөөгийн чинээлэг эрийн хүү болох Дымов өөрийн жаргалаар амьдарч зовлон зүдүүр үл мэдэн зугаацаж явтал хорь хүрэнгүүт нь эрс ширүүн эцэг нь түүнийг ажилд сургахыг хүсэж бас гэртээ дэндүү зүггүйтэхээс айж хар ажилчны адил ачаа хөсөг хөтөлгөн жинд явуулах болсон гэнэ. Ганц Степка дуугүй байсан боловч сахал үсгүй түүний царайг үзэхүл тэр бээр урьд өмнө одоогийнхоос хавьгүй илүү амьдарч байсан нь тодорхой.

	Эцгийгээ дурсан санамагц Дымов хоолоо идэхээ больж хөмсгөө зангидан нөхдийгөө духаар харж байснаа Егорушка дээр харц нь тогтон:

	— Чи, ичгүүргүй амьтан, малгайгаа ав! Малгайтайгаа хоол идэж болно гэж үү? Тэгээд бас ноёны хүү гэж байгаа шүү! гэж бүдүүлгээр хэлэв.

	Егорушка юу ч хэлсэнгүй малгайгаа авсан боловч хоолны амтыг ч мэдэхээ больж өөрийг нь Пантелей, Вася хоёр өмөөрөн маргасныг ч сонссонгүй. Саваагүй эрийг зүхсэн зүхэл түүний цээжинд оволзон юу ч гэсэн түүнд ямар нэгэн уршиг тарья гэж шийджээ.

	Хоолны дараа бүгдээрээ ачаа хөсөг бараадан сүүдэрт нь унаад унаад өгөв.

	— Өвөө, бид мөд явах уу? гэж Егорушка Пантелейгаас асуув.

	— Бурхан тэнгэр болгоосон цагт л явна даа... Одоо явахын аргагүй халуун байна... Бурхан өршөөх болтугай... Хүү минь, хэвт!

	Удалгүй ачаан дороос хурхирах сонсогдов. Егорушка дахиад тосгон руу явмаар байсан боловч больж эвшээлгэснээ өвгөний хажуугаар хэвтжээ.

	 


VI

	 

	Ачаа хөсөг өдөржингөө эрэг дээр зогсож байгаад нар жаргахад хөдөллөө.

	Егорушка дахиад баглаатай ноосон дээр хэвтэж тэрэг намуухан чахран найгаж Пантелей өвдгөө алгадан үглэсээр алхана. Агаарт өчигдрийнх шиг тал нутгийн хөгжим эгшиглэнэ.

	Егорушка гараа толгой дороо салаавчлан гэдрэгээ харан хэвтэж тэнгэр өөд харлаа. Үдшийн гэгээ татан дараа нь замхрахыг жаал хүү үзлээ. Тэнгэр бурхны элч нар алтан жигүүрээрээ тэнгэрийн хаяаг тэлэн нойрсох болжээ. Өдөр аятай тавтай өнгөрч намуухан сайхан шөнө эхэлсэн болохоор сахиулсан тэнгэрүүд огторгуйн орондоо тайван сууж байж болох ажээ... Тэнгэр алгуур харанхуйлж орчлон ертөнцийг бүрэнхий харанхуй нөмрөн одод дараа дараалан гэрэлтэж эхлэхийг Егорушка үзлээ...

	Гүн огторгуйг нүд анилгүй удаан харахад санаа сэтгэл нь яагаад ч юм бэ, ганцаардалд автах ажээ. Аргалж болшгүй ганцаардсанаа мэдрэх тутамд урьд өмнө ойр дотно байсан юм бүхэн хязгааргүй алслан холдож үнэ цэнгүй болох ажээ. Хүний богинохон амьдралыг үл хайхардаг, мянга мянган жилийн турш тэнгэрээс шагайх одод ойлгохын аргагүй. Тэнгэр огторгуй, харанхуй бүрэнхий энэ бүхэнтэй ганцаар хоцрон утга учрыг ухааръя гэж чармайхад таг чимээгүй байдлаараа ухаан санааг бухимдуулан бидний хэнийг ч авсан доторх ганцаардмал байдал хүлээж байгаа шүү дээ гэсэн бодлыг аргагүй төрүүлж, үнэн хэрэгтээ амьдрал гэдэг маань цөхөрсөн, аймшигт үзэгдэл болон дүрслэгдэнэ...

	Одоо оршуулгын газар интоорын модон дор нойрсож буй эмээгээ Егорушка бодлоо. Нүдэнд нь тавтын зоос хийсэн эмээ ээжийн авсан дотор хэвтэж байсан, дараа нь авсны тагийг хааж булшинд хийсэн, бас авсны таг дээр бөөн бөөн шороо унаж байсан бөглүү дууг жаал хүү дурсан саналаа... Хүн бүгдээс тасарч тус дэм олох аргагүй болж явцуу, харанхуй авсанд байгаа эмээ ээжийгээ Егорушка дүрслэн бодов. Эмээ ээж нь гэнэт сэрж хаана байгаагаа үл ойлгон авсны тагийг балбаж тусламж эрэн аргаа барж айн балмагдахдаа дахин нас барж байгаагаар жаал хүү дүрслэн бодлоо. Тэр бээр бас ээж, Христофор лам, Драницкая хатан, Соломон нарыг нас барснаар төсөөлөн үзэв. Гэвч өөрийгөө гэр орноосоо хол, тусламж дэмжлэггүй үхэж харанхуй авсанд байгаа гэж төсөөлөн бодохыг хэчнээн хичээвч тэгж төсөөлөн бодож огт чадсангүй. Тэр өөрийгөө үхэх боломжгүй, хэзээ ч үхэхгүй гэж бодож байлаа...

	Харин насны тоо хэзээний гүйцсэн байлтай Пантелей тэр дор өөрийн бодол санаатайгаа хүүрнэн явна. Өвгөн:

	— Зүгээр... Эрхэм ноёд минь... Баяны хүүг сургуульд хүргэж өгсөн, тэгээд тэр тэнд ямар байгааг сонсоогүй... Славяносербскт их ухаантай болгох тийм сургууль байхгүй... Байхгүй гэдэг нь үнэн... Тэр бол сайн хүү байгаа юм, зүгээр... Том болоод эцэгтээ тусална Егорий, чи балчир байна, том болоод эцэг эхээ тэжээх болно. Бурхан тэнгэр тэгж болгоосон юм... Эцэг эхээ хүндэлж бай. Би хүүхэдтэй байсан боловч шатчихсан юм. Авгай ч, хүүхдүүд ч шатчихсан... Энэ үнэн шүү. Крещеньегийн тэнд байшин маань шөнө шатчихсан юм. Би Орел руу явчхаад эзгүй байх хооронд... Марья маань гадагшаа гараад хүүхдүүд байшинд унтаж байгааг санангуут буцаж гүйж очоод хүүхдүүдтэйгээ хамт шатчихсан юм. Маргааш нь зөвхөн ясыг нь олсон гэж бувтнаж явна.

	Шөнө дундын хэрд жинчид, Егорушка нар дахиад жижиг түүдэг гал тойрон сууж байлаа. Шарилж шатаж байх хооронд Кирюха, Вася хоёр жалга руу усанд явж харанхуйд үзэгдэхгүй болсон боловч тэдний хувингаа хангинуулан ярилцах нь сонсогдсоор байсан болохоор жалга холгүй байгаа ажээ. Түүдэг галын гэрэл газар дээгүүр жиргэнэж сар гийгүүлж байсан хэр нь галын гэрлээс цааш нэвтэршгүй харанхуй юм шиг ажээ. Галын гэрэл жинчдийн нүдийг гялбуулах учир их замын өчүүхэн хэсгийг л үзнэ. Ачаа, морьд харанхуйд тодорхой дүрс хэлбэргүй дүнхийсэн юм үзэгдэнэ. Түүдэг галаас хориод алхам зайд зам, газар хоёрын завсарт хажуу тийш хазайсан оршуулгын модон загалмай сэрийнэ. Түүдэг гал асахаас өмнө нэлээн алсын юм харагдаж байх үед их замын нөгөө талд яг үүн шиг хазайсан загалмай байхыг Егорушка ажиглаж билээ.

	Кирюха, Вася хоёр уснаас эргэж ирээд тогоог усаар дүүргэж гал дээр тавилаа. Степка эмтэрсэн халбага барин тогооны дэргэд утаан дотор суудлаа эзлэн ус руу бодлогошрон харж хөөс гарахыг хүлээнэ. Пантелей, Емельян хоёр юм бодон чимээгүй зэрэгцэн сууна. Дымов гараар толгойгоо тулан гал руу харж түрүүлгээ харан хэвтэж байхад Степкагийн сүүдэр тусан түүний сайхан царай нэг үе сүүдэрт орж нэг үе ил гарна. Кирюха, Вася хоёр өөдөө сөөргөө явж галд хийх шаваг, үйс түүнэ. Егорушка гараа халаасанд хийж Пантелейн дэргэд зогсоод өвс галд шатахыг харна.

	Бүгдээрээ амрах зуур дээгүүр нь галын гэрэл зурсхийх загалмай руу хальт харах ажээ. Тэр өнчин булш мөрөөдөнгүй, уйтгартай атлаа мөн ихэмсэг ажээ... Түүний нам гүм чимээгүй байгаа нь загалмайн дор хэвтэж буй үл мэдэгдэх хүний ухаан бодлыг илэрхийлэх мэт. Хээр тал энэ хүнд сайхан байдаг уу? Сартай шөнө түүнд уйтгар гуниг төрүүлнэ үү? Гэтэл энэ булшны хавийн тал нутаг бол гунигтай, гансралтай, санаашрангуй, өвс ургамалд улам ч уйтгартай, дэвхрэг хүртэл аяархан дуугарна... Ганцаараа байгаа энэ хүний бараа тасартал юм уу харанхуйд хучигдах хүртэл түүнийг дурсан санахгүй, булш руу эргэж харахгүй зорчигч байдаггүй...

	— Энэ юун загалмай вэ? гэж Егорушкаг асуухад Пантелей загалмай руу, дараа нь Дымов руу хараад:

	— Микола, энэ чинь хадланчид худалдаачдыг нударсан өнөө газар мөн үү? гэж асуужээ. Дымов дуртай дургүй тохой дээрээ өндийж зам руу харснаа:

	— Яг мөн... гэж хариуллаа.

	Нам гүм байдал биднийг эзэмдэв. Кирюха хуурай өвс нугалан бөөн хэсэг болгоод галд хийвэл гал огцом дүрэлзлээ. Степкаг хар утаа нөмөрч харанхуйд ачаа хөсгийн хажуугийн замаар загалмайн сүүдэр бүрэлзэнэ. Дымов дурамжханаар:

	— Тийм ээ, алчихсан юм... Эцэг хүү хоёр худалдаачин зурмал бурхан худалдахаар явж байгаад одоогийн Игнат Фомины суудаг эндээс холгүй байгаа буурчийн газар бууж эцэг нь хэтрүүлэн балгачхаад гайхуулан бардамнахдаа өөрийгөө их мөнгөтэй яваа гэж ярьжээ. Худалдаачид ер нь сайрхуу улс, өөрсдийгөө хүний өмнө дөвийлгөх гэхээрээ тэвчдэггүй хүмүүс байгаа юм. Тэр үед хадланчид тэнд хоноглож байгаад худалдаачныг ингэж сайрхаж байхыг сонсоод санаандаа нэг юм боджээ, гэж ярилаа.

	— Ээ, бурхан тэнгэр минь! гэж Пантелей шүүрс алдав. Дымов үргэлжлүүлэн:

	— Өглөө гэгээ гарангуут худалдаачдыг аян замд гарахад хадланчид «Эрхэм минь, хамт явцгаая. Энэ зэлүүд газар болохоор яриа хөөрөөтэй, аюулаар бага байх шүү дээ...» гэж тэдэнд хэлжээ. Зурмал бурхнаа гэмтээхгүй гэж худалдаачид явган явсан нь аян шалтаг болжээ... гэж Дымов ярьж сөхрөн сууж суниалгаад эвшээлгэн, — Тэгээд зүгээр явж байгаад худалдаачдыг энд ирэхэд хадланчид хадуураар хяргаж гарчээ. Хүү нь тэнхээтэй эр болохоор нэг хадланчийн хадуурыг булаан авч бас хяргаж эхэлжээ... Гэвч цаадуул нь найман хүн байсан учир дийлж худалдаачдын биед эрүүл газар үлдээлгүй огтолж цавчин хэргээ бүтээгээд хоёулыг замаас гарган эцгийг нэг тийш, хүүг нөгөө тийш чирч гаргажээ. Энэ загалмайн эсрэг нөгөө талд бас нэг загалмай бий... Бүтнээрээ эсэхийг мэдэхгүй... Эндээс харагдахгүй гэж ярьжээ.

	— Бүтэн гэж Кирюха хэллээ.

	— Дараа нь тэднээс цөөхөн мөнгө гарсан гэлцдэг юм.

	— Цөөхөөн, зуугаад л рубль гарсан юм гэж Пантелей өгүүлэв.

	— Худалдаачин их сүрхий цавчсан болохоор хадланчдын гурав дараа нь үхжээ. Нэг хадланчийн гарыг худалдаачин тас цавчсанд тэр хүн өрөөсөн гаргүй дөрвөн мод хэртэй гүйснийг бүр Куриковын дэргэд довон дотроос олсон гэлцдэг юм. Тэр хүн явган суугаад юм бодсон юм шиг толгойгоо өвдөг дээрээ тавьсан боловч үхчихсэн байсан юм гэнэ билээ.

	— Цус дусалсан мөрөөр түүнийг олсон юм гэж Пантелей өгүүлэхэд бүгдээрээ загалмай руу хараад чимээгүй болжээ. Жалгын тэндээс бололтой шувууны «Унтаж байна! Унтаж байна! Унтаж байна!» гэсэн гунигт дуу сонсогдоно.

	— Ертөнц дээр муу хүн олон байдаг юм аа, гэж Емельян хэллээ.

	— Олон, олон! гэж Пантелей өгүүлэн айдас хүрсэн юм шиг гал руу дөхөөд ийн ярилаа.

	— Би энэ насандаа үзэх үзэхгүй олон юмтай тааралдсан хүн... Муу хүнийг ч гэсэн.. Ариун шударга хүн олныг би үзсэн боловч нүгэлтнийг би тоолохын аргагүй.. Бурхан тэнгэр өршөөх болтугай ...Гучаад ч юм уу түүнээс олон жилийн өмнө би Моршанскаас худалдаачин авч явснаа санаж байна. Худалдаачин сайн хүн байсан юм. Мөнгөндөө ч, ер нь сайн хүн байсан юм... Бид явж байгаад буурчийн газар хоноглох боллоо. Оросын буурчийн газар энэ нутгийнхантай адилгүй л дээ. Тэндхийн хашаа сайн барьсан битүү, өндөр хашлагатай байдаг юм. Биднийг тэнд буухад зүгээр л байлаа. Худалдаачин маань байшинд, би морьдын дэргэд хонох болсон юм. Тэгээд би унтахын өмнө бурханд залбираад хашаа дотуур явлаа. Шөнө юу ч үзэгдэхгүй таг харанхуй байсан юм. Жаахан явж байгаад манай ачаа хөсөг байгаа газар ойрттол гэрэл сүүмэлзлээ. Юу байх билээ? Гэрийн эзэд аль хэдийнээ унтахаар хэвтсэн, худалдаачин бид хоёроос өөр хоноглосон хүн байгаагүй... Хаанаас гал гардаг билээ? Тэгээд надад сэжиг төрөх нь... Гэрэл рүү би дөхөж очлоо. Бурхан тэнгэр минь! Гэтэл газарт тулсан сараалжтай цонх байшинд байгааг харлаа. Намайг газарт хэвтээд харахад бүх бие хүйт оргиж байсан шүү...

	Кирюха чимээ гаргахгүйг хичээн түүдэг гал руу бөөн лууль шургуулахад түүний шажигнаж дуусахыг хүлээж байсан өвгөн үргэлжлүүлэн:

	— Намайг тийш харахад газар дор сэжиг төрүүлмээр том гэгчийн харанхуй өрөө байна... Торхон дээр дэн асна. Өрөөний дунд улаан цамцны ханцуй шуусан арваад эр урт, урт хутга хурцалж байна. Бид дээрэмчид дээр ороод ирсэн хэрэг байх нь... Яах билээ? Тэгээд би худалдаачин руу гүйж очин сэрээж сэмхнээр «Худалдаачин минь, бид сүйд боллоо... Бид дээрэмчдийн үүрэнд орчхож...» гэж хэлбэл тэр царайгаа хувиргаж «Одоо тэгээд би яах билээ! Пантелей минь, надад өнчин хүүхдийн өдий төдий мөнгө бий. Би бол ч яах вэ, бурхан мэдэх хэрэг, үхэхээс айхгүй байна, харин өнчин хүүхдийн мөнгийг сүйд хийх нь л аймшигтай байна» гэж өгүүлэв. Юу ч гэж тушаах билээ дээ! Үүд түгжээтэй, хаашаа ч гарахын аргагүй юм чинь... Ерийн хашаа бол давж болох байсан. Тэр чинь хашлагатай давахын аргагүй хашаа байсан юм. «За, худалдаачин минь зүрх алдсаны хэрэггүй. Бурхан тэнгэрт сайн залбир. Бурхан өнчин хүүхдүүдийг гомдоохгүй байж магадгүй. Айсан сандарсан төрх гаргасны хэрэггүй, эндээ байж бай. Би нэг арга олох ч магадгүй...» гэж би хэллээ. Би бурханд залбирлаа. Бурхан надад арга хайрласан юм. Би тэргэн дээрээ гарч саравчийн дээврийн дотогш унжсан хэсгийн сүрлийг хэнд ч дуулдахааргүй онгичин нүх ухан гадагш гарлаа. Гадагшаа шүү... Тэгээд би дээвэр дээрээс үсрэн буугаад байдаг тэнхээгээрээ зам даган гүйв. Би туйлдаа хүртэл гүйсэн юм. Таван мод ч юм уу, түүнээс хол газар би нэг амьсгаагаар гүйсэн байх. Нэг тосгоныг хараад бурхан тэнгэртээ баярласаан. Байшин руу гүйж очин цонхыг тогшиж «Үнэн алдартнууд минь, христос шашинтныг бүү хөнөөлгөөч...» гэж хашхиран бүгдийг сэрээлээ... Эрчүүд олс, шийдэм, сэрээ... гарт тааралдсанаа авч миний хойноос дагалаа... Бид буурчийн газрын үүдийг эвдлэн газар доорх өрөөнд орлоо... Мөнөөхөн дээрэмчид хутгаа бүр хурцалж гүйцээд худалдаачныг алахаар зэхэж байжээ. Эрчүүд тэдгээрийг баривчлан хүлээд дарга нарт аваачиж өгсөн юм. Баярласан худалдаачин гурван зуугаад рублийг эрчүүдэд, надад таван алтан зоос өгч миний нэрийг үүрд дурсаж байх болсон юм. Хожим газар доорх өрөөнөөс хүний яс гарсан гэлцдэг. Ухаандаа тэд хүн дээрэмдээд мөрөө баллахын тул газарт булчихдаг байж л дээ. Тэгээд Моршанскт тэдгээрийг хороож цээрлүүлсэн юм гэж Пантелей яриагаа төгсгөн хүмүүсийг тойруулан харахад цаадуул нь чимээгүйхэн түүнийг бас харав. Ус буцлан Степка хөөсийг нь хамахад:

	— Өөх бэлэн болсон уу? гэж Кирюха түүнээс шивнэн асуув.

	— Жаахан хүлээгээрэй... Одоохон болно.

	Степкаг эзгүй хойгуур Пантелей ярьж эхлэх вий гэж болгоомжлох мэт өвгөнөөс хараа үл салган харсаар ачаа руу гүйж очин бага шиг модон аяга авч буцаж ирээд түүнд гахайн өөх нухаж эхлэв. Пантелей урьдын адил нүдээ үл цавчин нам дуугаар үргэлжлүүлж:

	— Би нэг удаа бас л худалдаачинтай хамт явж байлаа. Одоо санаж байгаагаар түүнийг Петр Григорьич гэдэг байсан юм. Тэр худалдаачин бас л сайн хүн байсан юм. Бид мөн л буурчийн газар буулаа. Тэр байшинд орж би морьдын дэргэд үлдсэн юм. Буурчийн газрын эзэд нөхөр авгай хоёр ч, бусад ажилтнууд нь ч эелдэг зүгээр хүмүүс шиг байсан боловч би нэг л сэтгэл зовоод унтаж чадахгүй байлаа. Үүд түгжээтэй, тэгээд бас зөндөө хүн байсан учир аймааргүй юм шиг байвч би нэг л эвгүй оргиод байсан юм. Аль хэдийнээ бүгд унтаж гүн шөнө болоод удахгүй босох болж байхад ганцхан би л тэргэн дотроо хэвтэж байсан боловч бэг баатар шиг нүд аньсангүй. Тэгтэл гэнэт «түг, түг, түг!» гэсэн чимээ гарч нэг хүн тэрэг өөд авирах шиг болоход толгойгоо гадагш гарган харвал ганц дотуур хувцастай, хөл нүцгэн авгай зогсож байлаа. «Авгай, чамд юу хэрэгтэй вэ?» гэж асуувал түүний царай барайчихсан чичрэн салгалж «Сайн санаат хүн гуай, босоорой. Манай эзэд буруу санаа өвөрлөжээ. Тэд танай худалдаачныг хөнөөх гэж байна. Эзэн авгайдаа ингэж шивнэж байхыг нь би чихээрээ сонслоо...» гэж өгүүлэв. Зүрх зүгээр түгшдэггүй ажээ. «Чи өөрөө юун хүн бэ?» гэж намайг асуухад «Би тэдний тогооч...» гэж тэр хэлэв. Яах вэ... Би тэрэгнээс гарч худалдаачин руу очин сэрээгээд «Петр Григорьич минь, байдал сайнгүй байна... Нойроо хэзээ ч авч амжина. Одоохондоо, цаг байгаа дээр түргэн хувцаслаж нүглээс зайлъя...» гэж хэлэхэд тэр ч босон харайж дөнгөж хувцаслаад байтал үүд онгойн, ээ бурхан тэнгэр минь, эзэн авгай хоёр гурван ажилчинтайгаа орж ирэх нь тэр... Худалдаачин их мөнгөтэй, хувааж авъя гэж цаадуулыгаа үгэндээ оруулсан хэрэг... Тавуул урт хутга барьсан байлаа. Эзэн үүдийг цоожлоод «За бурхандаа мөргө»... Хэрэв хашхирвал үхэхийнхээ өмнө бурханд мөргөж амжихгүй шүү...» гэв. Юун хашхирахтай манатай, айснаас бидний хоолой дээр бөөн юм тээгэлдээд дуугарч ч чадахгүй болжээ. Худалдаачин уйлагнан «Үнэн алдартнууд минь, та нар мөнгөнд болж намайг алах гэж байх шив. Тийм байдаг байж. Манай худалдаачин ах дүү нараас буурчийн газар олон хүн хөнөөлгөсөн болохоор би анхных ч биш, сүүлчийнх ч биш. Харин үнэн алдартан ах дүү нар минь, миний дэлбэгчийг юунд хөнөөнө вэ? Миний мөнгөнөөс болж энэ хүн зовлонд унах ямар албатай юм бэ?» гэж харамсан хэлбэл эзэн «Үүнийг амьд орхичихвол хамгийн түрүүнд биднийг илчилнэ. Алахын мөр нэг, хоёр ч ялгаа байхгүй. Их ч барьсан ө., бага ч барьсан өмхий гэдэг.. Бурхандаа мөргө. Тэгээд гүйцнэ. Өөр ярих юм байхгүй!» гэв. Худалдаачин бид хоёр зэрэгцэн сөхөрч суугаад уйлагнан бурханд залбирав. Тэр хүүхдүүдээ дурсан санаж, би тэр үед залуу байсан болохоор амьд явахыг хүсэж байлаа... Зурмал бурхан руу харан мөргөж байхад харамсал төрөн нүднээс нулимс урсаж байлаа. «Сайн санаатай та нар нөгөө ертөнцөд биднийг муугаар битгий бодож байгаарай, бас бидний нүглийг бурханд хэлж мөргөхийн хэрэггүй шүү. Бидэнд мөнгөний хэрэг болоод энэ» гэж авгай хэллээ. Бид уйлаад мөргөөд байлаа, уйлаад мөргөөд байсан чинь бурхан тэнгэр биднийг өршөөж эзэн, худалдаачны сахлаас шүүрэн авч хоолойг огтлохын даваан дээр гэнэт хэн нэгэн хүн хашаа дотроос цонх тогших нь тэр. Бид бүгдээрээ сууж, эзэн гараа буулгалаа... Хэн нэгэн хүн цонх тогшин «Петр Григорьич, чи энд байна уу? Одоо явцгаая!» гэж хашхирав. Худалдаачны хойноос хүмүүс ирж гэж эзэн айж гараад явлаа. Бид ч хашаанд гарч морьдоо хөллөөд явлаа... гэж ярилаа.

	— Хэн цонх тогшсон хэрэг вэ? гэж Дымов асуув.

	— Цонхыг уу? Бурхан хутагт юм уу, сахиулсан тэнгэр байж таарна. Учир нь өөр хэн ч байгаагүй... Биднийг хашаанаас гарахад ганц ч хүн байсангүй... Бурхан тэнгэр л ивээсэн юм.

	Пантелей дахиад аар саар юм ярьсан боловч ярьсан болгонд нь «урт хутга» зонхилж зохиомол юм ажиглагдсаар байлаа. Энэ бүхнийг тэр өөр хүнээс сонссон уу, эсвэл аль эрт өөрөө зохиож ухаан муудаж ирэхдээ өөрийн үзсэнээ зохиомол зүйлтэй хутган нэгийг нөгөөгөөс салгаж чадахгүй болсон уу, бүү мэд. Юу ч байж болох авч одоо бүх замын туршид өвгөн ярих бүрдээ зохиомол юмыг яах аргагүй давууд үзэж, үзэж өнгөрсөн амьдралынхаа тухай юу ч ярьдаггүй нь жигтэйхэн ажээ. Егорушка бүгдийг үнэн юм гэж үг болгонд итгэх хэр нь, насан туршид бүх орос нутгаар явж их юм үзэж таньсан, авгай хүүхэд нь шатсан хүн түүдэг галын дэргэд суух болгондоо дуугүй байх ч юм уу эсвэл болоогүй юмны тухай ярин өөрийн баялаг амьдралын үнэ цэнийг дандаа бууруулдаг нь жаал хүүд яваандаа жигтэйхэн санагдана.

	Хоол идэж суухдаа бүгд чив чимээгүй байж зөвхөн сонссон зүйлийн тухай бодоцгооно. Амьдрал аймшигтай атлаа гайхамшигтай, тиймээс ч Оросын тухай ямар ч аймшигтай юм ярьж түүнийг дээрэмчдийн үүр, урт хутга, гайхалтай юмаар хэчнээн чимэвч тэр нь сонсож байгаа хүний ухаан санаанд болж өнгөрсөн явдал шиг бууна. Харин номтой эрдэмтэй хүн бол хялайн харж дуугүй сууна. Замын хажуугийн загалмай, бараантах ачаа хөсөг, түүдэг талын дэргэд бөөгнөрсөн хүмүүсийн эрх чөлөө, хувь заяа энэ бүхэн нь гайхамшигтай, бас аймшигтай нь зохиомол яриа, үлгэрийн зөгнөл сүрд дарагдан амьдралтай хутгалдана.

	Бүгдээрээ тогооноос хоол идэж байлаа. Пантелей бусдаас зайдуу суугаад модон аягаар хоол иднэ. Түүний халбага бусдынхтай адилгүй, агар модоор хийж загалмай гаргажээ. Егорушка түүн рүү харж өвгөний цөгцөн аягыг санаад Степкагаас сэмхнээр:

	— Өвөө яагаад ингэж зайдуу сууна вэ? гэж асуухад:

	— Тэр чинь хуучны шүтлэгтэй хүн гэж Степка, Вася хоёр дорой ноомой байдлын тухай юм уу, нууц муу юмны тухай ярьж байгаа юм шиг өвгөн рүү харж шивнэн хариуллаа.

	Бүгд дуугүй, юм бодож сууна. Аймшигт зүйлийн тухай ярьсны хойно хүмүүс ердийн юмны тухай ярих хүсэлгүй болжээ. Нам гүмийн дунд Вася гэнэт өндийн сууж нэг юм руу булингартай нүдээрээ харж чимээ чагнахад:

	— Юу вэ? гэж Дымов асуувал:

	— Нэг хүн ирж явна гаж Вася хариулав.

	— Чи түүний хаана явааг харж байна уу?

	— Тэр тэр, дөнгөж мэдэгдэж байна.

	Васягийн харж буй зүгт түнэр харанхуйгаас өөр юу ч эс үзэгдэнэ. Бүгд чимээ чагнасан боловч хүн алхлах чимээ гарсангүй.

	— Тэр замаар ирж явна уу? гэж Дымов асуув.

	— Үгүй, тал дундуур... нааш явж байна.

	Чив чимээгүй дахиад нэг хувь өнгөрөв.

	— Тэнд оршуулсан худалдаачин тал дундуур зугаалж яваа биз гэж Дымов өгүүлэхэд бүгд загалмай руу хялайн харснаа бие биеэ харж инээлдлээ. Дэмий эмээсэндээ тэд ичжээ. Пантелей

	— Тэр хүн яаж зугаалах вэ? Газар дэлхий өөртөө хүлээж авдаггүй тийм хүмүүс л шөнө тэнэж явдаг юм, худалдаачид зүгээр... Худалдаачид бол зовлонгийн титэм өмссөн хүмүүс байгаа юм гэв.

	Хүний алхаа сонсогдон хэн нэгэн хүн яаран алхана.

	— Бас юм барьчихаж гэж Вася хэллээ.

	Явж байгаа хүний хөлд өвс шажигнан шарилж хугарах нь сонсогдовч түүдэг галаас цааш хэн ч үзэгдсэнгүй. Тэгж тэгж алхаа ойртон нэг хүн ханиалгав. Бүрэлзэх гэрэл тасалдан нүдний хараа тодроход жинчид гэнэт нэгэн хүнийг үзлээ.

	Гал бүдгэрэв үү, эсвэл хүмүүс эхлээд л хүний царай харна гэж бодсоноос тэр үү, бүгдээрээ юуны өмнө хүний царай, хувцсыг биш, харин инээмсэглэлийг эхэлж харсан нь их жигтэйхэн юм боллоо. Тэр инээмсэглэл бол нойр ханасан хүүхдийнх шиг ер бишийн сайхан, дэлгэр зөөлөн, заавал инээмсэглэлээр хариулмаар тийм цогтой инээмсэглэл байжээ. Танихгүй хүнийг харвал гучаад насны, тийм ч сайхан биш, юугаар ч бусдаас ялгагдмааргүй хүн ажээ. Тэр бол урт хамар, урт гар, шатан хөлтэй өндөр украйн хүн байлаа. Ер нь түүний бүх эрхтэн урт юм шиг боловч дэндүү богинохон хүзүүтэй учир тэр нь түүнийг бөгтөр юм шиг харагдуулна. Тэр хүн залгамал зах бүхий цэвэр цагаан цамц, цагаан шалбуур өмд, шинэ гутал өмссөн учир жинчидтэй зэрэгцүүлэхэд ганган дэгжин хүн ажгуу. Тэр бээр ямар нэгэн жигтэйхэн том, цагаан юм барьж бас л урт бууны ам нуруунаас нь цухуйж байлаа.

	Тэр хүн харанхуй дундаас гэрэл дотор орж ирээд «Би яаж инээмсэглэж байгааг хараач!» гэж хэлэх гэсэн шиг зогссоноо түүдэг гал руу очиж бүр сайхан инээмсэглээд:

	— Ах дүү нар минь, хоол чинь амттай байг! гэж хэлэв.

	— Суугаач! гэж Пантелей бүгдийг төлөөлөн өгүүлбэл үл таних хүн барьж явсан тоодог шувууг галын дэргэд тавиад дахин мэндлэв.

	Хүмүүс тоодог руу очиж үзэхэд Дымов:

	— Сүрхий шувуу, юугаар үүнийг алах вэ? гэж асуулаа.

	— Хорголон сумаар... Үрлэн сумаар ч үүнийг барахгүй шүү. Ах дүү нар минь худалдаж аваач. Би та нарт хорин мөнгөөр л өгчихнө.

	— Үүгээр чинь бид яах юм бэ? Чанахад идэхийн аргагүй хатуу, зөвхөн шарах л юм биз дээ..

	— Харамсмаар юм. Ноёдод хоолны жийрэг болгон аваачиж өгөхөд тавин мөнгө хүрнэ шүү. Даан ч арван таван модоос наашгүй хол л доо.

	Үл таних хүн сууж буугаа авч дэргэдээ тавилаа. Тэр хүн нойрмог, сульдсан харагдаж галын гэрэлд нүд нь гялбан инээмсэглэх нь ямар нэгэн аятайхан зүйл бодоо юу гэлтэй. Түүнд халбага өгөхөд хоолноос идэж эхэллээ.

	— Чи хэн гэдэг хүн бэ? гэж Дымов асуулаа.

	Үл таних хүн асуултыг сонссонгүй, хариу үг хэлсэн ч үгүй, Дымов руу харсан ч үгүй. Инээмсэглэж байгаа энэ хүн дүүрэн хоолтой юм уу, эсвэл бараг хоосон халбагыг амандаа ойртуулан хоолыг хайхрамжгүй зажилж байгааг үзэхүл хоолны амтыг анзаарахгүй байгаа бололтой. Тэр хүн согтуу биш боловч толгой дотор нь дэмий бодол эргэлдэж байна уу гэлтэй.

	— Чамайг хэн гэдгийг асууж байна гэж Дымов дахин асуухад:

	— Би юү? Ровногийн Константин Звонык. Эндээс дөрвөн мод газар суудаг гэж өнөө хүн хэлээд энэ эрчүүлтэй адилгүй, илүү хүн гэдгээ шуудхан үзүүлье гэж бодоод яаравчлан, — Манайх зөгий үржүүлэх газартай, бас гахай тэжээдэг гэж өгүүлэв.

	— Эцэгтэйгээ хамт уу, тусгаарласан уу?

	— Одоо тусдаа суудаг. Тусгаарласан. Энэ жил Петр богдын дүйцэн өдрийн14 дараахан гэрлэсэн. Одоо авгайтай. Гэрлээд арван найм хонож байна.

	— Сайн байна. Авгай зүгээр... Бурхан тэнгэр болгоосон хэрэг... гэж Пантелейг өгүүлэхэд:

	— Залуу авгай нь гэртээ унтаж байдаг, энэ эр хөдөөгөөр тэнэж явдаг мөн таарав аа! гэж Кирюха инээвэл Константин хамгийн эмзэг газраа цохиулсан аятай сэрвэсхийн цочиж халбагыг амнаасаа түргэн гаргаж:

	— Үгүй ээ, эрхмүүд минь, тэр гэртээ байхгүй. Хоёр хоногийн хугацаатай ээж рүүгээ явсан юм. Бурхан тэнгэр минь, тэр яваад өгсөн болохоор би ингээд авгайгүй хүн шиг.. гэж бүгдийг тойруулан хөгжилтэй, гайхан харж хэлэв.

	Константин гараараа зангаж, толгойгоо эргүүлнэ. Тэр бодлоо үргэлжлүүлэх гэсэн боловч түүний царайд тодорч байгаа баяр баясгалан түүнд саад болж байлаа. Түүний суудал нь эвгүй санагдан өөр байдлаар суугаад инээмсэглэн гараар дахин зангав. Өөрийн сайхан бодлоо гаднын хүмүүст хэлэх нь эвгүй байсан ч гэсэн баяр баясгалангаа хуваалцах их хүсэл оргилон:

	— Авгай Демидово руу ээждээ очсоон. Маргааш эргэж ирнэ. Үдийн хоолны өмнө эргэж ирнэ гэсэн гэж Константин царай нь улайн буугаа цааш болгож хэлэв.

	— Чи уйдаж байна уу? гэж Дымов асуулаа.

	— Уйдахгүй яах юм бэ? Гэрлээд амьсгаа авч амжаагүй байхад тэр чинь яваад өгсөн юм чинь... Тийм биз дээ? Ээ дээ, мөн сэргэлэн шүү. Тэр маань гайхалтай сайхан, хуурай дарь шиг инээн шуугьж, дуулж наргиж явдаг юм. Түүнийг байхад наргиан цэнгэлтэй байдаг атал эзгүйд нь одоо ямар нэгэн юмаа гээчихсэн юм шиг хээрээр гэр хийж явна шүү дээ. Үдийн хоол идээд л гарсан юм гэж Константин хэлээд нүдээ арчиж гал руу харан инээлээ.

	— Хайртай юм биз дээ... гэж Пантелей өгүүлэхийг Константин үл сонсон:

	— Тэр маань гайхалтай сайхан, ухаалаг эзэгтэй байгаа юм. Өөр тийм хүнийг мужийн жирийн хүмүүсийн дундаас эрээд олохын аргагүй. Яваад өгөхөөр нь уйдаад. Маргааш өдөр ирнэ гэсэн... Гэтэл хэчнээн явдал болсон гээ! гэж суудлаа өөрчлөн бараг хашхирах шахам, — Одоо намайг хайрлаж санадаг болсон юм. Тэгэхдээ надтай суух огт дургүй байсан юм шүү дээ гэж хэлэв.

	— Чи идээч гэж Кирюхаг шамдуулахад Константин мөн үл сонсон:

	— Надтай суух огт дургүй байсан юм. Би түүнтэй гурван жил зууралдсан юм. Калачикийн яармаг дээр би түүнийг харангуутаа л үхтлээ дурласан... Би Ровнод, тэр Демидовод, бие биеэсээ хорин таван бээр газар хол байсан болохоор надад ямар ч боломж байгаагүй. Түүн рүү зууч явуулахад тэр үл халгаана. Ёстой айхавтар дамшиг! Би түүнд ээмэг, боов, зөндөө зөгийн бал өгүүлсэн чинь бас бүтдэггүй. Бодоод үзэхэд би түүнтэй яаж дүйх билээ? Тэр маань залуу, сайхан, гал дөл шиг хүн, гэтэл би гуч шүүрсэн, хадаасан хууз сахлаар бүрхэгдсэн, булдруу болсон царайтай хүн шүү дээ. Ингэхлээр би яаж түүнтэй дүйх билээ. Би түүнээс баян цатгалан амьдардаггүй. Вахраменкийнхан зургаан шар үхэртэй, хоёр хүн зарцалж сайн сайхан амьдардаг улс аа. Би ч дурлаад ухаан муутай боллоо... Нойр хоолноос гарч бодож сэтгэж ч чадахаа байсан юм. Түүнтэй уулзъя гэхээр тэр Демидовод байдаг... Та нар яасан гэж бодож байна? Бурхан намайг гэсгээж ухаан балартан түүнтэй уулзах гээд долоо хоногт тийшээ гурван удаа явган гүйдэг байлаа. Ажил төрөл ч өнгөрлөө. Түүнтэй ойртох гаж Демидовод ажил хийдэг юм билүү гэсэн манарсан бодолд автагдлаа. Их зүдэрсэн дээ! Ээж маань төлөгч авгайд очиж эцэг өчнөөн төчнөөн дахин зодлоо. Гурван жил тарчлаад би ингэж гаргуундаа гарсан юм бол хот орж тэрэг хөтөлье гэж шийдлээ. Тийм хувь заяатай юм байх гэж бодлоо. Тэгээд түүнтэй сүүлчийн удаа уулзах гэж шашны баяраар би Демидово руу явлаа...

	Константин толгойгоо гэдийлгэн саяхан хэн нэгэн хүнийг сүрхий дооглон шогчилсон юм шиг эгдүүтэй цовоо инээн:

	— Тэр найзуудтайгаа гол дээр байж байна. Миний уур хүрээд ...түүнийг хажуу тийш дуудан бүтэн цагийн турш зөндөө ярьсан чинь... хайр сэтгэлтэй байдаг байна шүү. Гурван жил халгаагаагүй байж яриад ирэхлээр хайр сэтгэлтэй байдаг байна шүү гэж үргэлжлүүлэн ярилаа.

	— Юу юу ярьсан бэ? гэж Дымов асуув.

	— Юу юу гэнэ ээ? Санахгүй байна... Санаж чадна гэж үү? Тэгэхэд чинь хоолойноос гоожиж байгаа ус шиг нэг амьсгаагаар урсгаад байсан. Одоо ганц ч үг санахгүй байна... Тэгээд л надтай суусан юм... Тэгээд шувуухай маань одоо ээж рүүгээ явчхаад би гэдэг хүн хээрээр гэр хийж явна шүү дээ. Гэртээ сууж байх арга алга.

	Константин дороосоо хөлөө эв хавгүй гаргаж газраар жийж нударгаар толгойгоо тулснаа босон суулаа. Энэ хүн бол хайр дурлалд умбасан зол жаргалтай хүн, зол жаргалдаа мансуурч яваа хүн гэдгийг бүгдээрээ сайн ойлгож байлаа. Түүний инээмсэглэл, нүд, хөдөлгөөн бүр мансуурсан зол жаргалыг илтгэнэ. Тааламжтай бодолд автсандаа тамирдахгүйн тул яаж суухаа ч тэр залуу үл мэднэ. Гаднын хүмүүст санасан бодсоноо тоочиж дуусмагц Константин гал руу харж юм бодож тайван суулаа.

	Зол жаргалтай хүний дэргэд бусад хүмүүс уйтгартай болж бас л зол жаргалыг мөрөөдөж байлаа. Бүгд юм бодно. Дымов босож түүдэг галын дэргэдүүр нааш цааш явахад түүний алхаа гишгээ, хоёр мөр хөдөлж байхыг ажвал тэр гуниглан гутарсан нь ил. Тэр бээр зогсож Константин руу харснаа суув.

	Түүдэг гал унтарч гэрэл бүдгэрсээр, улаан толбо жижгэрэн жижгэрсээр... Гал унтрах тутам сартай шөнө улам тодорсоор байлаа. Одоо замыг туушид нь, бас ачаа бараа, тэрэгний арал, өвс зажлах морьд харагдан нөгөө талд байгаа загалмай бүр тодорчээ.

	Дымов хацраа гараар тулаад ямар нэгэн хөөрхийлөлтэй дуу аялахад Константин нойрмог байдлаар инээмсэглэн түүний аялахыг нарийхан хоолойгоор түрэн хоёулаа хагас хувь хэртэй аялснаа чимээгүй болов... Емельян сэрвэсхийн тохойгоо, хуруугаа хөдөлгөснөө:

	— Ах дүү нар минь, сүжиглэмээр ямар нэгэн сайхан дуу дуулъя гэж гуйсан маягаар хэлэхэд түүний нүдийг нулимс бүрхээд улмаар зүрхэн тушаа гараа тавьж, — Ах дүү нар минь, сүжиглэмээр ямар нэгэн сайхан дуу дуулъя гэж давтан өгүүлэв.

	— Би чаддаггүй юм гэж Константин хэллээ.

	Бүгд татгалзсанд Емельян өөрөө дуулж эхлэв. Тэр бээр хоёр гараа даллан толгойгоо дохиж амаа ангайсан боловч түүний хоолойноос сөөнгөтсөн чимээгүй амьсгаа гарна. Тэр зөвхөн гар, толгой, нүд, бундууныхаа хүчийг шавхан дуулж цээжнээсээ ямар нэгэн нот гаргах гэж хэчнээн хүчлэвч түүний амьсгал улам бүр дуу гарахгүй болно...

	Бусадтай адил Егорушкаг уйтгар гуниг эзэмдэж тэргэн дээрээ очин ачаан дээр гарч хэвтлээ. Жаал хүү тэнгэр өөд харж зол жаргалтай Константин, түүний авгай хоёрын тухай бодлоо. Хүмүүс яагаад гэрлэдэг юм бэ? Энэ хорвоо дээр эмэгтэйчүүд юуны төлөө байдаг юм бэ? Егорушка өөрөөсөө ийм бүдэг бадаг юм асуугаад хэрэв эрэгтэйчүүдийн дэргэд элэгсэг, баяр баясгалантай, сайхан бүсгүй байнга амьдарч байвал аятайхан байдаг биз гэж бодлоо. Түүний бодолд яагаад ч юм бэ, хатан Драницкая бууж ийм бүсгүйтэй амьдрахад таатай байх биз, хэрэв болдог сон бол түүнтэй дуртайяа суух билээ гэж бодоод түүний хөмсөг, сормуус, морин тэрэг, морь унасан хүнтэй цагийг дурсан саналаа... Намуухан дулаан шөнө түүний дээрээс нөмрөн чихэнд нь ямар нэгэн юм шивнэх нь мөнөөхөн гоо бүсгүй түүн рүү бөхийж инээмсэглэн хараад үнсэх гэж байгаа юм шиг санагдлаа...

	Түүдэг галын тэндээс жижгэрэн жижгэрсээр буй хоёр өчүүхэн улаан цог үзэгдэнэ. Тэдгээрийн хажууд суугаа жинчид, Константин нарын хөдөлгөөнгүй, бараан дүр түрүүчийнхээс улам том болсон юм шиг үзэгдэнэ. Хоёр загалмай хоёулаа адил харагдан холын холд хаа нэгэн газар гал улалзах нь хэн нэгэн хүн хоол хийж байгаа бололтой. Кирюха гэнэт зэрлэг дуугаар:

	— «Дэлхий ертөнцийн тэргүүн эх болсон Орос орон минь!» гэж аялж эхэлснээ шүлсэндээ хахаж чимээгүй боллоо. Тал нутгийн цуурай тэр дууг угтан цуурайтсан нь тал нутгаар, тэнэг явдал нүсэр дугуйн дээгүүр давхиж яваа юм шиг ажээ.

	— Явах цаг боллоо! Хүүхдүүдээ босоорой гэж Пантелей хэлэв.

	Морьдыг хөллөж байхад Константин ачаа хөсгийн дэргэдүүр авгайгаа магтаж явснаа тэрэг хөдлөхөд:

	— Ах дүү нар минь, баяртай! Зочилсонд чинь баярлалаа! Би дахиад өөр гал руу явахгүй байж чадахгүй нь гэж хашхирлаа.

	Тэр бээр удахгүй харанхуйд далд орж өөрийн зол жаргалын тухай бусдад ярих гэж гэрэлтэж буй галын зүг явж байгаа түүний алхаа удтал сонсогдсоор байлаа.

	Маргааш нь Егорушкаг сэрэхэд нар хараахан мандаагүй өглөө эрт үе байлаа. Ачаа хөсөг зогсож байна. Саравчтай зузаан малгай, хямд саарал эдээр хийсэн костюм өмсөн хасаг азарга унасан ямар нэгэн хүн хамгийн түрүүчийн тэрэгний дэргэд Дымов, Кирюха хоёртой ярилцана. Ачаа хөсгөөс хоёр гурван модын тэртээд урт намхан пингүүд, вааран дээвэртэй байшингууд цайрах авч тэдгээрийн дэргэдүүр хашаа, мод үл үзэгдэнэ.

	— Өвөө, энэ ямар тосгон бэ? гэж Егорушкаг асуухад:

	— Энэ бол армяны суурин, тэнд армянчууд суудаг юм. Армянчууд зүгээр хүмүүс шүү гэж Пантелей хариулав.

	Саарал хувцастай хүн Дымов, Кирюха хоёртой ярьж дуусаад азарганы амыг татан суурин руу харлаа.

	Пантелей мөн суурин руу харан өглөөний сэрүүнд жихүүцэж:

	— Юун ч албархуу юм бэ дээ! Бичиг авчруулах гэж суурин руу хүн явуулсан нь байдаггүй... Степкаг явуулаасай даа! гэж шүүрс алдана.

	— Өвөө, энэ хэн бэ? гэж Егорушка асуув.

	— Варламов.

	Бурхан тэнгэр минь! Егорушка хоромхон зуур ухасхийн өвдөг дээрээ суугаад саравчтай цагаан малгайг харав. Ёс горим мэдэх бүх хүмүүс унтаж байгаа ийм үеэр эрчүүдтэй ярилцаж буй саарал хувцас, том гутал өмсөж үзэмж муухан морь унасан энэ хүнийг хүн бүхэн эрж сурдаг, энд тэнд «эргэлдэж» явдаг, Драницкая хатнаас илүү их мөнгөтэй, олддоггүй, нууцгай Варламов гэж танихад бэрх ажээ.

	Пантелей, суурин руу харан:

	— Зүгээр, сайн хүн байгаа юм. Бурхан тэнгэр эрүүл энх байлгаасай. Семен Александрыч Варламов бол сайн эзэн байгаа юм... Ийм сайн хүмүүс л хорвоо ертөнцийг тулж яваа юм. Энэ үнэн шүү. Тахиа дуугараагүй байхад энэ хүн босчихсон явж байна... Өөр хүмүүс бол унтаж байх юм уу, гэртээ зочидтой шалаан палаан гээд л сууж байх вий. Харин энэ хүн бол тал нутагт ...эргэлдэж явна.. Энэ хүн хэзээ ч ажил алдахгүй... Энэ чинь сайн хэрэг гэж хэлнэ.

	Варламов сууринаас хараа үл салган нэг юм хэлнэ. Азарга тэсвэр алдан хөл дээрээ дэвхэцнэ. Пантелей малгайгаа аван:

	— Семен Александрыч аа, Степкаг явуулаач! Степкаг явуулаач гэж Емельян чи хашхираач! гэнэ.

	Тэгж тэгж моринд гарамгайгаа гайхуулах гэсэн шиг морины бөөр лүү хазайж толгой дээгүүрээ ташуур гозгонуулсан морьтой хүн сууринаас гарч шувууны хурдаар ачаа хөсөг рүү давхин ирлээ.

	— Энэ ч түүний харуул байх. Тэр чинь зуу, түүнээс ч олон харуултай гаж Пантелей өгүүлнэ.

	Морьтой хүн түрүүчийн тэрэгтэй зэрэгцэн ирж морины амыг татан малгайгаа авч Варламовт ямар нэгэн юм өгөхөд Варламов дэвтэр дотроос хэдэн хуудас гарган уншмагц:

	— Иванчукийн бичиг хаана байна вэ? гэж хашхирав.

	Морь унасан хүн дэвтрийг буцаан авч мөрөө хавчин ямар нэгэн юм хэлэх нь өөрийгөө зөвтгөн дахиад суурин руу яваад ирье гэж гуйж байгаа бололтой. Варламовын бие хүнд болсон юм шиг азарга гэнэт хотолзоход Варламов ч өөрөө хөдөлж морьтой хүн рүү ташуур далайн ууртайгаар:

	— Тонил гэж хашхирлаа.

	Тэр бээр дараа нь морио гэдрэг эргүүлэн цаас руугаа харсаар ачаа хөсгийн дэргэдүүр явж сүүлчийн тэрэгний хажууд ирэхэд сайн харж авах гэж Егорушка Варламовыг байдгаараа ширтлээ. Варламов нэлээд өтөлсөн хүн ажээ. Жирийн орос хүний наранд гандсан царай нь улайж шүүдэрт чийг даан хөх судсаар дүүрчээ. Түүний царайд Иван Иванычийнх шиг ажил төрөлд дассан хүний хэнээрхэг хөндий байдал илэрнэ. Нагац ах Кузьмичовын царайд ажил төрөлд гөлийж дассан төрхийн зэрэгцээ юмнаас хожимдон үнэ өртгийг нь алдчих вий гэж зовж айсан, бусдын нөлөөнд байдаг өчүүхэн хүний байдал илэрдэг бол тийм шинжийг Варламовын царай, төрх байдлаас олохын аргагүй ажээ. Энэ хүн үнэ өртгийг өөрөө тогтоон хэнээс ч тусламж үл эрэн хэний ч нөлөөнд ордоггүй ажээ. Түүний гадаад төрх хэдий энгийн байвч бүх байдал төрхөөрөө, адаглаад ташуур барьсныг нь ажигласан ч гэсэн тал нутгийг эзэмдсэн хүч тэнхээ аяндаа мэдэгдэнэ.

	Варламов Егорушкагийн дэргэдүүр өнгөрөхдөө түүн рүү харсангүй, зөвхөн азарга нь жаал хүүг анзааран тэнэг том нүдээрээ, тэгээд бас хайхрамжгүй харжээ. Пантелей Варламовт мэхийн ёслохыг цаадах нь мэдэж цааснаас хараа үл салган ойлгогдомгүй аялгаар:

	— Сайн уу, өвгөөн! гэж дуугарчээ.

	Морь унасан хүнтэй Варламовын ярьсан яриа, ташуураар түүний далайсан байдал бүх жинчдэд эвгүй сэтгэгдэл төрүүлсэн бололтой, бүгд ноцтой царайтай болжээ. Хүч түрсэн хүний уур хилэнд омог нь дарагдсан морь унасан, толгой нүцгэн хүн жолоогоо сул тавин түүний хувьд энэ өдөр мордохын хазгайгаар эхэлж байгаад итгэж ядсан янзтай түрүүчийн тэрэгний хажууд чимээгүй зогсоно. Пантелей:

	— Эрс өвгөн шүү... Ийм эрсхэн байх нь хэцүү юм даа. Тэгэхдээ сайн хүн байгаа юм аа. Зүгээр л гомдоохгүй дээ... Зүгээр, зүгээр гэж бувтнана.

	Варламов цаасыг үзэж дуусаад дэвтрийг халаасандаа хийхэд азарга түүний санааг мэдсэн аятай тушаал хүлээлгүй их замаар довтлон оджээ.

	Маргааш орой нь жинчид амран хоолоо хийж байлаа. Энэ удаа бүр эхнээсээ аваад юм болгонд уйтгартай байдал илэрнэ. Их бүгчим байсан болохоор хүн бүр хэчнээн их юм уувч цангаагаа гаргаж үл чадна. Өвчинд нэрвэгдсэн юм шиг сар бүрэг хүрэн өнгөтэй манджээ. Одод ч гэсэн барайж шөнийн униар улам харанхуйлж алс тэртээ булингартан барайжээ. Байгаль ертөнц ямар нэгэн юмыг мэдэрсэн аятай гонсойжээ.

	Түүдэг галын дэргэд өчигдрийнх шиг инээдэм шуугиан, яриа хөөрөө гарсангүй. Хүн бүр гуниглан ноомой дуугаар дуртай дургүй цөөн үг солилцоно. Пантелей зөвхөн шүүрс алдаж хөл өвдөж байна гэж үглэн яриа үүсгэх бүрдээ увайгүй үхлийг дурсах ажээ.

	Дымов түрүүлгээ харан хэвтээд дуу шуугүй, зөвхөн сүрэл зажлан сүрлээс муухай үнэр гарсан юм шиг царайд нь эвгүй байдал илрэн ууртай, сульдсан байдалтай харагдана. Вася эрүү өвдөж байна гэж гоншигнон тэнгэрийн муухайг хараан зүхнэ. Емельян хүртэл гараар дохихоо болиод уруу царайлан гал руу ширтэж дуугүй шүүрс алдана. Егорушка ч ядран гонсойжээ. Явган явсандаа жаал хүү ядарч өдрийн аагим халуунаас толгой өвджээ.

	Уйдаж гонсойсон Дымов хоол болох үеэр нөхөд рүүгээ довтолж эхлэв.

	Тэр бээр Емельян руу ууртай харан:

	— Хар бундуу минь, бүр тухлан суучхаад халбага барьж хамгийн түрүүнд ухасхийж байгааг нь хараач! Ховдог хар. Тогоонд хамгийн түрүүнд хүрэх гэж шамдан суусан байна шүү. Дуучин байснаа, ноён шиг бодож суугаа даа. Их замд чам шиг олон дуучид гуйлга гуйж явдаг юм аа! гэж агсрахад Емельян түүн рүү мөн л ууртай харж:

	— Чи юу гэж хоргоогоод байгаа юм бэ? гэв.

	— Тогоо руу хамгийн түрүүнд битгий өнгөлзөөд бай гэсэн юм аа. Өөрийн тухай битгий олон юм бод!

	— Тэнэг, тэгээд л гүйцээ гэж Емельян сөөнгө дуугаар өгүүлэв.

	Ийм сөргөлцөөн ихэнхдээ яаж төгсдөгийг туршлагаараа мэдэх Пантелей, Вася хоёр ярианд оролцон дэмий хараахын хэрэггүй хэмээн Дымовт итгүүлэх гэж оролдлоо. Саваагүй эр үл тайтгаран хүйтнээр инээж:

	— Дуучин гэнэ... Хүн бүр дуулж болно. Сүмийн дуучдын байранд «Бурхны төлөө өглөг өгөөч!» гээд дуулж бай! гэж хэлэхэд Емельян дуугарсангүй. Түүний дуугүй байгаа нь Дымовын хилэнг улам бадруулан дуучин байсан эр лүү бүр илүү үзэн ядах байдлаар харж:

	— Чамтай зууралдахыг хүсэхгүй байна. Хэрэв тиймгүй сэн бол өөрийнхөө тухай болдгийг чинь үзүүлээд өгөх байсан юм гэвэл:

	— Түрэмгий хог минь, намайг чи юу гэж хоргоогоод байгаа юм бэ? Би чамайг яагаа ч үгүй биш үү? гэж Емельян унтууцан хэлэв.

	— Юу гэж чи намайг хочилно гэнэ ээ? гэж Дымов өндийн асуухад түүний нүдэнд цус хурсан байлаа. — Юу гэнэ ээ? Би түрэмгий хог уу? Тийм үү? Чамайг уу! Яваад ол! гэж Емельяний гараас халбагыг булаан авч хол гэгч нь шидчихлээ. Кирюха, Вася, Степка гурав ухасхийн босож халбагыг эрэн гүйцгээв. Харин Емельян аврал эрэх мэт Пантелей руу ширтээд түүний царай гэнэт жижгэрэн үрчийж, нүдээ цавчсанаа хүүхэд шиг уйлж гарав.

	Дымовыг хэзээнээс үзэн ядаж байсан Егорушкад түүдэг гал түүний нүүрийг төөнөх адил агаар гэнэт тэсэхийн аргагүй бүгчим болж харанхуй руу хөсгийн зүг түргэн гүйж очмоор санагдсан боловч саваагүй эрийн уйтгартай, ууртай нүд жаал хүүг өөр лүүгээ хандуулжээ. Хамгийн дээд зэргийн хорон үг хэлэхийг туйлаас хүссэн Егорушка Дымов руу очиж амьсгаадан байж:

	— Адгийн амьтан! Үзэшгүй муухай амьтан! гэж хэлэв.

	Жаал хүү үүний дараа ачаа хөсөг рүү гүйх ёстой байсан боловч зогсож байсан газраасаа ч хөдөлж үл чадан: 

	— Нөгөө ертөнцөд чи тамд шатах болно доо! Би Иван Иванычид хэлнэ. Емельянийг чи гомдоох эрхгүй! гэж хэлэхэд:

	— Хэл, хэл. Гахайн зулзага. Амны нь салиа арилаагүй байж зааварлах санаатай шүү. Чихийг чинь мушгиад өгвөл яах вэ? гэж хүйтнээр инээлээ.

	Егорушка урьд өмнө хэзээ ч ингэж байгаагүйгээр амьсгал авах аргагүй болж гэнэт бүх биеэ чичрүүлэн газар дэвсэлж цангинасан дуугаар:

	— Түүнийг балбаарай! Түүнийг балбаарай! гэж чарлалаа. Жаал хүүгийн нүднээс нулимс асгаран ичгүүртэй санагдаж ганхан найгасаар ачаа хөсөг рүү гүйж очлоо. Түүний чарлах нь хүмүүст ямар сэтгэгдэл төрүүлснийг тэр мэдсэнгүй. Ачаан дээр уйлан хэвтэж байхдаа Егорушка хөл гараа татвалзуулан:

	— Ээжээ, ээжээ! гэж шивнэж байлаа.

	Эдгээр хүмүүс, түүдэг галын эргэн тойрны сүүдэр, бараантах ачаа, хувь тутамд алсад цахилах холын цахилгаан энэ бүхэн одоо түүнд зожиг, аймшигтай санагдана. Егорушка балмагдаж цөхрөхдөө яаж ингэж хүний нутагт ирж энэ аймшигт эрчүүдтэй нийлэв гэж өөрөөсөө асууна. Нагац ах, Христофор лам, Дениска нар одоо хаана байна вэ? Тэд яагаад ингэж удаан явна вэ? Тэд өөрийг нь мартаа юу? Хувь заяаны эрхэнд хаягдан мартагдсанаа бодох тутам түүнд хүйтэн жихүүн болж ачаан дээрээс ухасхийн харайж эргэж харалгүйгээр замаар буцаад ухаан жолоогүй гүйх гэж хэд дахин тэмүүлсэн боловч түүний замд заавал тааралдах харанхуй дүнсгэр загалмайнууд, алсад цахилж байгаа цахилгааны тухай бодмогц тэсэж үлдэнэ... Зөвхөн «Ээжээ ээжээ!» гэж шивнэхэд түүнд аятайхан болж байлаа...

	Жинчдэд ч гэсэн аймаар байгаа биз ээ. Егорушкаг түүдэг галын дэргэдээс гүйж явснаас хойш тэд удаан дуугүй байцгааснаа ямар нэг юм айсуй тухай, бушуухан хөдлөх тухайгаа аяархан ярилцана... Тэд түргэн зуур хооллоод галаа унтраан морьдоо чимээгүй хөллөлөө. Тэдний үймэн бужигнаж байгаа, бас тасалданги дуугаар хэлэлцэхийг үзэхүл ямар нэгэн эвгүй юм зөгнөжээ. гэлтэй...

	Замд гарахын өмнө Дымов Пантелей руу ойртон ирж:

	— Хүүг хэн гэдэг вэ? гэж аяархан асуувал:

	— Егорий... гэж Пантелей хариуллаа.

	Дымов өрөөсөн хөлөөрөө дугуйн дээр дөрөөлөн ачаа багласан татлагаас барьж авирч ирэхэд Егорушка түүний буржгар толгой, царайг харав. Түүний царай ядарч цонхийсон хэр нь уур уцаар нь аль хэдийнээ арилжээ.

	— Ера, намайг цохиод аваач! гэж түүний аяархан хэлэхэд Егорушка түүнийг гайхан харав. Энэ үеэр цахилгаан цахилав.

	— Зүгээр, балбаад аль! гэж Дымов давтан хэлэв.

	Егорушка түүнийг зодох юм уу, өөртэй нь ярихыг Дымов хүлээсэнгүй доош үсрэн буугаад:

	— Надад уйтгартай байна гэж хэлээд далаа хөдөлгөн хөлөө зөөж ядан залхуутайгаар ачаа хөсгийн дагуу гэлдэрч уйлж байгаа ч юм уу, харамссан ч юм уу дуугаар, — Бурхан минь, надад уйтгартай байна! Емелья минь, чи битгий гомдоорой, бидний амьдрал даанч догшин, хэцүү юм даа! гэж Емельяний дэргэдүүр өнгөрөхдөө үглэн явлаа.

	Баруун талд цахилгаан цахилсан нь толинд туссан юм шиг тэр зуур алсад мөн гялалзжээ.

	Пантелей дороос ямар нэгэн том бараан юм өгч:

	— Егорий, аваарай! гэж хашхирахад:

	— Энэ юу вэ? гэж хүү асуув.

	— Чийрс, бороо орох нь, нөмөрч яв.

	Егорушка өндийж эргэн тойрныг харлаа. Алс тэртээ улам бараантаж мөч тутамд цагаан гэгээ гялалзана. Тэр харанхуй хар бараа хүндэрсэн юм шиг баруун тийш хэлбийлээ.

	— Азарган бороо орох нь уу? гэж Егорушкаг асуувал өвгөн түүний хэлснийг үл сонсон хөлөө дэвслэн:

	— Миний энэ даарч өвчтэй болсон хөл үү! гэж гиншиж явна.

	Хэн нэгэн хүн чүдэнз зурсан мэт тэнгэрт фосфорын өнгөт цайвар туяа гялсхийн унтарлаа. Алсад хаа нэгэн газар төмөр дээвэр дээгүүр хүн яваа юм шиг авиа гарна. Дээвэр дээгүүр хөл нүцгэн яваа гэлтэй, учир нь төмрөөс бүдэг авиа гарна.

	— Энэ чинь зүс бороо байна гэж Кирюха хашхирав.

	Алс тэртээ, баруун савслагын хооронд цахилгаан гялалзсан нь тал нутгийн хэсэг, бас цэлмэг тэнгэр, харанхуй бараа хоёрыг заагласан тэр хэсгийг тодоос тод гэрэлтүүлнэ. Аймшигт үүл бөөн бөөнөөрөө яаралгүй мөлхөж түүний захаас том том хар тасархай унжин тийм тасархай хар үүлс бие биетэйгээ давхралдсаар баруун зүүн хязгаарт хуралдлаа. Үүлний тийм тасархай хэсгүүд ямар нэгэн эх адаггүй үймсэн саваагүй дүрсийг гаргана. Нүргэлсэн биш атугай ч аянга тодоос тод нижигнэнэ. Егорушка загалмайлж пальтогоо түргэн өмслөө.

	— Надад уйтгартай байна гэж Дымовын хашхирах нь түрүүчийн тэрэгний тэндээс сонсогдсон нь тэр эр дахиад уурлаж байгаа бололтой.

	Салхи дахин хүчтэй үлээсэн нь Егорушкагийн боолттой юм, чийрс хоёрыг арай л хийсгэсэнгүй. Салхинд хийссэн чийрс тал талаараа урагдан ачаа, Егорушкагийн нүүр хоёрыг дэлдэнэ. Тал дундуур салхи хүүгэн исгэрэн эмх замбараагүй хуйларч өвсний хамт шуугин аянга, тэрэгний дугуйн чахрааг даржээ. Хар үүлний тэндээс үлээх салхи бөөн тоос, борооны үнэр, нойтон шороог хийсгэн ирнэ. Сарны гэрэл бүдгэрэн улам бүрхэг болж одод улам барайгаад замын хажуугаар бөөн тоос, түүний сүүдэр гэдрэг яаран нисэж байгаа нь үзэгдэнэ. Одоо ширүүн салхи газрын тоос, хуурай өвс, өд сөдийг хийсгэн улам дээшилж байгаа бололтой, хар үүлний түүгээр хамхуул хийсэх нь өөрт нь аймшигтай байгаа болов уу гэлтэй. Гэвч нүдэнд аргасан тоосон дунд цахилгаан гялалзахаас өөр юу ч үзэгдэхгүй болжээ.

	Одоохон л бороо орох нь гэж Егорушка бодон сөхрөн суугаад чийрсээр биеэ хучлаа. Өмнө талаас хэн нэгэн хүн:

	— Пантелей гэж хашхирахад өвгөн:

	— Юу ч дуулдахгүй байна гэж гиншин хариулав.

	— Хөөе, хөө-еэ!

	Аянга догшрон нижигнэж тэнгэрийн баруунаас зүүн тийш, дараа нь эргэснээ түрүүчийн тэрэгний харалдаа намжлаа.

	— Гэгээн минь, гэгээн минь! гэж Егорушка загалмайлан, — Тэнгэр тэтгэж, эх дэлхий болгоогооч! гэж шивнэнэ.

	Тэнгэрт байсан бараан хар юм амаа ангайлган цагаан галаар тургих үес аянга нижигнэв. Аянга намдмагц алсад дурайх их зам, жинчид, хүрэмтэйгээ яваа Кирюхаг хүртэл гэрэлтүүлэн цахилгаан гэнэт их цахилахыг Егорушка чийрсний завсраар харлаа. Зүүн зүгт байсан үүлний мөнөөхөн хар бараан тасархай нэг дээшилснээ олон хуруутай сарвуу шиг хачин болхи нэг хэсэг нь сарны зүг тэмүүлнэ. Егорушка юуг ч үл анхаарахгүй байхыг чармайн нүдээ таг анья гэж бодлоо.

	Бороо яагаад ч юм нэг л орохгүй байлаа. Үүл тэртээгээр өнгөрч магадгүй гэж бодон Егорушка чийрсний цаанаас ажиглав. Даанч харанхуй байсан болохоор жаал хүү Пантелейг ч, ачааг ч, өөрийгөө ч харж амжсангүй. Сар гийгүүлж байсан зүгт жаал хүү зэрвэсхийн харвал тэнд ачаа хөсгийн дэргэд байгаа шиг тийм харанхуй байгаа ажээ. Ийм харанхуй үеийн цахилгаан нүд сохлом хурц цагаан гэрэлтэй ажгуу. Егорушкаг:

	— Пантелей хэмээн дуудахад хариу чимээ гарсангүй. Салхи чийрсийг эцсийн удаа хуу татсанаа намжиж жигд, намуун авиа гарах боллоо. Тэгээд том ширхэгтэй, хүйтэн дуслыг Егорушка өвдөг, гараараа мэдрэн өвдгөө ил байгааг мэдэж чийрсийг засах гэж байтал зам, тэрэгний арал, ачаа барааг ямар нэгэн юм тоншин эхэлсэн нь бороо байжээ. Егорушка, чийрс хоёр тэрхэн зуур учраа ололцжээ.

	Егорушка өндийн бараг бослоо. Бороо чийрс дээр дусалж эхлэхэд гэнэт норсон өвдгөө биеэрээ халхлахын тул бөгтийн өвдгөө далдалсан боловч хормын дараа хойноос, нуруун дороос, хөлийн булчингийн хавиас эвгүй чийг мэдэгдэж түрүүчийн байдлаар сууж бороонд өвдгөө ил гарган харанхуйд чийрсээ яаж засахыг бодлоо. Гэтэл жаал хүүгийн гар нороод ханцуй, захыг даган ус урсаж мөрөн дээгүүр нь хүйт оргиж байлаа. Тэгээд Егорушка хөдөлгөөнгүй сууж юу болохыг хүлээн юу ч хийхгүй суухаар шийдэн:

	— Гэгээн минь, гэгээн минь... гэж шивнэлээ.

	Гэнэт түүний толгой дээгүүр тэнгэрт чих дөжрөм аймшигт чимээ гарахад жаал хүү өөрийн ар шил, нуруу нь хэзээ усан дусал асгарах бол гэсэн шиг бөхийж амьсгаагаа хураажээ. Егорушка нүдээ санамсаргүй нээвэл чийрснээс урссан усан дусалд норсон хуруу, ачаа бараан дээр, газраар, нүд цавчим хурц гэрэл тав ч дахин гялалзжээ. Дахиад аймшигт хүчтэй аянга буув. Тэнгэр нижигнэн дуугараагүй ч гэсэн хуурай мод хугалахад гардаг шиг тасхийсэн сүрхий чимээ гарлаа.

	Тэнгэрт аянга тодын тод нижигнэн хаа нэгэн газар түрүүчийн тэрэгний тэнд юм уу, түүнээс цааш аймшигт тасалдсан дуу ниргэлнэ.

	Урьд өмнө цахилгаан цахилах нь зөвхөн аймшигтай байсан бол ийм сүрхий аянгын үед даанч муу ёрлосон мэт байлаа. Зовхио нээгээгүй байхад ч түүний ид шидтэй гэрэл бүх биеийг хүйт оргиулна. Энэ гэрэл гэгээг мэдрэхгүйн тул яах ёстой вэ? Егорушка нүүрээ буруулъя гэж шийдээд өөрийг нь хүн харах вий гэж айсан аятай нойтон ачаан дээгүүр тэмтрэн дөрвөн хөллөснөө эргэлээ.

	Түүний толгой дээгүүр аймшигт дуу гарч ачааны ёроолд их чимээ гарахад хүүгийн нүд аяндаа нээгдэхэд ачаа хөсгийн хойноос урт жад барьсан гурван аварга хүн ирж яваа шинэ аймшгийг мэдэрлээ. Тэдгээр нь нүүрээ битүүлэн толгойгоо гудайлгасан хүнд алхаатай ер бишийн том хүмүүс ажээ. Тэд бодлогоширсон гутрангуй хүмүүс байлаа. Ачаа хөсгийн хойноос тэд хор хүргэх гэж дагаагүй ч гэсэн ойртон ирэхийг үзвэл үнэндээ сүрдмээр байлаа.

	Егорушка урагш түргэн эргэж бүх биеэ чичрүүлэн:

	— Пантелей өвөө! гэж хашхирахад нижигнэсэн дуугаар тэнгэр түүнд хариу өгчээ.

	Жинчид байна уу, үгүй юу гэдгийг харах гэж жаал хүү нүдээ нээвэл хоёр газар цахилгаан цахилан алсын зам, ачаа хөсөг, бүх жинчдийг гэрэлтүүлжээ. Замын дагуу хөөстэй ус урсана. Хөсгийн хажуугаар өндөр малгайтай, мөрөндөө бага шиг чийрс нөмөрсөн Пантелей алхлах нь аянгад дүлийрч цахилгаанд нүд гялбасан мэт ямар нэгэн түгшүүр, аймшгийг үл илэрхийлнэ. Егорушка уйлан байж:

	— Өвөө аварга хүмүүс ирж явна гэж хашхирсан боловч сонссонгүй.

	Түүний цаана толгойноос хөл хүртэл чийрс нөмөрсөн гуравласан дүрстэй Емельян явж байлаа. Вася өвдгөө үл нугалан хөлөө өндөр өргөж юу ч нөмрөөгүй ердийнх шигээ модон юм шиг алхана. Цахилгаан гялсхийхэд ачаа хөсөг, жинчид үл хөдлөн Васягийн өргөсөн хөл ч тэр чигээрээ хөдөлгөөнгүй болсон юм шиг үзэгдэнэ.

	Егорушка өвөөг дахин дуудсан боловч хариу үл гарахад хөдөлгөөнгүй сууж юу болохыг хүлээлээ. Аянга одоохон түүнийг хөнөөж нүдээ нээхэд аймшигт том хүмүүсийг харна гэж жаал хүү итгэнэ. Егорушка дахин загалмайлсангүй, өвөөг ч дуудсангүй, ээжийнхээ тухай ч бодсонгүй хүйтэнд бээрэн ширүүн бороо хэзээ ч дуусахгүй юм шиг санагдана.

	Гэтэл гэнэт дуу гарч:

	— Егорий, чи унтаж явна уу? Буугаад ир, дөжирчихөө юу? гэж Пантелей дороос хашхирлаа.

	— Мөн айхавтар бороо байна даа гэсэн үл таних бүдүүн дуу гарсан нь жаахан балгачихсан хүн юм уу гэлтэй.

	Егорушка нүдээ нээхэд дор ачааны дэргэд Пантелей, гурвалжин болж харагдах Емельян, аварга хүмүүс зогсож байлаа. Егорушкаг харахад мөнөөхөн том хүмүүс тийм ч том биш ердийн эрчүүд байсан ба жад биш төмөр сэрээ мөрлөсөн ажээ. Пантелей, Емельян хоёрын хоорондуур намхан байшингийн цонх харагдаж байгаа болохоор ачаа хөсөг тосгонд зогсож байгаа ажээ. Егорушка чийрсийг авч хаяад боодолтой юмаа барин ачаанаас буух гэж яаравчлав. Одоо ойр хавьд хүмүүс ярилцан цонх гэрэлтэй байсан болохоор хэдийгээр аянга урьдын адил нижигнэж бүх тэнгэрийг цахилгаан ороож сүлжиж байсан боловч жаал хүүд төдийлөн аймшигтай биш болжээ. Пантелей:

	— Ширүүн бороо зүгээрээ... Бурхан тэнгэр минь... Бороонд хөл жаахан норчихлоо. За яах вэ.. Егорий, чи буугаад ирэв үү? Байшинд ор... Зүгээр... гэлээ. Емельян сөөнгө дуугаар:

	— Гэгээн минь, гэгээн минь... Нэг газар аянга буусан шүү... Та нар эндхийн хүмүүс үү? гэж эрчүүлээс асуув.

	— Үгүй бид Глиновогийнх. Ноён Платеровт ажилладаг.

	— Тариа тээрэмддэг үү?

	— Янз янзын л юм хийдэг. Одоохондоо улаан буудай хурааж байна. Тээрэмдэх бол тээрэмдэнэ. Ийм ширүүн бороо ороогүй удсан шүү.

	Егорушкаг байшинд ороход урт эрүүтэй бөгтөр туранхай эмгэн угтжээ. Тосон дэн барьсан тэр эмээ нүдээ анивчин уртаар амьсгална.

	— Бурхан тэнгэр мөн сүрхий бороо хайрлав аа. Манайхан хээр байгаа юм сан. Хүү минь, хувцсаа тайл... гэж эмгэн хэлэв.

	Даарч чичирсэн Егорушка эв дүйгүй бээцийж норсон пальтогоо тайлан хөл гараа суллаад хөдөлгөөнгүй нэлээд удлаа. Жаахан л хөдөлбөл норж даарснаас тун эвгүй болно. Цамцны ханцуй, ар нуруу норж өмд хөлд нь наалдан толгойноос ус гоожиж байлаа.

	— Юунд алцайгаад зогссон юм бэ? Суугаач гэж эмгэнийг хэлэхэд Егорушка хөлөө алцайн ширээ рүү очиж вандан дээр нэг хүний толгойн дэргэд суулаа. Толгойноос цааш вандангийн дагуу хонины нэхий дээлээр хучаастай нэг овгор юм байсан нь нэгэн бүсгүй унтаж байгаа хэрэг ажгуу.

	Эмгэн сүүрс алдан гадагш гарснаа шийгуа, амтат гуа барьсаар орж ирээд:

	— Хүү минь, ид, өөр өгмөөр юм алга... гэж эвшээлгэн хэлээд ширээ уудлан тэндээс буурчийн газар дээрэмчид худалдаачныг алдаг хутгатай тун адил урт хурц хутга гарган ирээд:

	— Ид, ид, хүү минь гэжээ.

	Егорушка дааран чичирч байж хэрчим амтат гуа хар талхтай хольж үмхээд дараа нь хэрчим шийгуа идсэн нь улам ч хүйтэн болох шиг болжээ. Түүнийг идэж байх зуур эмгэн шүүрс алдан:

	— Манайхан хээр байгаа... Бурхан тэнгэр минь... Бурхны өмнө лаа барих юм сан. Степанида хааш нь хийсэн юм бол доо, хүү минь ид ид гэнэ.

	Эмгэн эвшээлгэн баруун гараа өргөж зүүн мөрөө илээд:

	— Одоо хоёр цаг болж байх ёстой. Удахгүй босох болжээ. Манайхан хээр байгаа... Шалба норсон биз дээ гэж хэлнэ.

	— Эмээ, би унтмаар байна гэж Егорушка хэлбэл эмгэн мөн л эвшээлгэн байж:

	— Хүү минь, хэвт хэвт. Бурхан өршөөг! Намайг унтаж байтал хаалга тогших шиг болоход сэрээд харвал энэ бороог бурхан хайрлажээ. Лаа барих юм сан, олдохгүй юм гэж шүүрс алдана.

	Эмгэн өөртэйгөө ингэж ярин өөрийн нь хучлага бололтой нэг даавуу авч бас пийшингийн дэргэдэх хадааснаас хоёр нэхий дээл авч Егорушкад ор засаж байхдаа:

	— Бороо татрахгүй нь. Гэнэт гай гарахгүй байгаа даа. Манайхан хээр байгаа юм сан. Хүү минь, унт... Бурхан тэнгэр чамтай цуг байгаа. Амтат гуаг би хураахгүй, босоод иднэ биз гэж үглэнэ.

	Эмгэний шүүрс алдан эвшээх, унтаж байгаа бүсгүйн жигд амьсгаа, байшин доторх харанхуй бүрэнхий, цонхны цаана орох бороо энэ бүхэн нойр хүргэнэ. Егорушка эмгэний дэргэд хувцас тайлахаас эвгүйрхэн зөвхөн гутлаа тайлан хэвтэж хонины нэхий дээлээр хучлаа. Мөчийн дараа:

	— Хүү хэвтсэн үү? гэж Пантелейн шивнэх сонсогдоно. Эмгэн:

	— Хэвтсээн. Ээ бурхан минь, шуугиад л байдаг, татрахгүй нь ээ гэж шивнэнэ. Пантелей суунгуут:

	— Одоохон татарна, намдаж байна. Манайхан айлууд руу явж хоёр нь морьдоо харж үлдсэн... Тэгэхгүй бол болохгүй... Морьдыг аваад явчихна... Жаахан сууж байгаад тэдний халааг авна... Болохгүй... Аваад явчихна... гэж хэлнэ.

	Пантелей, эмгэн хоёр Егорушкагийн хөлийн дэргэд сууж шүүрс алдан, бас эвшээлгэн шивнэлдэнэ. Харин Егорушка дулаацаж огт чадахгүй байлаа. Жаал хүү хүнд, дулаан нэхий дээлээр хучаастай хэр нь бүх бие дагжиж хөл гар нь таталдан дотроо чичирнэ... Нэхий дээл дотор жаал хүү хувцсаа тайлсан боловч нэмэр болсонгүй, дааран дагжих нь улам нэмэгдэж байлаа.

	Пантелей нөхдийн халаа авахаар гадагш гарснаа дахин буцаж орж ирлээ. Егорушка унтаж чадахгүй чичирсээр байв. Нэг юм толгой, цээжийг бачуудуулах нь хөгшчүүлийн шивнэлдээн юм уу, хонины нэхий дээлийн айхавтар үнэр хоёрын алин болохыг ухаарч чадсангүй. Идсэн шийгуа, амтат гуанаас болоод төмрийн эвгүй амт амтагдана. Тэгээд бас нохой бөөс хазахыг яана.

	— Өвөө, би даараад байна гэж жаал хүү өөрийн дууг таньж ядан хэлбэл:

	— Хүү минь, унт унт... гэж эмгэн шүүрс алдан өгүүлэв.

	Тит богино хөлөөрөө ор луу ойртон ирж гараар далласнаа дараа нь тааз хүртэл өндөр болж тээрэм болон хувирчихлаа. Христофор лам тэргэнд сууж явдагтайгаа адилгүй, мөргөлийн бүх хувцсаа өмсөөд цацлын өд барин тээрмийг тойрон явж түүнд ариун рашаанаараа цацал өргөхөд тээрэм эргэлдэхээ болив.

	Егорушка дэмийрч байгаагаа мэдэж нүдээ нээгээд!

	— Өвөө, ус өгөөч! гэхэд хэн ч дуугарсангүй. Егорушка туйлаас их бүгчимдэж, хэвтэхэд эвгүй байв. Тэгээд жаал хүү босож хувцаслаад гадагш гарлаа. Нэгэнт өглөө болж тэнгэр бүрхэг авч бороо арилсан байлаа. Егорушка чичрэн нойтон пальтондоо нугдайн шавар шавхайтай хашаа дотуур явж чимээ чагнав. Түүний нүднээ хагас онгойсон сүрлэг үүдтэй малын жижиг хороо харагдахад түүн рүү шагайн дотор нь орж харанхуй буланд аргал дээр суулаа.

	Түүний хүндэрсэн толгойд санаа бодол үймрэн ам хатаж төмрийн аягүй амт амтагдана. Тэр бүрх малгайгаа үзэж дээр нь хадсан тогосын өдийг засахдаа ээжтэйгээ явж энэ малгайг худалдан авснаа саналаа. Егорушка халаасанд гараа хийж наалдамхай юм яагаад орчихоо вэ? гэж жаал хүү бодон үнэрлэж үзвэл зөгийн бал үнэртэж байлаа. Өө, энэ чинь жүүдийн боов байна шүү дээ. Хөөрхий мөн их няцарчээ.

	Егорушка пальтогоо үзэв. Түүний пальто нь урт дээлийн маягаар оёсон, том ясан товчтой, саарал өнгөтэй, шинэ, үнэтэй хувцас болохоор үүдний өрөөнд биш, унтлагын өрөөнд ээжийн даашинзнуудтай хамт өлгөөстэй байдаг, тэгээд зөвхөн баярын үеэр өмсүүлдэг сэн. Егорушка пальтондоо харамсаад эзэн, пальто хоёр зоргодоо хаягдаж дахиад харихгүй гэж бодонгуут аргал дээрээс унах шахтал цурхиран уйлжээ. Үс ороодог цаастай адилхан хошуун дээрээ бөөн үстэй, бороонд норсон том цагаан нохой хороонд орж ирээд Егорушкаг сонирхон ширтлээ. Тэр нохой хуцах уу, байх уу гэж эргэлзсэнээ хуцахаа больж Егорушка руу болгоомжтой ойртон няцарсан боовыг нь идчихээд гарлаа.

	— Энэ Варламовынх! гэж хэн нэгэн хүн гадаа хашхирав.

	Егорушка уйлж уйлчхаад хорооноос гарч шалбаагийг тойрон гудамжаар гэлдэрлээ. Яг үүдний харалдаа зам дээр ачаа хөсөг зогсож байлаа. Хөл нь шавар шавхай болсон намрын ялаа шиг нойрмог, үлбэгэр жинчид тэрэгний хажуугаар сэлгүүцэх юм уу, тэрэгний арал дээр сууцгаана. Егорушка тэднийг хараад «Хар ажлын хүн болох хэчнээн уйтгартай, төвөгтэй юм бэ!? гэж бодон Пантелей руу очин тэрэгний арал дээр зэрэгцэн суугаад:

	— Өвөө би даараад байна гэж хэлэн чичирч гараа ханцуйндаа хийлээ.

	— Зүгээр, удахгүй очих газраа очно. Зүгээр, зүгээр дулаацна гэж Пантелей хэлээд эвшээлгэв.

	Халуун биш байсан болохоор ачаа хөсөг эрт хөдөлжээ. Хэдийгээр нар мандаж Егорушкагийн хувцас, ачаа, газрыг хатаасан ч гэсэн жаал хүү даарч чичирсээр ачаан дээр хэвтэнэ. Тэгээд нүдээ анимагц Тит тээрэм хоёрыг дахиад үзнэ. Бөөлжис цутган бүх бие хүндрээд ирэхэд түүнийг биеэсээ зайлуулах гэж хүч гаргахад нүд нь улаанаар эргэлдсэн саваагүй Дымов нударга далайн уурсан дайрах нь харагдах юм уу, «Надад уйтгартай байна!» гэж түүний гансран өгүүлэх нь сонсогдох шиг болно. Бас хасаг азарга унасан Варламов инээмсэглэж, тоодог барьсан зол жаргалтай Константин хажуугаар өнгөрнө. Эдгээр хүмүүс хэчнээн их төвөгтэй, хэчнээн их дургүй хүргэнэ вэ!

	Оройхон хэрд Егорушка уух юм гуйх гэж толгойгоо өндийлгөв. Өргөн мөрөн дээгүүр дамналдах том гүүр дээр ачаа хөсөг зогсож байлаа. Дор гол дээгүүр утаа харанхуйлж чиргүүл чирсэн уурын хөлөг утаан дунд нэвт харагдана. Байшин, сүмээр дүүрсэн том уул голын тэртээ тэр өмнө алаглана. Уулын бэлд ачааны вагонуудын дэргэдүүр бух тэрэг давхиж явна.

	Егорушка урьд өмнө нь уурын хөлөг, бух тэрэг, их мөрнийг үзээгүй билээ. Тэгэвч тэдгээрийг одоо үзээд айсан ч үгүй, гайхсан ч үгүй, сониуч байдал ч түүний царайд илэрсэнгүй. Жаал хүү зөвхөн дотор муухай болохыг мэдрэн ачааны ирмэг дээр элэглэн хэвтэх гэж яарчээ. Бөөлжис нь цутгана. Пантелей түүнийг үзээд

	— Манай хүү өвджээ. Хүүхдийн гэдэс зутарсан байх... Хүний газар муу юм боллоо гэж хэллээ.

	 


VIII

	 

	Усан буудлаас холгүй худалдаа наймааны том хашаанд ачаа хөсөг зогсов. Егорушка ачаанаас бууж байхдаа хэн нэгэн хүний танил дууг сонсжээ. Нэг хүн түүний буухад тусалж байхдаа:

	— Бид бүр өчигдөр орой ирсэн... Өдөржингөө та нарыг хүлээсэн юм. Та нарыг гүйцэх гэж бодсон чинь өөр замаар явчхаж. Чи пальтогоо мөн их үнгэжээ. Нагац ах чинь загнана даа гэж ярьж буй гөлгөр царайтай хүн рүү Егорушка хараад Денискаг танив.

	— Нагац ах, Христофор лам хоёр өрөөнд цай ууж суугаа, очъё гэж Дениска хэлж N хотын тэтгэмжийн газартай адилхан бүдэг бараан хоёр давхар том байшин руу Егорушкаг хөтлөн явжээ. Үүдний өрөө, харанхуй шат, урт нарийхан гудмыг өнгөрөөд ширээний дэргэд Иван Иваныч, Христофор лам хоёр цай ууж суугаа жижиг өрөөнд Егорушка Дениска хоёр орлоо. Хоёр өвгөн жаал хүүг үзэнгүүт гайхаж баярласан царай гарган:

	— Егор Николаич! Ноён Ломоносов! гэж Христофор лам хэлэхэд:

	— Эрхэм язгууртнууд сууцгаа гэж Кузьмичов өгүүлэв.

	Егорушка пальтогоо тайлан нагац ах, Христофор лам хоёрын гарыг үнсээд ширээнээ суулаа.

	— Puer bone15, сайн явж ирэв үү? гэж Христофор лам ердийн байдлаар сайхан инээж хүүд цай аягалан өгөх зуур асуув.

	— Ядрав уу? Ачаа хөсөг дагаж юм уу, үхэр тэргээр явна гэхээс залхаа биз. Яваад байдаг, яваад байдаг, урагш хараад л байдаг, цэлийсэн тал үргэлжлээд зах нь үзэгдэхгүй байгаа биз. Аялал биш зүдэргээ. Чи яагаад цай уухгүй байгаа юм бэ? Уугаач! Чамайг ачаа хөсөгтэй хамт явж байхад бид чамгүйгээр хийдэг юмаа хийж гүйцсээн. Бурхны аврал! Ноосоо Черепахинд худалдчихсан... Тун гэмгүй гэж ярина.

	Өөрийнхнийгөө харангуут Егорушка шууд гомдол гаргамаар болжээ. Жаал хүү Христофор ламын ярихыг үл сонсон юунаас эхлэн гомдол гаргахаа бодсон боловч Христофор ламын эвгүй ширүүн дуу санаа бодлоо төвлөрүүлэхэд саад болж бодол санааг нь үймүүлнэ. Егорушка цөөн минут сууснаа ширээнээс босож буйдан сандал руу очиж хэвтэв.

	— За тэр, цай уухгүй яав аа? гэж Христофор лам гайхжээ.

	Юу гэж гомдол гаргахаа Егорушка үл мэдэн буйдан сандлын ханыг духаараа тулж гэнэт цурхиран уйллаа.

	— За тэр. Георгий, чи яав аа? Юунд чи уйлна вэ? гэж Христофор босож буйдан сандал руу очиж асуухад:

	— Би... би өвчтэй байна гэж Егорушка хэллээ.

	— Өвчтэй гэнэ ээ? Тэгвэл ч муу шүү... Аян замд өвдөж болно гэж үү? Яаж байна? гэж Христофор лам бачимдан асууж Егорушкагийн толгойд гараа хүргэн хацрыг нь илснээ, — За, толгой халуун байна... Чи даарсан юм уу, нэг эвгүй юм идсэн байж таарна... Чи бурхан тэнгэрт залбир гэж хэлэв.

	— Хинин өгье... гэж санаа зовсон Иван Иваныч өгүүлэв.

	— Үгүй, халуун юм идүүлмээр байна. Георгий, чи шөл уух уу?

	— Үгүй, уумааргүй байна гэж Егорушка хариуллаа.

	— Чи даарч байна уу?

	— Түрүүн даарч байсан, одоо... одоо халуу оргиод байна. Миний бүх бие өвдөж байна.

	Иван Иваныч буйдан сандал руу очиж Егорушкагийн толгойг барьж үзээд сэтгэл зовнин дуу алдаж ширээ рүү эргэлээ.

	— Чи хувцсаа тайлаад хэвт, чи унтах хэрэгтэй байна гэж Христофор лам хэлээд Егорушкад хувцсаа тайлахад туслан түүнд дэр өгч хөнжлөөр хучин дээрээс нь Иван Иванычийн пальтог тавиад өлмий дээрээ явж ширээнд суулаа.

	Егорушка нүдээ анимагц өрөөнд биш, их замд түүдэг галын дэргэд байгаа юм шиг болж Емельян гараар дохин, улаан нүдтэй Дымов түрүүлгээ харан хэвтээд Егорушкаг шоолон харна.

	— Түүнийг балбаарай, түүнийг балбаарай! гэж Егорушкаг хашхирахад:

	— Дэмийрч байна гэж Христофор лам нам дуугаар өгүүлэв.

	— Чирэгдэл гарлаа даа гэж Иван Иваныч шүүрс алдана.

	— Үүнд тостой цуу түрхвэл бурхан өршөөж маргааш л гэхэд эдгэрнэ дээ.

	Хүнд бодлоос ангижрахын тулд Егорушка нүдээ нээн гал руу харж эхэллээ. Иван Иваныч, Христофор лам хоёр цай ууж ханаад ямар нэгэн юмны тухай шивнэн ярилцана. Христофор лам баяртайгаар инээмсэглэн ноосоор олз олсон тухайгаа огт мартаж чадахгүй байгаа бололтой байна. Зөвхөн олз төдийгүй, гэртээ хариад бүх гэр орныхныгоо цуглуулж зальтайгаар нүдээ ирмэн тачигнатал хөхөрнө гэсэн бодол түүнийг баярлуулж байлаа. Эхлээд бүгдийг хууран, ноосоо ерийн үнээс хямдхан худалдсан гэж хэлж дараа нь хүргэн Михайлод зузаан боодол мөнгө өгч «Май ав, ажлыг ингэж хийдэг юм» гэж хэлнэ. Кузьмичов сэтгэл ханамжгүй байгаа мэт, түүний царайд ажил төрөлд дассан хүйтэн төрх, бас санаа зовсон байдал илэрнэ.

	— Хэрэв Черепахин ийм үнэ өгөхийг мэдэж байсан бол гэртээ байхдаа Макаровт гурван зуун пүд ноос худалдмааргүй байж дээ. Харамсмаар юм. Гэвч энд үнэ ингэж нэмэгдсэнийг яаж мэдэх билээ дээ гэж тэр аяархан өгүүлнэ.

	Цагаан цамцтай хүн халуун тогоо хурааж буланд байгаа зурмал бурхны өмнө зул барилаа. Христофор лам түүний чихэнд ямар нэгэн юм шивнэн хэлбэл тэр хүн ойлгосноо хуйвалдагч шиг нууцгай царай гарган илэрхийлээд гарч явснаа удалгүй орж ирээд буйдан сандал доогуур нэгэн сав тавилаа. Иван Иваныч өөртөө шалан дээгүүр дэвсгэр дэвсэж хэд хэд эвшээлгэснээ залхуутайхан залбираад хэвтэв.

	— Би маргааш хийдэд очъё гэж бодож байна. Тэндхийн түлхүүр баригчийг би таньдаг юм. Харин гэгээнтэнд мөргөлийн дараа очдог юм уу, тэгээд бас түүнийг чилээрхсэн гэлцэх юм гэж Христофор лам өгүүлээд эвшээлгэснээ дэн унтраалаа. Одоо зөвхөн зул асна. Христофор лам үргэлжлүүлэн:

	— Хүн хүлээж авахгүй байгаа гэлцэх юм. Тэгвэл уулзаж чадахгүй явах нь ээ гэж хэлээд урт дээлээ тайлахад Егорушка Робинзон Крузог үзэх нь тэр. Робинзон таваг дотор ямар нэгэн юм нухсанаа Егорушкагийн дэргэд ирж:

	— Ломоносовтан унтаж байна уу? Бос, би чамд тостой цуу түрхье. Их сайн эд байгаа юм. Чи зөвхөн бурхан тэнгэрт залбир гэж шивнэв.

	Егорушкаг түргэн босож суухад Христофор лам түүний цамцыг тайлан өөрийнх нь гижиг хүрсэн юм шиг биеэ хураан тасалданги амьсгаа авч Егорушкагийн цээжийг үрж эхлэхдээ:

	— Эцэг, хүү, ариун сүнсний төлөө... гэж шивнэн

	— Гэдрэгээ хараад хэвт, ухайс ингээд. Маргааш зүгээр болно, харин битгий нүгэл тарьж байгаарай... Гал шиг халуун байгаа даа. Замдаа ширүүн бороонд цохиулсан уу? гэж асуув.

	— Тэгсээн. Замдаа.

	— Тэгнэ ээ тэр. Эцэг, хүү, ариун сүнсний төлөө...

	Христофор лам Егорушкад мөнөөхөн зүйлээ түрхэж дуусаад цамцыг өмсгөж хучиж загалмайлан холдлоо. Дараа нь түүнийг бурханд мөргөж байгааг Егорушка харжээ. Өвгөн олон уншлагыг цээжээр мэддэг бололтой, учир нь зурмал бурхны өмнө их удаан зогсож шивнэсэн билээ. Тэр бээр мөргөлөө дуусгаад цонх, үүд, Егорушка, Иван Иванычийг загалмайлж бага шиг буйдан сандал дээр дэр дэрлэлгүй хэвтэж урт дээлээрээ хучлаа. Гудамд цаг арав цохилоо. Өглөө болтол мөн ч их удна даа гэж Егорушка бодон гуньхрахдаа буйдан сандлын түшлэгт духаа наасан авч манан будан шиг бодлоос ангижрах гэж чармайсангүй. Харин түүний бодож байснаас их хурдан өглөө болжээ.

	Егорушка духаа буйдан сандлын түшлэгт нааж төдийлөн удаан хэвтээгүй юм шиг түүнд санагдавч нүдээ нээхэд өрөөний хоёр цонхоор нарны ташуу гэрэл шалан дээр тусч байлаа. Христофор лам, Иван Иваныч хоёр байсангүй. Өрөөг цэвэрлэж саруул сайхан, гэрэл гэгээтэй болгож бас агч мод, хуурай хонгор зул цэцгийн үнэр өөртөө шингээсэн Христофор ламын үнэр (лам гэртээ хонгор зул цэцгээр цацлын өд хийж бурхны гүнгэрваа чимдэг болохоор тэр үнэр түүнд нэвт шингэсэн юм) ханхална. Егорушка дэр, нарны ташуу гэрэл, цэвэрлээд буйдан сандлын дэргэд тавьсан гутлаа хараад инээлээ. Тэр өөрөө ачаан дээр биш, харин эргэн тойронд хуурай, дээр нь цахилгаан, ширүүн бороо байхгүй байгаа нь хачин санагджээ.

	Жаал хүү буйдан сандлаас үсрэн бууж хувцаслаж эхлэв. Түүний бие их сайхан болж өчигдрийн өвчнөөс зөвхөн хөл, хүзүү нь баахан сулбуу байсан нь тостой цуу тус болсных биз. Өчигдөр бүрэг бараг үзсэн уурын хөлөг, бух тэрэг, их мөрнийг санаж усан буудал руу гүйж очиж тэдгээрийг харахын тулд Егорушка одоо түргэн хувцаслах гэж яарна. Жаал хүү нүүр гараа угааж улаан цамцаа өмсөж байтал гэнэт үүдний цоож дуугаран зотон даавуу дээл дээрээ хүрэн торгон жанч, бортого малгай өмсөж таяг барьсан Христофор лам босгон дээр үзэгджээ. Лам инээн баясаж (сүмээс буцаж ирэхдээ өвгөн дандаа баясгалан төгөлдөр байдаг юм) ширээн дээр мөргөлийн өглөг, боодолтой юм хоёрыг тавьж:

	— Бурхан хишгээ хайрласан юм. Бие чинь ямар байна? гэж залбирангуут асуухад Егорушка түүний гарыг үнсэж:

	— Одоо сайн байна гэж хариулав.

	— Бурхан тэнгэр минь... Би мөргөлөөс ирлээ... Түлхүүр барьдаг таньдаг хүнтэйгээ хамт явсан юм. Тэгээд намайг гэртээ очиж цай уу гэсэн боловч би явсангүй. Хар өглөөгүүр айлд очих би дургүй.

	Лам жанчаа тайлаад цээжээ илэн боодолтой юмыг яаралгүй задлахад лаазанд хийсэн загасны түрс, давсалсан загасны ууц, франц талх байхыг Егорушка үзлээ. Христофор лам:

	— Амьд загасны мухлагийн дэргэдүүр гарахдаа худалдаж авсан юм. Ажил хийж явахдаа гэдсээ мялаахад яах вэ гэж бодлоо. Хилэм загасны сайхан түрс... гэж хэлэв.

	Цагаан цамцтай хүн халуун тогоо, аяга халбагатай тосгуур авчирлаа.

	Христофор лам хэрчим талхан дээр загасны түрс түрхэн Егорушкад өгч:

	— Ид, одоо идэж аваад зугаал, харин цагаа болоход хичээл хийх болно. Тэгэхдээ юм мэдэж авахын тулд анхаарал, оролдлоготой хичээллэх хэрэгтэй. Цээжлэх хэрэгтэй юмыг цээжил, дотоод санааг өөрийн үгээр ярьж ёстой юмыг гадаад талыг үл харгалзан өөрийн үгээр тайлбарлаж сур. Бүх ухаанд тэгш болохыг хичээ. Зарим хүн математикт гарамгай мэдэх атлаа Петр Могилагийн тухай юу ч сонсоогүй, нөгөө нэг нь Петр Могилаг сайн мэдэх авч сарны учрыг тайлбарлаж чадахгүй байдаг юм. Чи бүгдийг ойлгохын төлөө хичээллээрэй. Латин, франц, герман хэл, газарзүй, мэдээжээр түүх, шашны номлол, гүн ухаан, математикийг... судал. Бүгдийг сүсэглэн, хичээл гарган яаралгүй судалсны дараа албан хаах хэрэгтэй. Бүгдийг мэдэж байвал зам чинь шулуудна. Чи хичээн суралцаж буян хишгээ арвижуулах ёстой. Тэгэхэд юу болохыг чинь бурхан зааж өгнө. Эмч, шүүгч, инженер, аль нь ч болсон болно... гэв.

	Христофор лам жижиг хэрчим талхан дээр загасны жаахан түрс түрхэн амандаа хийнгүүт:

	— Сурч мэдэхэд орон улсын ялгаа хамаагүй гэж Павел архад16 хэлсэн нь бий. Саул17 шиг нөгөө ертөнцөөс мэргэлэгч, төлөгчдийг дуудах юм уу, эсвэл өөрт ашиггүй тийм юм сурах гэсний хэрэггүй. Зөвхөн бурхны заасан юмыг л тогтоож авах хэрэгтэй. Чи сайн бодоорой... Ариун архдууд бүх хэлээр ярьдаг байсан болохоор чи хэлнүүдийг сур. Ариун Нестор түүх бичсэн болохоор чи хэлнүүдийг сур. Их Василий18 математик гүн ухаан судалж байсан учир чи тэдгээрийг сур, Ариун Нестор түүх бичсэн19 учир чи түүх судалж байгаад түүх бич. Ариун хүмүүсийг дага гэжээ.

	Тэгээд Христофор лам дийзнээс цай оочилж сахлаа арчин толгойгоо эргүүлэн;

	— Би бол хуучныхаар ном үзсэн боловч их юм мартжээ. Тэгээд ч бусад хүмүүсээс өөрөөр амь зуудаг юм. Харьцуулахын ч хэрэггүй. Жишээлэхэд олны газар, зоог дээр ч юм уу, хурлын үеэр латинаар юм хэлэх, түүх, гүн ухаанаас ярихад хүмүүс ч, надад ч аятайхан байдаг юм... Бас тойргийн шүүх ирж тангараг өргөх болоход бусад санваартнууд ичиж байхад би шүүгчид, прокурорууд, өмгөөлөгчидтэй эрээ цээргүй байж номын ёсоор ярилцан тэдэнтэй хамт цай ууж хөхрөлдөн мэдэхгүй юмаа асууна... Тэдэнд ч таатай байдаг юм. Тэгэхлээр, хүү минь сурсан нь өлзий, сураагүй нь балай гэдэг юм. Юм сур! Одоо үед суралцахад их мөнгө ордог болохоор хэцүү л дээ... Ээж чинь бэлэвсэн, тэтгэврээр амьдарч байна. Тэгэхлээр... гэж хэлээд үүд рүү айсан байдлаар харж:

	— Иван Иваныч тусална. Тэр хүн чамайг орхихгүй. Тэр өөрийн хүүхэдгүй хүн, чамд тэр тусална. Сэтгэл зовсны хэрэггүй гэж шивнэжээ. Лам царайгаа төв болгон бүр нам дуугаар:

	— Георгий минь, бурхан тэнгэр чамайг харна, чи ээж, Иван Иваныч хоёрыг мартаж болохгүй шүү. Эртний сургаалд ээжээ хүндэтгэдэг гэж байдаг юм. Иван Иваныч бол эцгийн чинь оронд чамайг ивээгч хүн. Хэрэв чи номтой болчихвол бусад хүмүүс чамаас тэнэг болохоор тэднийг басамжлан үздэггүй байхыг бурхан соёрхоно биз. Тэгвэл ч муу юм болно шүү! гэж хэлэн гараа дээш өргөн, — Муу юм болно! Муу юм болно! гэж нарийн дуугаар өгүүлэв.

	Христофор ламын ам нь халж хэрэв гэнэт үүд нэгдэн Иван Иваныч орж ирээгүй бол үдийн хоол хүртэл ярьж дуусахааргүй их юм хөврүүлжээ. Нагац ах яаран мэндлээд ширээнд сууж цай ууж эхлэхдээ:

	— За, бүх ажлаа амжууллаа. Өнөөдөр ч гэсэн гэр лүүгээ буцмаар байвч Егорийн талаар хөөцөлдөх хэрэгтэй байна. Үүний учрыг олж өгөх хэрэгтэй байна. Энд дүү хүүхний минь найз Настасья Петровна суудаг гэж хэлсэн юм сан. Тэр авгай өөрийн гэрт суулгаж магадгүй гэж хэлээд бичгийн саваа ухаж тэндээс үнгэгдсэн цаас гарган ирж «Бага доод гудамж, Настасья Петровна Тоскуновад гэрт нь хүргэж өгөөрэй» гэж уншин:

	— Одоо түүнийг явж эрэх хэрэгтэй байна. Мөн чирэгдэл шүү гэж өгүүллээ.

	Цай уусны дараа Иван Иваныч, Егорушка хоёр дотоод хашаанаас гарч явах зуур нагац ах:

	— Мөн чирэгдэл шүү! Чи надтай шивээт лошго шиг зууралдах юм даа. Та нарын суралцах чинь эрхэм зүйл юм биз, надад бол та нартай ингэж явах бөөн зовлон гэж бувтнана.

	Хашаанд ачих тэрэг, жинчдийн аль нь ч байсангүй тэд өглөө эртлэн, бүгдээрээ усан буудал руу явжээ. Хашааны алсын буланд танил морин тэрэг бараантаж дэргэд нь хээр морьд овьёос идэн зогсоно.

	«Морин тэрэг минь баяртай» гэж Егорушка бодлоо.

	Эхлээд тэд модот гудамжаар уул өөд өгсөн зөндөө явж дараа нь захын өргөн талбай дундуур өнгөрч Иван Иваныч хотын цагдаагаас Бага Доод гудамж хаана байдгийг лавлавал цагдаа инээмсэглэн:

	— Тэр чинь бүр хол, малын бэлчээрийн тэр лүү гэжээ.

	Тэдний өмнөөс зөөврийн сүйх тэрэг ирсэн боловч нагац ах маань ийм сүйх тэргэнд онцгой тохиолдолд юм уу, томоохон баярын үед л суудаг билээ. Тэр хоёр чулуу дэвссэн гудамжаар удаан явж дараа нь цардмал замгүй, зөвхөн явган хүний замтай гудамжаар явж эцэст нь явган хүний зам ч үгүй, цардмал зам ч үгүй гудамжинд оржээ. Тэгээд хөл, хэл хоёр нь тэднийг Бага Доод гудамжинд авчрахад хоёулаа минчийж улайн малгайгаа авч хөлсөө арчаад, хаалганы дэргэд сандал дээр сууж байсан нэг өвгөнөөс Иван Иваныч:

	— Настасья Петровна Тоскуновагийн байшин хаана байдгийг хэлж өгөөч гэж гуйвал:

	— Энд ямар ч Тоскунова байхгүй, Тимошенко биш биз? гэж өвгөн бодолхийлснээ хариулав.

	— Үгүй, Тоскунова...

	— Уучлаарай, Тоскунова гэж байхгүй...

	Иван Иваныч мөрөө хавчсанаа цааш гэлдрэхэд:

	— Эрсний хэрэггүй, байхгүй гэж хэлсэн болохоор байх ёсгүй гэж өвгөн араас нь хашхирчээ.

	Гудамжны буланд хайрцагтай наран цэцгийн үр, лийр худалдаж байгаа эмгэнээс:

	— Настасья Петровна Тоскуновагийн байшин хаана байдгийг хэлж өгөөч гэвэл эмгэн түүн рүү харж гайхан инээмсэглэснээ:

	— Настасья Петровна одоо өөрийн байшинд яагаад суух билээ. Долоо найман жилийн өмнө тэр охиноо хүнтэй суулгаад байшингаа хүргэндээ өгсөн. Одоо тэнд хүргэн нь сууж байгаа гэж хэлэхэд түүний нүд «Иймхэн юм мэддэггүй тэнэгүүд үү?» гэж хэлэх мэт.

	— Одоо өөрөө хаана сууж байгаа юм бол? гэж Иван Иванычийг асуухад:

	— Тэр одоо сангийн байшинд сууж байгаа. Өөрийн байшинг долоо, найман жилийн өмнө өгсөн юм чинь гэж эмгэн гайхан гараа савчжээ.

	Тэр эмгэн Иван Иванычийг гайхан харж «Тийм байх ёсгүй!» гэж шүүрс алдах болов уу гэж бодож байтал цаадах нь:

	— Түүний сангийн байшин хаана байдаг юм бэ? гэж тун ч тайван асуухад наймаа хийж байгаа авгай ханцуй шамлан нүцгэн гараар зааж жингэнэсэн дуугаар:

	— Шулуухан яваад бай... Тэгээд жижиг улаан байшин тааралдахад зүүн гарт чинь жижиг мухар гудамж байх вий. Тэр мухар гудамжаар ороход баруун талдаа гурав дахь хаалга... гэж хашхирах шахам хэлжээ.

	Иван Иваныч, Егорушка хоёр жижиг улаан байшин хүрээд мухар гудамжаар зүүн тийш эргэн баруун талын гурав дахь хаалга руу явлаа. Тун их хуучирсан эдгээр саарал хаалгануудын хоёр талаар их их зай завсартай саарал хашаа үргэлжилнэ. Хашааны баруун тал бүр унамаар аятай урагш бөхийж зүүн тал нь хашаа руугаа гэдрэг налаад хаалга нь эгцээрээ байх боловч урагшаа юм уу гэдрэг унахад аль нь дээр бол гэсэн шиг үзэгдэнэ. Иван Иваныч Егорушкагийн хамт явган хаалгыг онгойлговол лууль, лошго ургасан том хашааг үзлээ. Хаалганаас зуугаад алхам газар улаан дээвэртэй, цонхны хаалт нь ногоон өнгөтэй бага шиг байшин байна. Ханцуйгаа шамлан хормогчийг сөхсөн бүдүүн авгай наймаачин эмгэнийх шиг жингэнэсэн дуугаар «Цып! цып! цып!» гэж хашхиран газарт юм цацаж байлаа.

	Түүний ард босоо чихтэй шар нохой хэвтэнэ. Нохой зочдыг үзэнгүүт явган хаалга руу давхин очиж цээл хоолойгоор хуцав. (Шар нохой бүр цээл хоолойгоор хуцдаг юм.)

	Наранд гялбасан авгай гараар саравчилж:

	— Хэнтэй уулзах вэ? гэж хашхирахад Иван Иваныч шар нохойг модоор сүрдүүлэн байж:

	— Сайн байна уу? Энд Настасья Петровна Тоскунова суудаг уу? гэж мөн хашхирчээ.

	— Тэр танд ямар хэрэгтэй юм бол?

	— Та өөрөө Настасья Петровна мөн болох нь ээ?

	— Тийм, би байна.

	— Их сайн байна... Таны эртний найз бүсгүй Ольга Ивановна Князева танд мэхийн ёсолсон юм. Энэ бол түүний хүү. Та түүний төрсөн ах Иван Иванычийг санаж магадгүй. Та чинь манай хотынх... Та манай тэнд төрж, хүнтэй суусан шүү дээ...

	Хэсэг зуур чимээгүй боллоо. Бүдүүн авгай юу болж байгааг ойлгоогүй юм уу, итгээгүй байдлаар Иван Иванычийг утга учиргүй ширтэж байснаа сандран гараа алдлахад хормогчоос овьёос гоожин нүдэнд нь нулимс гүйлгэнэжээ. Тэгээд тэр бээр сэтгэл догдолсноос болж хүндээр амьсгаалан:

	— Ольга Ивановна, миний хайрт шувуухай! Ээ, тэнэг минь, би яагаад зогсоод байгаа юм бэ? Хонгор хөөрхөн хүү минь... гэж чарлан Егорушкаг тэврэн авч нулимсаараа нүүрийг нь норгож гүйцээд бүр уйлж гарчээ.

	— Ээ, бурхан минь! Ольгагийн хүү шүү! Ямар сайхан бэ? Яг ээж шүү! Ээж дүрээрээ гээч! Та нар юунд хашаа дотор зогссон юм бэ? Дотогшоо орооч! гэж тэр бүсгүй гараа нухлан өгүүлнэ.

	Авгай уйлан, бас амьсгаадаж яриагаа үргэлжлүүлэн явахад зочид ч түүний хойноос гэлдэрлээ. Тэр авгай зурмал бурхан, цэцгийн ваараар дүүрсэн бүгчим жижигхэн тасалгаанд зочдыг оруулаад:

	— Би гэр орноо янзалж амжаагүй байгаа юмс ан. Ээ, бурхан тэнгэр минь, Василисаа, явж цонхны хаалт онгойлго. Ээ, сайн хүү минь! Ольгаг ийм хүүтэйг би мэдсэнгүй гэж үглэнэ.

	Тэгээд тэр авгай тайвшран зочидтой дасаж эхлэхэд түүнтэй хоёулхнаа ярилцъя гэж Иван Иваныч хэллээ. Егорушка нөгөө өрөөнд орвол тэнд оёдлын машин байх ба хар тодол шувуутай тор цонхон дээр тавьжээ. Нөгөө өрөө шиг энд мөн л тоймгүй олон зурмал бурхан байх ажээ. Машины дэргэд наранд борлосон Тит шиг булцгар хацартай, цэвэрхэн даавуу даашинз өмссөн охин зогсоно. Тэр бээр нүдээ үл цавчин Егорушкаг харна. Түүнд нэг л эвгүй байгаа бололтой. Егорушка дуугүй байснаа охин руу харж:

	— Чамайг хэн гэдэг вэ? гэж асуувал охин уруулаа хөдөлгөн уйланхай царай гаргаж аяархнаар:

	— Атька... гэсэн нь Катька гэсэн хэрэг ажээ.

	Нөгөө өрөөнд Иван Иваныч шивнэн:

	— Энэ хүү танайд байх болно. Хэрэв та сайн санаа гаргавал бид танд сар бүр арван рубль төлж байх болно. Манай энэ номхон, томоотой... гэж ярина.

	— Иван Иваныч гуай, танд юу гэж хэлэхээ мэдэхгүй байна. Арван рубль бол их мөнгө, харин хүний хүүхэд хэцүү байна. Гэнэт өвдөх юм уу... гэж Настасья Петровна уйлах шахам шүүрс алдана.

	Егорушкаг нөгөө өрөө рүү дуудахад очвол Иван Иваныч бүрх малгайгаа гартаа барьчхаад салах ёс гүйцэтгэн зогсож байхдаа:

	— Тийм шив дээ? Тэгэхлээр одоо танайд байх боллоо гэснээ, — Баяртай! За чи үлдэнэ. Егор минь гэж зээ рүүгээ хандаж Иван Иваныч хэлээд сайн сууж байгаарай. Баяртай! Би маргааш бас ирнэ гэжээ.

	Нагац ах явлаа. Настасья Петровна, Егорушкаг хайрт хүү минь гэж дуудан дахин тэвэрснээ нулимсаа гоожуулан байж ширээ цэвэрлэлээ. Хэдэн минутын дараа Егорушка түүнтэй зэрэгцэн сууж тостой, ногоотой халуун шөл уух зуур авгайн төгсгөл хязгааргүй асуултад хариулж байлаа.

	Орой нь мөн тэр ширээнд толгойгоо гараараа тулж суугаад Егорушка, Настасья Петровнагийн ярихыг сонсож байлаа. Тэр авгай нэг инээн, нэг уйлж ээжийн нь залуу үеийн тухай, өөрийнхөө хүнтэй суусан, бас хүүхдүүдийнхээ тухай ярина... Пийшин дотор хүрэлзгэнэ дуугарч, дэнлүүний гал үл мэдэг шажигнана. Гэрийн эзэгтэй нам дуугаар ярьж заримдаа сэтгэл хөдөлсөндөө хуруувчаа унагаахад ач охин нь авч өгөх гэж ширээн доогуур орж их уддаг нь лав Егорушкагийн хөлийг харж суудаг биз ээ. Егорушка түүний яриаг сонсон зүүрмэглэж суухдаа авгайн царай, үс ургасан үү, нулимсаа гоожуулж байгааг харна... Жаал хүүд их уйтгартай байлаа. Егорушкад авдар дээр ор засаж өгөөд хэрэв шөнө юм идэх бол өөрөө гудамд гарч цонхон дээр хөмөрсөн таваг дор байгаа тахианы дэгдээхийн мах идээрэй гэж захижээ.

	Маргааш өглөө нь Иван Иваныч, Христофор лам хоёр салах ёс гүйцэтгэх гэж иржээ. Настасья Петровна баярлан халуун тогоо тавих гэсэн боловч их яаруу явсан Иван Иваныч гараар дохин:

	— Чихэртэй цай ууж байх зав алга. Бид одоо явна гэж хэлжээ.

	Хагацан салахын өмнө бүгд түр зуур чимээгүй сууцгаав. Настасья Петровна гүнзгий шүүрс алдан уйлж бөлцийсөн нүдээр бурхны дүрийг ширтэнэ.

	Иван Иваныч босонгуут:

	— За чи энд үлдэх боллоо гэж ам нээхэд түүний царайнаас ажил төрөлд гөлийж дассан хүйтэн төрх арилж жаахан улайснаа гунигтай нь аргагүй инээвхийлэн, — Сайн суралцаарай... Ээжийгээ мартаж болохгүй, Настасья Петровнагийн үгэнд сайн орж байгаарай... Хэрэв Егор чи сайн суралцвал би чамайг орхихгүй гэж хэлээд халааснаас түрийвчээ гарган буруу хараад, эрж эрж арван мөнгө олж Егорушкад өгчээ. Христофор улам шүүрс алдан Егорушкаг яаралгүй адисалж:

	— Эцэг, хүү, ариун сүнсний төлөө... Хүү минь, суралц... хөдөлмөрлө... Хэрэв намайг хальчихвал дурсаж байгаарай. За, май, чамд арван мөнгө өгье гэж хэлэхэд Егорушка түүний гарыг үнсээд уйллаа. Энэ өвгөнтэй дахиад хэзээ ч уулзахгүй байх гэсэн бодол түүний толгойд оржээ.

	— Настасья Петровна, би гимназид бүр өргөдөл өгчихсөн, наймдугаар сарын долоонд үүнийг аваачиж шалгалтад оруулаарай... За, баяртай! Бурхан ивээх болтугай! Егор минь баяртай! гэж Иван Иваныч нас барсан хүнийг тавьсан танхимд байгаа шиг дуугаар өгүүлжээ.

	— Та нар ядахдаа цай уудаг болоосой! гэж Настасья Петровна гиншлээ.

	Егорушкагийн нүдийг нулимс бүрхээд нагац ах, Христофор лам хоёрын хэрхэн гарч явсныг харж чадсангүй. Тэгээд жаал хүү цонх руу ухасхийн очсон боловч цаадуул нь хашаанаас хэдийнээ гараад явчихжээ. Харин саяхан хуцаж байсан шар нохой үүргээ биелүүлсэн гэсэн байртайгаар хаалганы зүгээс буцаж иржээ. Егорушка зогсож байсан газраасаа ухасхийн өрөөнөөс гарч хаалгаар гүйж гарахад Иван Иваныч дэгээтэй модоор, Христофор лам таягаар даллан гудамжны өнцгөөр тойрон далд оржээ. Саяхан болтол эдгээр хүмүүстэй хуваалцаж байсан бүхэн нь түүний хувьд утаа адил үүрд замхран арилсныг Егорушка ухаарч тамир тасран сандал дээр сууж одоо эхэлж байгаа үзэгдэхийн аргагүй шинэ амьдралаа гашуун нулимсаар угтаж билээ...

	Энэ шинэ амьдрал ямар байх юм бол доо?

	 

	1888

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


А. П. ЧЕХОВ, ТҮҮНИЙ УРАН БҮТЭЭЛИЙН ТУХАЙ

	 

	Антон Павлович Чехов бол 1860 оны нэгдүгээр сарын 17-нд Таганрог хотноо төрж 1904 оны долоодугаар сарын 2-нд Германы Баденвейлер гэдэг сувиллын газар нас барсан Оросын үргэлжилсэн үгийн гарамгай зохиолч юм. А. П. Чехов 1879 онд дунд Сургууль 1884 онд Москвагийн их сургуулийн анагаах ухааны ангийг тус тус төгсгөн эмчийн мэргэжил эзэмшжээ. А. П. Чехов өнгөрсөн зууны далаад оны сүүлчээр уран зохиолын үйл ажиллагаагаа эхэлж шог өгүүлэл бичин «Мельпомений үлгэрүүд» өгүүллэгийн түүвэр, «Алаг цоог өгүүллэгүүд», «Бүрэнхийд», «Гэм зэмгүй хэл яриа», «Өгүүллэгүүд», «Уйтгарласан хүмүүс» зэрэг олон өгүүлэл нийтлүүлсэн нь Орос оронд хамжлагат ёсыг халсны дараа богино хэлбэрийн үргэлжилсэн үгийн зохиолын авьяаслаг нэгэн зохиолч тодрон гарсныг олны өмнө илтгэн харуулжээ.

	1893 оноос зохиолчийн уран бүтээлийн шинэ үе эхлэн «Дугтуйтай хүн», «Морин хад», «Дурлалын тухай», «Сүйт бүсгүй» зэрэг өгүүллэг, туужид нийгмийн янз бүрийн давхаргын хүмүүсийн оюун санааны доройтлын байдал, тэдгээрийн сэрж сэхээрэн сайн сайхан амьдрал өөд тэмүүлж эхэлснийг тод томруунаар дүрслэн гаргажээ.

	А. П. Чеховын зохиолын баатрууд бол тариачдаас эхлээд ихсийн зиндааны хатад авхай нар, оюутнаас эхлээд профессор, санваартнууд хүртэл өөрийн амьдарч байсан нийгмийн давхаргын бүх хүмүүсийг хамарч, яваа яваандаа сэхээтэн ба ард түмний дундаас гарсан хүмүүсийн хувь заяаг нийгмийн дэвсгэр дээр дүрслэн үзүүлэхэд бүрэн чиглэгдэж байжээ. Түүний ихэнх зохиолд баатруудын нь хайхрамжгүй үзэл санаа ихэнхдээ хоёр чиглэлээр өрнөдөг сонин онцлог ажиглагддаг юм. Энэ нь сэтгэл санаагаар тайвширсан сэхээтэн хүн «дугтуй» дотор ялзрах юм уу, эсвэл жирийн ард түмний дундаас гарсан, мартагдаж, амьдралдаа залхаж гүйцсэн хөөрхий хүмүүс тогтнож буй нийгмийн байгуулалттай зөрчилдөж байдагт оршино. Үүгээрээ зохиолч худал хуурмаг, зальхай шунаг зан төрх, жирийн хүмүүсийн зовлон зүдүүр, өлсгөлөн гачигдалд тулгуурласан нийгмийн байгууллыг хайр найргүй шүүмжилжээ. Тус түүвэрт орсон зохиолуудын санаа, агуулга ч ийм байна.

	«Бүдүүн нарийн хоёр» өгүүллэгт багын хоёр найз олон жил уулзаагүй байгаад санамсаргүй уулзалдахад нэг нь 3-р зэргийн дээгүүр албан тушаалтан болсон байхад нөгөө нь шалихгүй өчүүхэн 8-р зэргийн албан хаагч байсан нь албан тушаал, хэргэм зэрэг хамгийн чухал хэмжүүр болж хүний амьдралд хүнлэг санаа шийдвэрлэх үүрэгтэй биш, харин албан тушаал, зэрэг хэргэмийн өмнө бөхөлзөн долигонох нь хөрөнгөтний нийгмийн албан хаагчдын эрхэмлэх зүйл болж байна. Хөрөнгөтний нийгэм хүнийг ийм арчаагүй байдалд оруулжээ. «Хамелеон» гэдэг алдарт өгүүллэгтээ зохиолч мөн ийм санааг яруу тод гаргажээ. Улааныг үзэж урван, шарыг үзэж шарвадаг нь хаант Оросын цагдаагийн албаны нийтлэг шинж болж байна.

	«Бага дарга Дэлсдэг» өгүүллэгт хаант Оросын хүнд сурталт цагдаагийн бурангуй дэглэмд оодорсон, огцорсон цэрэг жирийн хүмүүст юм бүхэн хориотой байх ёстой гэж хаант засаг шигээ яс махандаа хүртэл итгээд тэнэг мугуйд аашилж дураараа дургиж явааг инээдэмтэйгээр дүрслэн гаргажээ.

	А. П. Чехов наяад оны сүүлчээр төрсөн нутаг Таганрог, Доны тал нутгаар аялж залуу насны дуртгалаа сэргээсний үр дүнд «Хээр тал» туужийг бичжээ. Эл туужийг тэр үеийн Оросын дэвшилт шүүмжлэгчид, зохиолчид уран зохиолд гарсан том үйл явдал гэж баяр хүргэн угтсан нь жирийн ахуй байдлыг уянгын өвөрмөц аялгаар гэнэт сэргээн баясгуулж амьдралын яруу сайхныг илэрхийлж гаргасан зохиолчийн авьяас билгийг зүй ёсоор үнэлсэн үнэлгээ байжээ.

	Монголын уншигчдын сайн мэддэг «Сээхэлзүүр» өгүүллэг нь оросын сэхээтнүүдийн дунд байсан амьдрал, ахуйн хоёр өөр эрмэлзэл, хоёр өөр чиглэлийг ончтой тусган харуулжээ. Гэвч хаант Оросын нийгмийн нөхцөлд сэхээтэн хүний сайн сайхан эрмэлзэл, идэвхийг өрнүүлэх хүчин зүйл огт байхгүй, харин ч тэднийг баллан хөнөөж завхуул зайгуул зан араншинг дэвэргэх бололцоо нөхцөлийг бүрдүүлж байдгийг энэ өгүүллэгт тод дүрсэлжээ. Ийм учраас хүрээлэн байгаа орчныхоо наана цаанахыг ухаарч эхэлж буй сэхээтнүүд аж төрж байгаа нийгмээсээ тасран ганцаардах, цөхрөнгүй байдалд ордог тавилантайг «Хэл бичгийн багш», «Цамхагт байшин» өгүүллэгүүдэд гарган үзүүлжээ. «Дугтуйтай хүн» бол А. П. Чеховын бүтээсэн гол дүрийн нэг юм. Зохиолч хаант Оросын бүхнийг хориотой байлгах цагдаагийн дэглэмийг сэхээтний хүрээнд гарган үзүүлээд хөрөнгөтний нийгмийн эрэмдэг зэрэмдэг, ялзармал байдлыг ой ухаанд шингэхүйц дүрсэлжээ. Ийм ч учраас хөрөнгөтний нийгмийн мөн чанарыг шүүмжлэхдээ В. И. Ленин энэ дүрийг байн байн ашигладаг байжээ.

	А. П. Чехов эмчийн хувьд хүн амын янз бүрийн давхаргынхантай нягт холбоотой байсны үр дүнд «Жалга дотор», «Сүйт бүсгүй» зэрэг олон зохиолоо туурвижээ.

	А. П. Чеховын уран бүтээлтэй монголын уншигчид 1936 оноос эхлэн танилцаж түүний олон сайхан зохиолыг монгол хэлнээ орчуулж Чеховын зохиолын түүврийг хэд хэдэн удаа хэрлэн гаргасан нь манай уншигчдын ширээний ном болж их түгээмэл дэлгэрчээ. Уншигчдад толилуулж буй энэ түүвэрт урьд өмнө монгол хэлээр орчуулж манай уран зохиолын орчуулгын санд үнэт бүтээл болсон хэд хэдэн шилдэг орчуулгыг шинээр редакторлан оруулахын хамт зарим зохиолыг нэмж орчуулсан нь Оросын гарамгай зохиолчийн зохиол бүтээлтэй монгол уншигчдыг танилцуулахад тус дөхөм болно гэж найдаж байна.

	 

	Р. Гүрбазар

	 


1983 оны хэвлэл “А. П. Чехов : Түүвэр зохиол”-ын Гарчиг

	 

	А. П. Чехов, түүний уран бүтээлийн тухай (Р. Гүрбазар)

	 

	Түшмэлийн үхэл (Орчуулсан Р. Гүрбазар)

	Бүдүүн нарийн хоёр (Орчуулсан Б. Дэмчигдорж)

	Хамелеон (Орчуулсан Ц. Дамдинсүрэн)

	Бага дарга Дэлсдэг (Орчуулсан Б. Дэмчигдорж)

Заметки

		[←1]
	 Хаант Оросын жижиг албан тушаалд удирдах ажил эрхэлдэг есдүгээр зэргийн зиндааны түшмэл (Орч.)




	[←2]
	 Шүтлэгтнүүд энэ баярыг хаврын тэргүүн сарын арван тавны дараах ням гарагт тэмдэглэдэг нь хуучин тооллоор 3-р сарын 22-ноос 4-р сарын 25-ны хооронд тохиолдоно.(Орч.)




	[←3]
	 Хайрт хүү минь, чиний нэр хэн гэдэг вэ? (латин)




	[←4]
	 Христофор (латин)




	[←5]
	 Иудийн шашны уянгын шүлгийн энэ ном 150 шүлгээс бүрдэх ба дундад эртний өрнө дахины аман зохиолд их нөлөө үзүүлжээ Христос шашинтны дунд энэ номыг Псалтырь гэнэ (Орч.)




	[←6]
	 Уул номын нэг уншлага (Орч.)




	[←7]
	 Дууслаа (латин)




	[←8]
	  18-р зууны сүүлийн хагаст Орост үүссэн христийн шашны нэг бүлэг, сүм хийд, санваартнуудыг огоорч, мөргөлөө гэр орондоо хийж өөрсдийн дундаас сонгосон ахлагчаар толгойлуулан хэсэг бүлгээрээ аж төрнө (Орч.)




	[←9]
	 Библи хөлгөн судрыг бүрдүүлдэг ном. Жүүдийн шашинд Хуучны гэрээсийг Ариун судар гэдэг бол христосын шашин Хуучин, Шинэ хоёулыг, лалын шашинд Коран судрыг Ариун судар гэдэг (Орч.)




	[←10]
	 НТӨ 965—928 онд Израилийн Иудийн хаан байсан Соломоныг Библийн хөлгөн сударт ер бич цэцэн мэргэн хүн байсан гэж гардаг. Лам энд жууд залууг үндэс угсаагаар битүү дайран адил нэрээр нь ёжилжээ. (Орч.)




	[←11]
	 Ляха-польшийг хэлнэ (хуучин)




	[←12]
	 Оросын ард түмний туйлын санааг өөртөө шингээсэн XII-XVI зууны домог үлгэрийн баатрууд (Орч.)




	[←13]
	 Христосын шашны зан үйлд тусгай аргаар барьсан улаан буудайн жижиг дүгрэг талх, дарс хоёрыг мөргөлийн төгсгөлд хэрэглэвэл Христ бурхны бие, цус шингэсэн тэр идээгээр бунхантай шууд харьцаж байгаа гэж шүтлэгтнүүд үзнэ. Жаал хүү энд талхны тухай өгүүлж байна (Орч.)




	[←14]
	 Христос шашны баярын нэг, жил бүрийн хаврын сүүл сард болдог (Орч.)




	[←15]
	 Эрхэм хүү (латин)




	[←16]
	 Христосын шашны домгийн нэг архад. Шинэ гэрээслэлд оролцсон 14 зохиолыг Павел архад зохиосон гэж сүм хийдийнхэн энэ архдыг их сүжиглэдэг (Орч.)




	[←17]
	 НТӨ II-р зууны үед Израйл-Иудийн хаант улсыг үндэслэгч. Мэргэ, төлгөд их шүтдэг байсан хүн гэлцдэг (Орч.)




	[←18]
	 Их Василий буюу Василий Ксеарский (330—379 оны орчим) шашны зүтгэлтэн, шашны онолч, гүн ухаантан (Орч.)




	[←19]
	 ХII-зууны хориод оны үед Киевт зохиогдсон нийт Оросын он тооллын бичиг болох «Он жилийн тууж»-ийг зохиосон эртний оросын зохиолч, Киев-Печорын хийдийн гэлэн (Орч.)

